ಕವಿ ಕರ್ಮಯೋಗಿ ದಿನಕರ ದೇಸಾಯಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರಮವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ :ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ. ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೇವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ಕವಿ ಕರ್ಮಯೋಗಿ ದಿನಕರ ದೇಸಾಯಿ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಶ್ರೀಪಾದಶೆಟ್ಟಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಕವಿ ಕರ್ಮಯೋಗಿ ದಿನಕರ ದೇಸಾಯಿ (೧)
ದಿನಕರ ದೇಸಾಯಿ ಕನ್ನಡ ನಾಡು ನುಡಿ ಕಂಡ ಅಸಾಧಾರಣ ವ್ಯಕ್ತಿ. ‘ಜನ ಸೇವೆಯೇ ಜನಾರ್ದನ ಸೇವೆ’ ಎಂದು ನಂಬಿಕೊಂಡ ಅವರು ಜನಹಿತಕ್ಕಾಗಿ ಶಿಕ್ಷಣ ಸಂಸ್ಥೆ, ಜನಸೇವಕ ಪತ್ರಿಕೆ ಹಾಗೂ ಜನಪರವಾದ ಸಾಹಿತ್ಯವನ್ನು ಜನರಿಗೆ ಅರ್ಥವಾಗುವಂತೆ ಬರೆದವರು. ನಿಷ್ಠೆ, ಪ್ರಾಮಾಣಿಕತೆ, ಆದರ್ಶದಂತ ಶಬ್ದಗಳು ನಿಜ ಜೀವನದಲ್ಲಿ ಮರೆಯಾಇ ಶಬ್ದಕೋಶದಲ್ಲಿ ಮಾತ್ರ ಉಳಿದುಕೊಳ್ಳುವ ಸಂದರ್ಭದಲ್ಲಿ ಈ ಶಬ್ದಗಳಿಗೆ ತಮ್ಮ ವ್ಯಕ್ತಿತ್ವದ ಮೂಲಕ ದಿನಕರ ದೇಸಾಯಿ ಜೀವದಾನ ಮಾಡಿದರು. ‘ಹತ್ತು ಕಟ್ಟುವಲ್ಲಿ ಒಂದು ಮುತ್ತು ಕಟ್ಟು’ ಎಂಬ ಗಾದೆಯ ಮಾತು ರೂಢಿಯಲ್ಲಿದೆ. ಆದರೆ ಹತ್ತು ಕಟ್ಟುವಲ್ಲಿ ಹತ್ತು ಮುತ್ತುಗಳನ್ನು ಕಟ್ಟಿ ತಮ್ಮ ಅಗಾಧ ವ್ಯಕ್ತಿತ್ವದ ಸಾಧ್ಯತೆಯನ್ನು ತೆರೆದು ತೋರಿದವರು ದಿನಕರ ದೇಸಾಯಿಯವರು. ೧೯೦೯ನೇ ಇಸ್ವಿ ಸೆಪ್ಟೆಂಬರ್ ೧೦ರಂದು ತಮ್ಮ ತಾಯಿಯ ತವರೂರಾದ ಅಂಕೋಲೆಯ ಹೊನ್ನೆಕೇರಿಯಲ್ಲಿ ಜನಿಸಿದರು. ದಿನಕರ ದೇಸಾಯಿ ನವೆಂಬರ ೬, ೧೯೮೨ನೇ ಇಸ್ವಿಯಲ್ಲಿ ತಮ್ಮ ಕಾರ್ಯಕ್ಷೇತ್ರವಾಗಿದ್ದ ಮುಂಬೈಯಲ್ಲಿ ತಮ್ಮ ಇಹದ ಬದುಕಿಗೆ ವಿದಾಯ ಹೇಳಿದರು. ದಿನಕರರು ಮುಂಬೈ ಗಿರಗಾಂವದ ಹರಕಿಶನದಾಸ ಆಸ್ಪತ್ರೆಯಲ್ಲಿ ರಾತ್ರಿ ೧೧.೧೫ಕ್ಕೆ ಕೊನೆ ಉಸಿರೆಳೆದರು. ನವೆಂಬರ್ ೯, ೧೯೮೨ರಂದು ಕನ್ನಡ ನಾಡಿನ ಎಲ್ಲಾ ಪ್ರಮುಖ ಪತ್ರಿಕೆಗಳು ಅವರ ಬಗ್ಗೆ ಸಂಪಾದಕೀಯವನ್ನು ಬರೆದು ತಮ್ಮ ನುಡಿ ನಮನವನ್ನು ಸಲ್ಲಿಸಿದವು. ಸಂಯುಕ್ತ ಕರ್ನಾಟಕ ಪತ್ರಿಕೆ ಅಂದು ಬರೆದ ಸಂಪಾದಕೀಯ ಇಂತಿದೆ. “ನಮ್ಮಲ್ಲಿ ಹೆಸರಾದ ಸಾಹಿತಿಗಳಿದ್ದಾರೆ, ನುರಿತ ಸಾಮಾಜಿಕ ಕಾರ್ಯಕರ್ತರಿದ್ದಾರೆ, ಅನುಭವಿ ರಾಜಕಾರಣಿಗಳಿದ್ದಾರೆ, ಗಟ್ಟಿಗರೆನಿಸಿದ ಶಿಕ್ಷಣ ಸಂಸ್ಥೆಗಳ ಸಂಘಟಕರಿದ್ದಾರೆ, ಕಳಕಳಿಯ ಕಾರ್ಮಿಕ ನಾಯಕರಿದ್ದಾರೆ, ನಿರ್ದಾಕ್ಷಿಣ್ಯ ಮನೋಭಾವದ ಪತ್ರಕರ್ತರಿದ್ದಾರೆ. ಈ ಒಂದೊಂದೇ ಕ್ಷೇತ್ರದಲ್ಲೂ ಈ ರೀತಿ ಹೆಸರುಗಳಿಸುವಂತೆ ಕೆಲಸ ಮಾಡುವುದು ಸುಲಭದ ಸಂಗತಿಯಲ್ಲ. ಅಂದ ಮೇಲೆ ಈ ಎಲ್ಲಾ ಕ್ಷೇತ್ರದಲ್ಲೂ ಏಕ ಪ್ರಕಾರದ ಸಾಧನೆ ತೋರಿಸಿದ ವ್ಯಕ್ತಿ ತೀರಾ ಅಪರೂಪ. ಆದರೆ ದಿನಕರ ದೇಸಾಯಿ ಅಂಥ ಅಪರೂಪದ ವ್ಯಕ್ತಿತ್ವವನ್ನು ಮೆರೆದವರಲ್ಲಿ ಒಬ್ಬರು. ಅವರದು ಬಹುಮುಖ ವ್ಯಕ್ತಿತ್ವ. ಅಸಾಧಾರಣ ಪ್ರತಿಭೆ. ಅದ್ಭುತ ಸಂಘಟನಾ ಶಕ್ತಿ”
ದಿನಕರ ದೇಸಾಯಿಯವರನ್ನು ಚುಟುಕು ಕವಿ ಎಂದು ಗುರುತಿಸಲಾಗುತ್ತದೆ. ಅವರು ಬರೆದ ಚೌಪದಿಗಳು ಸರ್ವಜ್ಞನ ವಚನಗಳಂತೆ, ಡಿ.ವಿ.ಜಿ. ಯವರ ಮಂಕುತಿಮ್ಮನ ಕಗ್ಗದಂತೆ ಕನ್ನಡದ ಮನೆ ಮನಗಳನ್ನು ತಲುಪಿದೆ. ಚೌಪದಿಗಳಲ್ಲಿ ವ್ಯಂಗ್ಯ ವಿಡಂಬನೆ ಗಳೊಂದಿಗೆ ಅತ್ಯಂತ ಸಮರ್ಥವಾಗಿ ಪ್ರಾಸಗಳನ್ನು ತಮ್ಮ ಅಭಿವ್ಯಕ್ತಿಗೆ ದುಡಿಸಿಕೊಂಡವರು ದಿನಕರ ದೇಸಾಯಿ. ಅವರು ಗಂಭೀರವಾದ ಚಿಂತನೆಗಳಿಂದ ಕೂಡಿದ, ವಿಚಾರ ಪ್ರಚೋದಕ ಕವನಗಳನ್ನು ಬರೆದಿದ್ದಾರೆ. ಪ್ರವಾಸ ಕಥನವನ್ನು, ಅಂತಾರಾಷ್ಟ್ರೀಯ ಕಾರ್ಮಿಕ ಪರಿಷತ್‍ನ್ನು ಕುರಿತು ಪುಸ್ತಕವನ್ನು, ಸಂಶೋಧನಾ ಪ್ರಬಂಧವನ್ನು, ಪ್ರಾಥಮಿಕ ಶಿಕ್ಷಣದ ಕುರಿತು ಗ್ರಂಥವನ್ನು, ಜನಸೇವಕದ ಮುಖ ಪುಟದ ಲೇಖನಗಳನ್ನು, ಸಂಪಾದಕೀಯಗಳನ್ನು ಬರೆದಿದ್ದಾರೆ. ಆದರೆ ಈ ಬಗ್ಗೆ ಅವರ ಕಾಲದಲ್ಲಿ ಹಾಗೂ ಅನಂತರ ಸಾಹಿತಿಗಳಿಂದ ಮತ್ತು ವಿಮರ್ಶಕರಿಂದ ಅವರ ಕೃತಿಗಳಿಗೆ ಸಿಗಬೇಕಾದ ಪ್ರಚಾರ ಹಾಗೂ ಪ್ರಸಿದ್ಧಿ ಸಿಗಲಿಲ್ಲ. ಕೆಲವರು ಅವರನ್ನು ಕೇವಲ ಚುಟುಕು ಕವಿ ಎಂದಷ್ಟೆ ಗುರುತಿಸಿದರು. ಅವರು ಮುಂಬೈಯಲ್ಲಿ ಹೆಚ್ಚುಕಾಲ ವಾಸ್ತವ್ಯವಿದ್ದ ಕಾರಣ ಒಂದು. ಸಮಾಜ ಸೇವೆ ಅವರ ಅತಿ ಮುಖ್ಯ ಕಾಳಜಿ ಆಗಿತ್ತು. ಕಾರ್ಮಿಕ ಸಂಘಟನೆ, ರೈತ ಹೋರಾಟದ ಮೂಲಕ ಜನ ಹಿತಕ್ಕಾಗಿ ದುಡಿದ ಅವರು ಸಾಹಿತಿಗಳ ಮತ್ತು ವಿಮರ್ಶಕರ ಮರ್ಜಿಗಾಗಿ ಕಾಯದೆ ಇದ್ದುದು ಇನ್ನೊಂದು ಕಾರಣ. ಇದರಿಂದ ಆಧುನಿಕ ಕನ್ನಡ ಸಾಹಿತ್ಯದ ಸಮೀಕ್ಷೆ ಹಾಗೂ ವಿಮರ್ಶೆಯ ಸಂದರ್ಭದಲ್ಲಿ ಅವರಿಗೆ ಅವರ ಸಾಹಿತ್ಯ ಕೃತಿಗಳಿಗೆ ನಿಜವಾಗಿ ಸಲ್ಲಬೇಕಾದ ಗೌರವ ಹಾಗೂ ಸ್ಥಾನ-ಮಾನ ಸಿಗಲಿಲ್ಲ ಎಂದು ಹೇಳಬಹುದು.
ಬದುಕು ಬರಹಗಳು ಪರಸ್ಪರ ಸಂಬಂಧಿಯಾದವುಗಳು. ಆದರೆ ಬದುಕಿನ ಬಗೆ ಒಂದಾದರೆ ಬರವಣಿಗೆಯ ರೀತಿಯೇ ಇನ್ನೊಂದಾದವರ ಗಡಣವೇ ಹೆಚ್ಚಾಗಿದೆ. ಹತ್ತರ ಸಂಗಡ ಹನ್ನೊಂದಾಗದೆ ಬದುಕಿದಂತೆ ಬರೆದ ಬಂಡಾಯಗಾರ ದಿನಕರ ದೇಸಾಯಿ ನಿಜ ನೇರಕ್ಕೆ ನಡೆದ, ಆತ್ಮ ಸಾಕ್ಷಿಗೆ ಒಪ್ಪುವಂತೆ ಬರೆದ ದಿನಕರ ದೇಸಾಯಿಯವರ ಬದುಕು ಬರಹಗಳ ಓದು ಹೊಸ ಬದುಕನ್ನು, ಹೊಸತನವನ್ನು ಹಂಬಲಿಸುವವರಿಗೆ ಸ್ಪೂರ್ತಿ ಆಗುತ್ತದೆ. ದಿನಕರ ದೇಸಾಯಿ ತಮ್ಮ ಬದುಕಿನ ಮೂಲಕವೇ ಜನರಿಗೆ ಸ್ಫೂರ್ತಿ ಆಗುತ್ತದೆ. ದಿನಕರ ದೇಸಾಯಿ ತಮ್ಮ ಬದುಕಿನ ಮೂಲಕವೇ ಜನರಿಗೆ ಸ್ಪೂರ್ತಿ ಆದರು. ‘ನುಡಿದಂತೆ ನಡೆ ಇದೆ ಜನ್ಮ ಕಡೆ’ ಎಂದು ಬಸವಣ್ಣನವರ ವಚನಾಂತೆ ನುಡಿದಂತೆ ನಡೆದು ತೋರಿದ, ಬದುಕಿದಂತೆ ಬರೆದು ಬಾಳಿದ ದಿನಕರ ದೇಸಾಯಿ ಕೇವಲ ಒಬ್ಬ ವ್ಯಕ್ತಿ ಅಷ್ಟೆ ಅಲ್ಲ, ಸಮರ್ಥ ಸಂಘಟನಾ ಶಕ್ತಿಯು ಹೌದು.
ದಿನಕರ ದೇಸಾಯಿಯವರು ಜಾತಿ ಮತ ಪಂಥಗಳನ್ನು ಮೀರಿ ನಿಂತ ಅಪ್ಪಟ ಮಾನವತಾವಾದಿ. ಜನಸೇವೆಗಾಗಿ ಹಗಲಿರುಳು ದುಡಿಯಲು ಟೊಂಕಕಟ್ಟಿ ನಿಂತ ಜನಸೇವಕ. ಇವರ ಮನೆತನದ ಮೂಲ ಪುರುಷರು ಗೌಡ ಸಾರಸ್ವತ ಜನಾಂಗಕ್ಕೆ ಸೇರಿದವರು. ಈ ಜನಾಂಗವನ್ನು ಗೌಡ ಸಾರಸ್ವತ ಬ್ರಾಹ್ಮಣ ಎಂದು (ಜೆ.ಎಸ್.ಬಿ) ಕರೆಯಲಾಗುತ್ತದೆ. ಕೊಂಕಣಿ ಇವರ ಮಾತೃ ಭಾಷೆ. ದಿನಕರ ದೇಸಾಯಿಯವರ ಪೂರ್ವಜರು ಕಾರವಾರ ಜಿಲ್ಲೆಯ ಕುಮಟಾ ತಾಲೂಕಿನ ಐತಿಹಾಸಿಕ ಸ್ಥಳ ಮಿರ್ಜಾನ ಕೋಟೆಯ ನಾಯಕ (ಕಿಲ್ಲೆದಾರ) ರಾಗಿದ್ದಾರು. ಅವರ ಪೂರ್ವಜರು ಇಂದಿಗೂ ಕುಮಟಾ ತಾಲೂಕಿನ ಅಂತರ್ವಳ್ಳಿ ಗ್ರಾಮದ ಹೊಂಡದ ಹಕ್ಕಲಿನಲ್ಲಿ ನೆಲೆಸಿದ್ದು. ಅವರ ಮನೆತನದವರನ್ನು ನಾಯಕ ಎಂದು ಕರೆಯಲಾಗುತ್ತದೆ. ಮಿರ್ಜಾನ ಕೋಟೆಯ ಅರಸ ಸರ್ಪಮಲ್ಲಿಕನ ಕಾಲದಲ್ಲಿ ಕೆಲವು ಹಳ್ಳಿಗಳ ಒಡೆತನ ಇವರ ಹಿರಿಯರಿಗೆ ದೊರಕಿದ್ದರಿಂದ ಇವರನ್ನು ದೇಸಾಯಿ ಎಂದು ಕರೆಯತೊಡಗಿದರು. ಶೇಷಗಿರಿ ಎಂಬುವರು ದಿನಕರ ದೇಸಾಯಿಯವರ ಮುತ್ತಜ್ಜ. ಅವರಿಗೆ ಸಾಂಬ ಮತ್ತು ಪುಂಡಲೀಕ ಎಂಬ ಇಬ್ಬರು ಮಕ್ಕಳಿದ್ದರು. ಸಾಂಬ ನಾಯಕರು ದಿನಕರ ದೇಸಾಯಿಯವರ ಅಜ್ಜನಾಗಿದ್ದರು. ಅವರಿಗೆ ರಾಮಚಂದ್ರ, ಮರ್ತೋಬ ದತ್ತಾತ್ರೇಯ, ಸರ್ವೋತ್ತಮ ಎಂಬ ನಾಲ್ಕು ಜನ ಮಕ್ಕಳಿದ್ದರು. ಸಾಂಬ ನಾಯಕರ ಮೂರನೇ ಮಗ ದತ್ತಾತ್ರೇಯ ದೇಸಾಯಿ ದಿನಕರ ದೇಸಾಯಿಯವರ ತಂದೆ. ಅವರು ಹೊಂಡದ ಹಕ್ಕಲಿನಿಂದ ಅಂಕೋಲೆಗೆ ಬಂದು ತಮ್ಮ ಬಂಧುಗಳಾದ ಅರಸ ಅವರ ಮನೆಯಲ್ಲಿ ಉಳಿದುಕೊಂಡು, ಒದನೇ ನಂಬರ ಶಾಲೆಯಲ್ಲಿ ಮುಲ್ಕಿಯವರೆಗೆ ಶಿಕ್ಷಣ ಪಡೆದು, ತಾವು ಕಲಿತ ಶಾಲೆಯಲ್ಲಿಯೇ ಶಿಕ್ಷಕರಾಗಿ ನೇಮಕಗೊಂಡರು. ಅಂಕೋಲೆಯ ಜನರಿಗೆ ದತ್ತ ಮಾಸ್ತರರೆಂದೇ ಪರಿಚಿತರಾದರು. ಅಂಕೋಲೆಯ ರಾಯ ನಾಡಕರ್ಣಿ ಅವರ ಮಗಳು ಅಂಬಿಕಾ ಎನ್ನುವವರನ್ನು ಮದುವೆಯಾದರು. ಅಂಕೋಲೆಯಿಂದ ಅಲಗೇರಿ ಎಂಬ ಹಳ್ಳಿಗೆ ವರ್ಗವಾಗಿ ಹೋದ ದತ್ತಾತ್ರೇಯ ದೇಸಾಯಿಯವರು, ಅಲಗೇರಿಯಲ್ಲಿ ಜಮೀನು ಖರಿದೀಸಿ, ಮನೆಕಟ್ಟಿಸಿ ಅಲ್ಲೇ ವಾಸ್ತವ್ಯ ಮಾಡಿದರು. ದತ್ತಾತ್ರೇಯ ದೇಸಾಯಿಯವರಿಗೆ ನಾಲ್ಕು ಜನ ಮಕ್ಕಳು, ಯಶವಂತ, ಶಂಕರ, ದಿನಕರ, ಸರಸ್ವತಿ ಹೀಗೆ ಮೂರು ಗಂಡು, ಒಂದು ಹೆಣ್ಣು. ದಿನಕರ ದೊಡ್ಡಣ್ಣ ಯಶವಂತ ದೇಸಾಯಿ ಒಡೋದೆಯ ಎಂ.ಎಸ್. ಯುನಿವರ್ಸಿಟಿಯಲ್ಲಿ ಇಂಜಿನಿಯರ್ ಪದವಿ ಪಡೆದು ವಾಸ್ತುಶಿಲ್ಪದ ಮೇಲೆ ವಿಶೇಷ ಅಭ್ಯಾಸ ಮಾಡಿದರು. ಮಧ್ಯಪ್ರದೇಶದ ಅಕೋಲಾದಲ್ಲಿ ಸೇವೆಯಲ್ಲಿದ್ದಾಗ ಖಾನ ದೇಶಕ್ಕೆ ಪ್ರವಾಸಕ್ಕೆ ಹೋದಾಗ ಕಾಲರಾಕ್ಕೆ ತುತ್ತಾಗಿ ಕೊನೆ ಉಸಿರೆಳೆದರು. ಶಂಕರ ದೇಸಾಯಿ ದಿನಕರ ಇನ್ನೊಬ್ಬ ಅಣ್ಣ. ಸ್ವಾತಂತ್ರ್ಯ ಸಂಗ್ರಾಮದಲ್ಲಿ ಭೂಗತ ಹೋರಾಟ ನಡೆಸಿ ಜೈಲುವಾಸ ಅನುಭವಿಸಿದ ಇವರು ತಂದೆಯಂತೆ ಶಿಕ್ಷಣ ವೃತ್ತಿಯನ್ನು ಅನುಸರಿಸಿದರು. ವಿದ್ಯಾರ್ಥಿಗಳ ಅತಿ ಪ್ರೀತಿಯ ಗುರುಗಳಾಗಿದ್ದರು. ದಿನಕರರು ಅವರನ್ನು ದಾದಾ ಎಂದು ಕರೆಯುತ್ತಿದ್ದರು. ೧೯೫೧ರಲ್ಲಿ ಅವರು ಪ್ರಕಟಿಸಿದ ‘ಮಕ್ಕಳ ಗೀತೆಗಳು’ ಎಂಬ ಸಂಕಲನವನ್ನು ಅಣ್ಣ ಶಂಕರ ದೇಸಾಯಿಯವರಿಗೆ ಅರ್ಪಿಸಿದ್ದಾರೆ. ಸರಸ್ವತಿ ದಿನಕರರ ತಂಗಿ, ಮುಂಬೈಯಲ್ಲಿ ಪ್ರಾಧ್ಯಾಪಕರಾಗಿದ್ದ ವಾಮನ ನಾಡಕರ್ಣಿಯವರಿಗೆ ಅವರನ್ನು ಲಗ್ನ ಮಾಡಿ ಕೊಡಲಾಗಿತ್ತು. ತಂಗಿಯ ಆಕಸ್ಮಿಕ ನಿಧನ ದಿನಕರರಿಗೆ ತುಂಬಾ ನೋವನ್ನು ಉಂಟು ಮಾಡಿತ್ತು. “ಮಕ್ಕಳ ಪದ್ಯಗಳು” ಎಂಬ ಪುಸ್ತಕವನ್ನು ದಿನಕರುರು ತಮ್ಮ ಅಗಲಿದ ತಂಗಿಗೆ ಅರ್ಪಿಸಿದ್ದಾರೆ.
ದತ್ತಾತ್ರೇಯ ದೇಸಾಯಿಯವರ ಮೂರನೆಯ ಮಗನೇ ದಿನಕರ. ದಿನಕರ ಎಂಬ ಹೆಸರು ಅವರಿಗೆ ಅನ್ವರ್ಥಕವಾಗಿದೆ. ಕಾಡಿನ ಜಿಲ್ಲೆಯೆಂದು ಹೆಸರಾದ, ಉತ್ತರ ಕಾಣದ ಜಿಲ್ಲೆಯೆಂದು ಆಗಾಗ ಜಿಲ್ಲೆಯ ಬುದ್ದಿಜೀವಿಗಳು ವ್ಯಂಗ್ಯವಾಡಿದ, ಉತ್ತರ ಕನ್ನಡ ಜಿಲ್ಲೆಯ ಹಳ್ಳಿಗಾಡುಗಳಲ್ಲಿ ಜನತಾ ವಿದ್ಯಾಲಯಗಳೆಂಬ ಶಾಲೆಗಳ ಮಾಲೆಗಳನ್ನು ಕಟ್ಟಿ, ಪ್ರಗತಿಪರ ನಿಲುವಿನೊಂದಿಗೆ ಜನಜಾಗೃತಿಯನ್ನುಂಟು ಮಾಡುವ, ‘ಜನಸೇವಕ’ ವೆಂಬ ವಾರ ಪತ್ರಿಕೆಯನ್ನು ಪ್ರಕಟಿಸಿ, ಶಿಕ್ಷಣವನ್ನು ಕುರಿತು ಪುಸ್ತಕಗಳನ್ನು, ಅಗ್ರಲೇಖನಗಳನ್ನು ಬರೆದು, ದಿನಕರರು ಕನ್ನಡ ನಾಡಿನ ಅಕ್ಷರ ಸೂರ್ಯ ಎನಿಸಿಕೊಂಡಿದ್ದಾರೆ. ೧೯೦೯ನೇ ಇಸ್ವಿ ಸೆಪ್ಟೆಂಬರ್ ೧೦ರಂದು ದತ್ತಾತ್ರೇಯ ಮತ್ತು ಅಂಬಿಕಾ ದೇಸಾಯಿಯವರ ಮೂರನೆಯ ಮಗನಾಗಿ ಜನಿಸಿದ ದಿನಕರರು ತಾವು ಹುಟ್ಟಿದ ದಿನವನ್ನು ಹಾಗೆ ತಮ್ಮ ಜೀವನದ ಹಲವು ಸಂಗತಿಗಳನ್ನು ಚೌಪದಿಯ ಚೌಕಟ್ಟಿನಲ್ಲಿ ಕಟ್ಟಿಕೊಟ್ಟ ಬಗೆ ಹೃದ್ಯವಾಗಿದೆ.
“ನಾನು ಹುಟ್ಟಿದ್ದು ಸಪ್ಟೆಂಬರ ಹತ್ತು
          ನೆಲತಾಯಿ ಬಸಿರಾಗಿ ಕದಿರು ಮೂಡಿತ್ತು
          ಹಸಿರು ಸೀರೆಯನುಟ್ಟ ಧರೆಗೆ ಆನಂದ
          ಇದು ನನ್ನ ಸುಭಾಗ್ಯವೆನ್ನುವೆನು ಕಂದ“
(ದಿನಕರ ಚೌಪದಿ-ದಿನಕರ ದೇಸಾಯಿ, ಚು.ಸಂ. ೧೨೮೭, ಪು. ೨೫೮)
ಮಳೆಯುಂಡ ನೆಲತಾಯಿ ಬಸಿರಾಗಿ, ಭತ್ತದ ಗದ್ದೆಗಳಲ್ಲಿ ಕದಿರು ಮೂಡಿ, ಹಸಿರು ಸೀರೆಯನ್ನುಟ್ಟಂತೆ ಭೂಮಿಗೆ ಆನಂದವಾದ ಕಾಲದಲ್ಲಿಯೇ ನಾನು ಹುಟ್ಟಿ ಬಂದೆ. ಇದು ನನ್ನ ಸುಭಾಗ್ಯ ಎನ್ನುತ್ತಾರೆ. ಕವಿ ದಿನಕರ ದೇಸಾಯಿ. ಹೊಳೆವ ಕಣ್ಣುಗಳ, ಗೌರವರ್ಣದ ಬಾಲಕ ದಿನಕರ, ಅಣ್ಣಂದಿರು ಹಾಗೂ ತಂಗಿಯೊಡನೆ ಬೆಳೆಯತೊಡಗಿದರು. ಅಣ್ನಂದಿರು ತಮ್ಮನನ್ನು ಪ್ರೀತಿಯಿಂದ ‘ದಿನು’ ಎಂದು ಕರೆಯುತ್ತಿದ್ದರು. ತಾಯಿ ಅಂಬಿಕಾ, ದತ್ತಾತ್ರೇಯ ದೇಸಾಯಿಯವರಿಗೆ ಅನುರೂಪಳಾದ ಪತ್ನಿ. ತಮ್ಮ ಮಕ್ಕಳನ್ನು ಅತ್ಯಂತ ಪ್ರೀತಿಯಿಂದ ಸಾಕಿ ಸಲುಹಿದ್ದರು. ದಿನಕರರು ಒಂಬತ್ತನೇ ವರ್ಷದಲ್ಲಿದ್ದಾಗ ಅವರ ತಾಯಿ ವಿಷಮೀತಜ್ವರಕ್ಕೆ ತುತ್ತಾಗಿ ಸಾವನ್ನಪ್ಪಿದ್ದರು. ಇದು ಅವರ ಕುಟುಂಬಕ್ಕೆ ಅತಿದೊಡ್ದ ಅಪಘಾತವಾಗಿತ್ತು. ತನ್ನ ಮಗ ‘ದಿನು’ ಇಂಗ್ಲೀಷ ಕಲಿತು ದೊಡ್ಡ ಸಾಹೇಬನಾಗಬೇಕು ಎಂಬ ಆಸೆ ಹೊತ್ತಿದ್ದ. ಆ ತಾಯಿಯ ಬಗ್ಗೆ, ನನ್ನೊಂದಿಗೆ ಹೇಳುವಾಗ ತಮ್ಮ ಇಳಿವಯಸ್ಸಿನಲ್ಲೂ ದಿನಕರರು ಗದ್ಗದಿತರಾಗಿದ್ದರು. ಸಣ್ಣ ಮಕ್ಕಳ ಆರೈಕೆಯ ಹೊಣೆ ದತ್ತಾತ್ರೇಯ ದೇಸಾಯಿಯವರ ಮೇಲೆ ಬಿತ್ತು ಆಗ ಅವರು ಕಾರವಾರದ ಮಾಜಾಳಿಯವರಾದ ಕೃಷ್ಣೆ ಎಂಬುವವರನ್ನು ಮರು ಮದುವೆಯಾದರು. ಕೃಷ್ಣಾ ಬಾಯಿಯವರು ತಮ್ಮ ಮಕ್ಕಳಂತೆ ಇವರನ್ನು ಸಾಕಿ ಸಲಹಿದರು. ತಾಯಿಯ ನೆನಪದಾಗ ಬಾಲಕ ದಿನಕರ ಜೋರಾಗಿ ಅಳುತ್ತಿದ್ದಾಗ, ತಂದೆಯವರು ತಮ್ಮ ದಿನುವನ್ನು ಸಂತೈಸುತ್ತಿದ್ದ ಪರಿಯನ್ನು ಶಂಕರ ದೇಸಾಯಿಯವರು ತಮ್ಮ ಸಂದರ್ಶನದಲ್ಲಿ ವಿವರಿಸಿದ್ದಾರೆ. ಮನೆಗೆ ಆಗಾಗ ಬಂಧುಗಳು ಬಂದಾಗ, ದಿನಕರ ದೇಸಾಯಿಯವರು ಅವರು ಕೊಟ್ಟ ದುಡ್ಡಿನಿಂದ ಮೇಣಬತ್ತಿಯನ್ನು ತಂದು ಹಚ್ಚಿ, ಆ ಬೆಳಕನ್ನು ಕಂಡು ಸಂತಸ ಪಡುತ್ತಿದ್ದರು. ಬಾಲ್ಯದಲ್ಲಿ ಮೇಂಅಬತ್ತಿಯನ್ನು ತ್ರಂದು ಹಚ್ಚಿ ಆನಂದ ಪಡುತ್ತಿದ್ದ ಅವರ ಹವ್ಯಾಸ ಮುಂದೆ ಅದು ಪ್ರವೃತ್ತಿಯಾಗಿ ಬೆಳೆಯಿತು. ಕವಿ ಕರ್ಮಯೋಗಿ ಆಗಿ ರೂಪುಗೊಂಡ ದಿನಕರ ದೇಸಾಯಿ ಉತ್ತರ ಕನ್ನಡ ಜಿಲ್ಲೆಯ ತುಂಬಾ ಶಾಲಾ ಕಾಲೇಜುಗಳನ್ನು ತೆರೆದರು. ಅನಕ್ಷರತೆಯ ಗಾಢಾಂಧಕಾರ ದಲ್ಲಿದ್ದ ಜನತೆಗೆ ಅವರು ಜ್ಞಾನ ದೀವಿಗೆ ಆಗಿ ಅಕ್ಷರ ದೇಗುಲಗಳನ್ನು ಆರಂಭಿಸಿದರು. ದಿನಕರ ದೇಸಾಯಿಯವರು ತಮ್ಮ ವಿದ್ಯಾಲಯಗಳ ಮೂಲಕ ಹಚ್ಚಿದ ಮೇಣಬತ್ತಿಯ ಬೆಳಕು. ಇಂದು ನಾಡಿನಾದ್ಯಂತ ತನ್ನ ಪ್ರಭೆಯನ್ನು ಬೀರುತ್ತಿದೆ.
ತಂದೆಯ ಬಗೆಗೆ ದಿನಕರ ದೇಸಾಯಿಯವರಿಗೆ ವಿಶೇಷವಾದ ಪ್ರೀತಿ ಮತ್ತು ಅಭಿಮಾನ ‘ದಾಸಾಳ’ ಎಂಬ ತಮ್ಮ ಕವನ ಸಂಕಲನದಲ್ಲಿ ಅವರು ಅಭಿವ್ಯಕ್ತಿಸಿದ್ದು ಹೀಗೆ.
‘ಶೀಲವೆಂಬುದು ಮಗನೆ ಜೀವನದ ಜೇನು’
          ಎಂದು ಕಾಗುಣಿತ ಕಲಿಸಿದೆ ನನಗೆ ನೀನು.
          ನೀನು ಕಲಿಸಿದ ವರ್ಣಮಾಲೆಯ ಸುವರ್ಣ
          ಬಂಗಾರಗಿಂತಲೂ ಶ್ರೇಷ ದತ್ತಣ್ಣ.
          ……………………….
          ದತ್ತಣ್ಣ, ನಿನ್ನ ಹೃದಯದ ಹಣೆ ವಿಶಾಲ
          ನಾನು ತೀರಿಸಲಾರೆ ನೀನಿತ್ತ ಸಾಲ.
          (ದಾಸಾಳ-ದಿನಕರ ದೇಸಾಯಿ, ಪು.೧೪)
ದಿನಕರ ದೇಸಾಯಿಯವರು ತಮ್ಮ ಬದುಕಿನ ಕೆಲವು ಮಹತ್ವದ ಸಂಗತಿಗಳನ್ನು ತಮ್ಮ ಇಳಿ ವಯಸ್ಸಿನಲ್ಲಿ ನೆನಪಿಸಿಕೊಂಡು ಶ್ರೀ ಎಂ. ಎ ನಾಯಕ ಅವರಿಗೆ ಅದನ್ನು ಸಂಕ್ಷೇಪವಾಗಿ ಹೇಳಿ ಬರೆಸಿದ್ದು ಸಮಯ ಸಿಕ್ಕಾಗ ಅದನ್ನೆಲ್ಲಾ ವಿವರಿಸುವುದಾಗಿ ತಿಳಿಸಿದ್ದರಂತೆ. ಮುಂದೆ ತಾವು ಬರೆಯುವ ಆತ್ಮ ಚರಿತ್ರೆಯಲ್ಲಿ ಅದನ್ನು ಅಳವಡಿಸಿಕೊಳ್ಳುವ ವಿಚಾರ ಅವರಿಗೆ ಇತ್ತು. ಆದರೆ ಅದು ಕೃತಿರೂಪಕ್ಕೆ ಬರಲಿಲ್ಲ. ಬಹುಮುಖಿ ವ್ಯಕ್ತಿತ್ವದ ದಿನಕರರು ತಮ್ಮ ಆತ್ಮ ಚರಿತ್ರೆಯನ್ನು ಬರೆದಿದ್ದರೆ ಕನ್ನಡ ಸಾಹಿತ್ಯ ಪ್ರಪಂಚಕ್ಕೆ ಈವನದ ವಿವಿಧ ರಂಗಗಳೊಂದಿಗೆ ಸಂಪರ್ಕವಿದ್ದ ದಿನಕರರ ಆತ್ಮ ಚರಿತ್ರೆ ಹೆಚ್ಚು ಉಪಯುಕ್ತವಾಗುವ ಸಾಧ್ಯತೆ ಇತ್ತು.
ಶಿಕ್ಷಣ – ಶಿಕ್ಷಕರಾಗಿದ್ದ ದತ್ತಾತ್ರೇಯ ದೇಸಾಯಿಯವರು ತಮ್ಮ ಮಕ್ಕಳಿಗೆ ಅವರ ಆಸಕ್ತಿಯನ್ನು ಗಮನಿಸಿ ಶಿಕ್ಷಣ ನೀಡಲು ಶ್ರಮಿಸಿದರು. ದಿನಕರರು ತಮ್ಮ ತಂದೆಯವರಿದ್ದ ಅಲಗೇರಿ ಶಾಲೆಯಲ್ಲಿಯೇ ಕನ್ನಡ ನಾಲ್ಕನೇ ಇಯತ್ತೆವರೆಗೆ ಓದಿದರು. ನಂತರ ಎಡ್ವರ್ಡ ಹೈಸ್ಕೂಲಿನಲ್ಲಿ ಕಲಿತರು. ಆ ವೇಳೆ ಕಾರವಾರದ ಗವರ್ನಮೆಂಟ್ ಹೈಸ್ಕೂಲಿನ್ನು ಸೇರಿ ತಮ್ಮ ಮೆಟ್ರಿಕ್ಯುಲೇಷನ ಪರೀಕ್ಷೆಯನ್ನು ಪಾಸು ಮಾಡಿದರು. ಉಚ್ಚ ಶಿಕ್ಷಣಕ್ಕಾಗಿ ಬೆಂಗಳೂರಿಗೆ ಹೋದರು. ಅಲ್ಲಿ ಕನ್ನಡದ ಹೆಸರಾಂತ ಕವಿಗಳಾಗಿದ್ದ ವಿ.ಸೀತಾರಾಮಯ್ಯ ಅವರು ಇಂಟರ್ ಮಿಡಿಯೆಟ್ ಕಲಿಯುತ್ತಿದ್ದಾಗ ದಿನಕರ ದೇಸಾಯಿಯವರ ಗುರುಗಳಾಗಿದ್ದರು. ಅವರ ಸಾನಿಧ್ಯ ದಿನಕರರ ಅರಿವಿನ ಕ್ಷಿತಿಜವನ್ನು ವಿಸ್ತರಿಸಿತು. ಬೆಂಗಳೂರಿನ ಇಂಟರ ಮಿಡಿಯೆಟ್ ಕಾಲೇಜಿಗೆ ತಮ್ಮ ವ್ಯಾಸಂಗವನ್ನು ಮುಗಿಸಿ ಬಿ.ಎ. ವ್ಯಾಸಂಗ ಮಾಡಲು ಮೈಸೂರಿನ ಮಹಾರಾಜ ಕಾಲೇಜಿಗೆ ಹೋದರು. ಅಲ್ಲಿ ಕನ್ನಡ ಇತಿಹಾಸ ಹಾಗೂ ರಾಜ್ಯಶಾಸ್ತ್ರದ ಮೂರು ಪತ್ರಿಕೆಗಳನ್ನು ದಿನಕರರು ತಮ್ಮ ವ್ಯಾಸಂಗಕ್ಕೆ ಆಯ್ದುಕೊಂಡಿದ್ದರು. ಇಂಗ್ಲೀಷಿನ ಎರಡು ಕನ್ನಡದ ಒಂದು ಪತ್ರಿಕೆಯನ್ನು ಬಿ.ಎ. ವ್ಯಾಸಂಗಕ್ಕೆ ಕಡ್ಡಾಯವಾಗಿ ತೆಗೆದುಕೊಳ್ಳಬೇಕಾಗಿತ್ತು. ತೀ.ನಂ. ಶ್ರೀಕಂಠಯ್ಯನವರು ಅವರಿಗೆ ಕನ್ನಡವನ್ನು ಕಲಿಸುತ್ತಿದ್ದರು. ಕಾಲೇಜಿನ ಪ್ರಿನ್ಸಿಪಾಲರಾಗಿದ್ದ ಜೆ.ಸಿ. ರೋಲೆಯವರ ಅಚ್ಚುಕಟ್ಟುತನ ಹಾಗೂ ಶಿಸ್ತು ತಮ್ಮ ಬದುಕಿನ ಮೇಲೆ ಪ್ರಭಾವ ಬೀರಿದ್ದಾಗಿ ಅವರು ತಮ್ಮ ಸಂದರ್ಶನದಲ್ಲಿ ಹೇಳಿದ್ದರು. ಟಿ. ಎಸ್. ವೆಂಕಣ್ಣಯ್ಯ, ಬಿ. ಎಂ. ಶ್ರೀಕಂಠಯ್ಯ ಮೊದಲಾದವರು ಅವರ ಗುರುಗಳಾಗಿದ್ದರು. ಬಿ.ಎಂ. ಶ್ರೀಯವರು ‘ಇಂಗ್ಲೀಷ್ ಗೀತೆಗಳು’ ಸಂಕಲನ ತಮ್ಮ ಮೇಲೆ ಪ್ರಭಾವ ಬೀರಿದ್ದಾಗಿ ದಿನಕರರು ತಿಳಿಸಿದ್ದಾರೆ. ಶ್ರೀಯವರು ಸಂಪಾದಿಸಿದ ‘ತಳಿರು’ ಕವನ ಸಂಗ್ರಹದಲ್ಲಿ ದಿನಕರ ದೇಸಾಯಿಯವರ ನಾಲ್ಕು ಕವಿತೆಗಳು ಪ್ರಕಟಗೊಂಡಿದ್ದು ವಿಶೇಷ. ೧೯೩೧ನೇ ಇಸ್ವಿಯಲ್ಲಿ ದಿನಕರರು ಬಿ.ಎ. ಪರೀಕ್ಷೆಯಲ್ಲಿ ಪ್ರಥಮ ವರ್ಗದಲ್ಲಿ ತೇರ್ಗಡೆಯಾಗುವುದರೊಂದಿಗೆ ಕ್ಯಾಂಡಿ ಪಾರಿತೋಷಕವನ್ನು ಪಡೆದುಕೊಂಡರು. ಬಿ.ಎ. ಪದವಿ ಮುಗಿಯುತ್ತಿದ್ದಂತೆ ಕಾರವಾರದ ಹಿಂದೂ ಹೈಸ್ಕೂಲಿನಲ್ಲಿ ಶಿಕ್ಷಕರಾಗಲು ಅವರಿಗೆ ಕರೆ ಬಂದಿತ್ತು . ಮುಂದೆ ವ್ಯಾಸಂಗ ಮಾಡುವ ಇಚ್ಚೇ ಇದ್ದ ದಿನಕರರು ಅದನ್ನು ನಿರಾಕರಿಸಿ ಎಂ.ಎ. ವ್ಯಾಸಂಗ ಮಾಡಲು ಮುಂಬೈಗೆ ಹೋದರು. ಆ ಕಾಲದಲ್ಲಿ ಎಂ.ಎ. ಪದವಿ ಪಡೆಯಲು ಪಠ್ಯಕ್ರಮ ಅಭ್ಯಾಸ ಮಾಡಿ ಪರೀಕ್ಷೆ ಕೊಡುವ ಅಥವಾ ಯಾವುದಾದರೊಂದು ವಿಷಯವನ್ನು ಆಯ್ದುಕೊಂಡು ಪ್ರಬಂಧ ಕೊಡುವ ಅವಕಾಶ ಇತ್ತು. ಆಗ ದಿನಕರರು ‘Mahamandaleshwaras undre the chalukyaas of kalyani’ ಎಂಬ ವಿಷಯದ ಮೇಲೆ ಮಹಾಪ್ರಬಂಧ ಬರೆಯುವ ಸಿದ್ಧತೆ ನಡೆಸಿದರು. ಶ್ರೇಷ್ಠ ಇತಿಹಾಸಕಾರರಾದ ಫಾದರ್ ಹೆರಾಸ್ ಅವರು ದಿನಕರರ ಮಾರ್ಗದರ್ಶಕರಾಗಿದ್ದರು. ಅವರ ಜೊತೆಗೆ ಉಳಿದ ಏಳು ಮಂದಿ ಇದೇ ಬಗೆಯ ಸಂಶೋಧನೆಯನ್ನು ಕೈಗೊಂಡಿದ್ದರು. ಈ ಎಲ್ಲಾ ಮಹಾ ಪ್ರಬಂಧಗಳಲ್ಲಿ ದಿನಕರರು ಮಂಡಿಸಿದ ಪ್ರಬಂಧ ಉತ್ಕೃಷ್ಟವಾಗಿದ್ದು, ಅದಕ್ಕೆ ಎಂ.ಎ. ಪದವಿಯೊಂದಿಗೆ ಸೇಂಟ್ ಜೆವಿಯರ್ ರಜಶ ಪದಕವು ದೊರೆಯಿತು. ಕರ್ನಾಟಕದ ಇತಿಹಾಸವನ್ನು ಅಧ್ಯಯನ ಮಾಡುವವರಿಗೆ ಈ ಕೃತಿ ಒಂದು ಆಕರ ಗ್ರಂಥವಾಗಿದೆ.
ದಿನಕರರು ಸದಾ ಕ್ರಿಯಾಶೀಲ ವ್ಯಕ್ತಿ. ಅವರು ಎಂದಿಗೂ ಆಲಸಿ ಆಗಿರಲಿಲ್ಲ. ಎಂ.ಎ. ವ್ಯಾಸಂಗ ಮಾಡುತ್ತಿರುವಾಗಲೇ ಅವರು ಎಲ್.ಎಲ್.ಬಿ. ವ್ಯಾಸಂಗ ಮಾಡುತ್ತಿದ್ದರು. ಮಹಾ ಪ್ರಬಂಧವನ್ನು ಮಂಡಿಸುವ ಮೂಲಕ ಎಂ.ಎ. ಪದವಿಯನ್ನು, ಪರೀಕ್ಷೆ ಬರೆಯುವ ಮೂಲಕ ಎಲ್.ಎಲ್.ಬಿ. ಪದವಿಯನ್ನು ಅವರು ಪೂರ್ತಿಗೊಳಿಸಿದರು. ಕೆಲಸ ಮಾಡಲು ಕರೆಬಂದಿತ್ತು. ಸಮಾಜ ವಾಡಿಯಾ ಕಾಲೇಜಿನಲ್ಲಿ ಉಪನ್ಯಾಸಕರಾಗಿ ಕೆಲಸ ಮಾಡಲು ಕರೆಬಂದಿತ್ತು. ಸಮಾಜ ಸೇವೆಯಲ್ಲಿ ಆಸಕ್ತರಾಗಿದ್ದ ದಿನಕರರು ಉಪನ್ಯಾಸಕ ವೃತ್ತಿಯನ್ನು ನಿರಾಕರಿಸಿದರು.
ಎಂ.ಎ, ಎಲ್.ಎಲ್.ಬಿ. ಪದವಿ ಮುಗಿಸಿದ ಅವರು ಬೆಳಗಾವಿ ನ್ಯಾಯಲಯದಲ್ಲಿ ವಕೀಲ ವೃತ್ತಿ ಕೈಗೊಳ್ಳಲು ಬಯಸಿದ್ದರು. ಅದಕ್ಕಾಗಿ ಸನ್ನದನ್ನು ತೆಗೆದುಕೊಳ್ಳಲು ಬೆಳಗಾವಿಗೆ ಹೋಗಿದ್ದರು. ಅಲ್ಲಿಯ ಹೋಟೆಲ್ ಒಂದರಲ್ಲಿ ಚಹಾ ಕುಡಿಯಲು ಕುಳಿತಾಗ ಸರ್ವಂಟ್ಸ್ ಆಫ್ ಇಂಡಿಯಾ ಸೊಸೈಟಿಯನ್ನು ಸೇರಲಿಚ್ಚಿಸುವವರು ಅರ್ಜಿ ಸಲ್ಲಿಸಬಹುದು ಎಂಬ ಪತ್ರಿಕೆಯ ಜಾಹಿರಾತನ್ನು ನೋಡಿದರು. ಅವರ ಸಂಬಂಧಿಕರಾದ ನರಹರಿ ಪಿಕಳೆಯವರು ಸರ್ವಂಟ್ಸ್ ಆಫ್ ಇಂಡಿಯಾ ಸೊಸೈಟಿಯ ಬಗ್ಗೆ ಒಳ್ಳೆಯ ಮಾತನ್ನು ಆಡಿದಾಗ, ಅವರು ಅದನ್ನು ಸೇರುವ ನಿರ್ಧಾರವನ್ನು ಗಟ್ಟಿಗೊಳಿಸಿದರು. ಈ ವಿಷಯವನ್ನು ತಂದೆಯವರಿಗೆ ತಿಳಿಸಿದಾಗ, ಅವರು ನಿನ್ನ ಇಷ್ಟದಂತೆ ಮಾಡಿ ಎಂದು ಹೇಳಿ ತಮ್ಮ ಒಪ್ಪಿಗೆ ಸೂಚಿಸಿದರು. ಸರ್ವೆಂಟ್ಸ್ ಆಫ್ ಇಂಡಿಯಾ ಸಒಸೈಟಿ (ಭಾರತ ಸೇವಕ ಸಮಾಜ) ಯನ್ನು ನಾಮಧಾರ ಗೋಪಾಲಕೃಷ್ಣ ಗೋಖಲೆಯವರು ೧೯೦೫ರಲ್ಲಿ ಸ್ಥಾಪಿಸಿದ್ದರು. ಜನರಲ್ಲಿ ರಾಷ್ಟ್ರೀಯ ಮನೋಭಾವನೆಯನ್ನು ಉದ್ದಿಪಿಸುವ ಹಾಗೂ ಶೈಕ್ಷಣಿಕವಾಗಿ ಸಾಮಾಜಿಕವಾಗಿ ದೇಶದ ಜನತೆಯನ್ನು ಉದ್ದರಿಸುವ ಆಶಯದೊಂದಿಗೆ ಭಾರತ ಸೇವಕ ಸಮಾಜವನ್ನು ಸ್ಥಾಪಿಸಲಾಯಿತು. ಈ ಸಂಸ್ಥೆಗೆ ಯಾರು ಬೇಕಾದರೂ ಇಷ್ಟ ಬಂದಾಗ ಸೇರುವಂತಿರಲಿಲ್ಲ. ಅದು ಸೇವಾವೃತಿಗಳ, ನಿಸ್ವಾರ್ಥಿಗಳ ಹಾಗೂ ದೇಶಭಕ್ತರ ಗರಡಿ ಮನೆಯಂತಿತ್ತು. ಅಲ್ಲಿ ಪ್ರವೇಶ ಪಡೆಯುವ ವ್ಯಕ್ತಿಯ ಪ್ರಾಮಾಣಿಕತೆ, ನಿಷ್ಠೆ, ನಿಸ್ವಾರ್ಥ ಮನೋಭಾವವನ್ನು ಒರಗೆ ಹಚ್ಚಿ, ಆತನನ್ನು ಸೇರಿಸಿಕೊಳ್ಳಲಾಗುತ್ತಿತ್ತು. ದಿನಕರ ದೇಸಾಯಿಯವರು ಭಾರತ ಸೇವಾ ಸಮಾಜಕ್ಕೆ ಪ್ರವೇಶ ಪಡೆಯಲು ಕಾರ್ಮಿಕ ಅಂದೋಲನದ ಪಿತಾಮಹರು ಕೂಲಿಕಾರರ ಮುಂದಾಳುಗಳೂ ಲೋಕಸಭೆಯ ಸದಸ್ಯರು ಆದ ಶ್ರೀ ಎನ್.ಎಂ. ಜೋಶಿಯವರನ್ನು ಭೇಟಿಮಾಡಿದ್ದರು. ಅವರು ಭಾರತ ಸೇವಕ ಸಮಾಜದ ಅಂದಿನ ಉಪಾಧ್ಯಕ್ಷರಾಗಿದ್ದು, ದಿನಕರರನ್ನು ತಾತ್ಕಾಲಿಕವಾಗಿ ನೇಮಿಸಿಕೊಂಡರು. ಜೋಶಿಯವರು ದಿನಕರ ದೇಸಾಯಿಯವರಿಂದ ಭಾರಾ ಸೇವಕ ಸಮಾಜಕ್ಕೆ ಸಂಬಂಧಿಸಿದ ಕೆಲವು ತಿದ್ದುಪಡಿಗಳನ್ನು ಹೇಳಿ ಬರೆಯಿಸಿದರು. ಲೋಕಸಭೆಯ ಅಧಿವೇಶನಕ್ಕೆ ದಿನಕರರನ್ನು ಕರೆದುಕೊಂಡು ಹೋಗಿ ಅಲ್ಲಿಯ ಕಲಾಪಗಳನ್ನು ಸಂಯುಕ್ತ ಕರ್ನಾಟಕ ಪತ್ರಿಕೆಯಲ್ಲಿ ಬರೆಯಲು ತಿಳಿಸಿದರು. ಅಸೆಂಬ್ಲಿಯ ಅಟ್ಟದಿಂದ, ಅಸೆಂಬ್ಲಿಯ ಉಪ್ಪರಿಗೆಯಿಂದ, ಅಸೆಂಬ್ಲಿಯ ಗ್ಯಾಲರಿಯಿಂದ ವ್ಂಬ ಶಿರೋನಾಮೆಯಲ್ಲಿ ದಿನಕರರು ಲೇಖಕಕರು ಲೇಖನವನ್ನು ಬರೆದು ಕಳಿಸಿದರು. ಅದು ೧೯೩೭ನೇ ಇಸ್ವಿಯ ಸಂಯುಕ್ತ ಕರ್ನಾಟಕ ಪತ್ರಿಕೆಯಲ್ಲಿ ೪೦ ಕಂತುಗಳಲ್ಲಿ ಪ್ರಕಟವಾಯಿತು. ತಮ್ಮ ಹೆಸರನ್ನು ಹಾಕದೆ ‘ಕನ್ನಡ ಪ್ರೇಕ್ಷಕನೊಬ್ಬನ ನಿರೀಕ್ಷೆ’ ಎಂಬ ಹೆಸರಿನಲ್ಲಿ ದಿನಕರರು ಸಂಸದೀಯ ಕಲಾಪಗಳನ್ನು ಬರೆದರು. ಎನ್.ಎಂ. ಜೋಶಿಯವರು ಭಾರತ ಸೇವಕ ಸಮಾಜದ ಮದ್ರಾಸ ಶಾಖೆಯ ಕನ್ನಡಿಗರಾದ ವೆಂಕಟಸುಬ್ಬಯ್ಯ ಅವರಿಗೆ ಆ ಲೇಖನಗಳನ್ನು ಕಳುಹಿಸಿ ಅದರ ಗುಣಮಟ್ಟದ ಬಗ್ಗೆ ಕೇಳಿದಾಗ ಅದು ಚೆನ್ನಾಗಿದೆ ಎಂದು ಎನ್.ಎಂ. ಜೋಶಿಯವರಿಗೆ ತಿಳಿಸಿದರು. ಗುರುಗಳಾದ ಜೋಶಿಯವರು ಒಡ್ಡಿದ ಎಲ್ಲಾ ಪರೀಕ್ಷೆಗಳಲ್ಲಿ ದಿನಕರರು ಯಶಸ್ವಿಯಾಗಿ ತೇರ್ಗಡೆಯಾದರು. ೧೯೩೫ರಲ್ಲಿ ಭಾರತ ಸೇವಕ ಸಮಾಜ ಅಜೀವ ಸದಸ್ಯರಾಗಿ ಸೇವಾ ಜೀವನ ಆರಂಭಿಸುವವರಿಗೆ ಕರೆಯನ್ನು ನೀಡಿತು. ದಿನಕರ ದೇಸಾಯಿಯವರು ಇದಕ್ಕೆ ಅರ್ಜಿಯನ್ನು ಸಲ್ಲಿಸಿದ್ದರು. ಈ ಸಂದರ್ಭದಲ್ಲಿ ಎನ್. ಎಂ. ಜೋಶಿಯವರು ನೀನು ನನ್ನೊಡನೆ ಇದ್ದು ಕೆಲಸ ಮಾಡಿರುವೆ. ಅದಕ್ಕಾಗಿ ಸಂಭಾವನೆ ಕೊಡುತ್ತೇನೆ ಎಂದರು. ದಿನಕರ ದೇಸಾಯಿಯವರು ಅದನ್ನು ಸ್ವೀಕರಿಸಲು ಒಪ್ಪಲಿಲ್ಲ. ಈ ಸತ್ವ ಪರೀಕ್ಷೆಯಲ್ಲಿ ಸಹ ಅವರು ಉತ್ತೀರ್ಣರಾದರು. ಆಗ ಜೋಶ್ಯವರು ದಿನಕರರಿಗೆ ದಿಲ್ಲಿಯ ಸುತ್ತಮುತ್ತಲಿನ ಪ್ರೇಕ್ಷಣಿಯ ಸ್ಥಳಗಳನ್ನು ನೋಡಲು, ಆಗಾಕ್ಕೆ ಹೋಗಿ ಅಲ್ಲಿಯ ತಾಜಮಹಲ್‍ನ್ನು ನೋಡುವ ಏರ್ಪಾಡು ಮಾಡಿ ನಂತರ ಅವರನ್ನು ಮುಂಬೈಗೆ ಕಳಿಹಿಸಿಕೊಟ್ಟರು.
ದಿನಕರ ದೇಸಾಯಿಯವರು ತಾವು ಬಯಸಿದ್ದ ಭಾರತ ಸೇವಕ ಸಮಾಜದ ಅಜೀವ ಸದಸ್ಯರಾಗಿ ಆಯ್ಕೆ ಆದರು. ನಿಷ್ಠೆ ಹಾಗೂ ನಿಯತ್ತಿನಿಂದ ತಮ್ಮ ಕಾರ್ಯ ಚಟುವಟಿಕೆಗಳನ್ನು ನಡೆಸಿದರು. ಅಲ್ಲಿ ಸೇರಿದಾಗ ಅವರ ಆರಂಭಿಕ ವೇತನ ಕೇವಲ ೭೫ ರೂಪಾಯಿ. ಈ ಸಂಗತಿಯನ್ನು ಮದುವೆ ಆಗುವ ಮೊದಲೇ ಮಾತುಕತೆಯಲ್ಲಿ ತನ್ನ ಸತಿ ಆಗುವಳಿಗೆ ತಿಳಿಸಿದ್ದರು. ದಿನಕರ ದೇಸಾಯಿ. ೧೯೩೬ನೇ ಇಸ್ವಿ ಜುಲೈ ೨ನೇ ತಾರೀಖಿನಂದು ದಿನಕರ ದೇಸಾಯಿಯವರು ಕಾರವಾರ ತಾಲೂಕಿನ ಬಾಡ ಗ್ರಾಮದ ಮಹಾಭಲೇಶ್ವರ ವಾಗಳೆ ಹಾಗೂ ರುಕ್ಮೀಣಿ ಬಾಯಿಯವರ ಮೊದಲ ಮಗಳು ಇಂದಿರಾ ಅವರನ್ನು ರಿಜಿಸ್ಟರ್ ಮದುವೆ ಆದರು. ಆಗಿನ ಕಾಲದ ದೀರ್ಘ ವಿವಾಹ ವಿಧಿಗೆ ದಿನಕರರು ಅವಕಾಶ ಕೊಡಲಿಲ್ಲ. ಕೇವಲ ೧೩ ರೂಪಾಯಿಗಳಲ್ಲಿ ನನ್ನ ಮದುವೆಯ ವಿಧಿ ಮುಗಿದಿತ್ತು ಎಂದು ದಿನಕರರು ಹೇಳಿದ್ದಾರೆ. ಅಂದಿನ ಸಾಂಪ್ರದಾಯಿಕ ವಿವಾಹ ವ್ಯವಸ್ಥೆಯ ವಿರುದ್ದ್ಝ ದಿನಕರ ದೇಸಾಯಿ ಬಂಡಾಯ ಮಾಡಿದ್ದರು. ಆ ಸರಳ ವಿವಾಹಕ್ಕೆ ಪ್ರಸಿದ್ಧ ಕವಿಗಳಾಗಿದ್ದ ಪಂಜೆ ಮಂಗೇಶರಾವ್ ಸಾಕ್ಷಿ ಆಗಿದ್ದರು. ದಿನಕರ ದೇಸಾಯಿಯವರ ಸಮಾಜ ಸೇವಾ ಕಾರ್ಯಗಳಿಗೆ, ಸಾಹಿತ್ಯ ರಚನೆಗೆ, ಪತ್ರಿಕೋದ್ಯಮಕ್ಕೆ ಸರ್ವೆಂಟ್ಸ್ ಅಂಡ್ ಇಂಡಿಯಾ ಸೊಸೈಟಿಯಲ್ಲಿ ಕಾರ್ಯಕಲಾಪಗಳಿಗೆ ದಿನಕರರು ಸಂಗಾತಿಯಾಗಿ ಇಂದಿರಾ ದೇಸಾಯಿ ಸಮರ್ಥ ಸಾತ್ ನೀಡಿದ್ದರು. ಅವರಿಗೆ ಇಬ್ಬರು ಹೆಣ್ಣು ಮಕ್ಕಳು ಹಿರಿಯ ಮಗಳು ಉಷಾ, ಎರಡನೇ ಮಗಳು ನಿಷಾ. ಮುಂದಿನ ಗಂಡು ಸಂತಾನಕ್ಕೆ ಕಾಯದೇ ಸ್ವತಃ ದಿನಕರ ದೇಸಾಯಿಯವರು ಸಂತಾನಹರಣ ಶಸ್ತ್ರ ಚಿಕಿತ್ಸೆ ಮಾಡಿಸಿಕೊಂಡು ಉಳಿದವರಿಗೂ ಮಾದರಿ ಆದರು. ದಿನಕರ ಎಂದರೆ ಸೂರ್ಯ, ಇಂದು ಎಂದರೆ ಚಂದ್ರ (ಇಂದಿರಾ). ಸೂರ್ಯ ಚಂದ್ರರು ಹಗಲು (ಉಷಾ) ರಾತ್ರಿ (ನಿಷಾ)ಗಳಿಗೆ ಕಾರಣರಾಗುತ್ತಾರೆ. ಸೇವಾ ವೃತ್ತಿಯಿಂದ ದಿನಕರ ದೇಸಾಯಿಯವರು ತನ್ನ ಚುಟುಕದಲ್ಲಿ ಸಮಾಜ ಸೇವೆ ಹಾಗೂ ಶಿಕ್ಷಣದ ಪ್ರಸಾರಕ್ಕೆ ತಾವು ಕಟ್ಟಿದ ಟ್ರಸ್ಟ್ ತಮಗೆ ಹುಟ್ಟಿದ ಗಂಡು ಮಗು ಎಂದು ತಮ್ಮ ಚುಟುಕದಲ್ಲಿ ಹೀಗೆ ಸಮರ್ಥಿಸಿಕೊಂಡಿದ್ದಾರೆ.
ನನಗೆ ಮಕ್ಕಳು ಮೂರು : ಹಿರಿಯ ಮಗು ಬಾಲೆ
          ಇನ್ನೊಂದು ಹೆಣ್ಣು ಹುಟ್ಟಿದಳು ಆಮೇಲೆ
          ಗಂಡು ಬೇಕೆಂದು ಬಯಸಿದೆವು ಬಹಳಷ್ಟು
          ಕೊನೆಗೆ ಹುಟ್ಟಿದ ಗಂಡು ; ಶಿಕ್ಷಣದ ಟ್ರಸ್ಟು.
(ದಿನಕರ ಚೌಪದಿ ದಿನಕರ ದೇಸಾಯಿ, ಚು.ನಂ. ೧೦೯೪, ಪು. ೨೧೮)
ದಿನಕರ ದೇಸಾಯಿಯವರ ಮೊದಲು ಮಗಳು ಉಷಾ ೧೯೩೮ನೇ ಇಸ್ವಿ ಆಗಸ್ಟ್ ತಿಂಗಳ ೪ನೇ ತಾರೀಕಿನಂದು ಜನಿಸಿದರು. ಸಂಖ್ಯಾಶಾಸ್ತ್ರವನ್ನು ತೆಗೆದುಕೊಂಡು ಎಂ.ಎ. ಪದವಿಯನ್ನು ಮುಗಿಸಿದ ಅವರು ಬ್ಯಾಂಕ್ ಆಫ್ ಮಹಾರಾಷ್ಟ್ರದ ಮ್ಯಾನೇಜರ್ ಆಗಿ ಕಾರ್ಯನಿರ್ವಹಿಸಿ ಸ್ವಯಂ ನಿವೃತ್ತಿ ತೆಗೆದುಕೊಂಡಿದ್ದಾರೆ. ಇವರ ಪತಿ ಶ್ರೀ ವಿಜಯ ಪ್ರಧಾನ ಅವರೌ ಮುಂಬೈ ಹೈಕೋರ್ಟಿನ ಪ್ರಭಾವಿ ನ್ಯಾಯವಾದಿ. ಇವರದು ಅಂತರಜಾತಿಯ ವಿವಾಹ. ದಿನಕರ ದೇಸಾಯಿಯವರೇ ಮುಂದೆ ನಿಂತು ತೀರಾ ಸರಳವಾದ ರೀತಿಯಲ್ಲಿ ಮದುವೆಯನ್ನು ನೆರವೇರಿಸಿದರು. ಇವರಿಗೆ ಇಬ್ಬರು ಗಂಡು ಮಕ್ಕಳು ರಣಜಿತ್ ಮತ್ತು ಸಂಜಿತ್ ಎಂದು ಅವರ ಹೆಸರು. ದಿನಕರ ದೇಸಾಯಿ ಅವರು ಈ ಮೊಮ್ಮಕ್ಕಳ ಬಗ್ಗೆ ಪ್ರತ್ಯೇಕ ಚುಟುಕಗಳನ್ನು ಬರೆದಿದ್ದಾರೆ.
ನಿಷಾ ದಿನಕರ ದೇಸಾಯಿಯವರ ಎರಡನೇ ಮಗಳು ೧೯೪೦ನೇ ಇಸ್ವಿ ಅಗಸ್ಟ್ ೩೦ರಂದು ಜನಿಸಿದವರು. ತತ್ವಶಾಸ್ತ್ರ ವಿಷಯದಲ್ಲಿ ಪದವೀಧರರಾದ ಇವರು, ಬರೋಡಾದ ಕ್ಯಾಲಿಡೊ ಪಾಲಿಸ್ಟಾರ್ ಕಂಪನಿಯಲ್ಲಿ ಟೆಕ್ನಿಕಲ್ ಮ್ಯಾನೇಜರರಾದ ಡಾ. ಸತೀಶ್ಚಂದ್ರ ವೆಂಗಸರ್ಕಾರ ಅವರನ್ನು ಮದುವೆ ಆದರು. ಇವರಿಗೆ ಮೊನಾಲಿ ಮತ್ತು ಮೇಘನಾ ಎಂಬ ಇಬ್ಬರು ಹೆಣ್ಣು ಮಕ್ಕಳು. ಇವರನ್ನು ಕುರಿತ ದಿನಕರರು ಚುಟುಕ ಬರೆದಿದ್ದಾರೆ. ದಿನಕರ ದೇಸಾಯಿಯವರದ್ದು ಸುಖಿ ದಾಂಪತ್ಯ ಜೀವನ. ಸದಾ ಸಮಾಜ ಸೇವೆಯ ಕಡೆಗೆ ಅವರ ಗಮನ. ಮಕ್ಕಳು ಮತ್ತು ಪತ್ನಿ ದಿನಕರ ದೇಸಾಯಿಯವರು ನಿರ್ಚಹಿಸುತ್ತಿರುವ ಗುರುತರವಾದ ಜವಾಬ್ದಾರಿಯನ್ನು ಅರಿತು ಅವರ ಕೆಲಸಕ್ಕೆ ಯಾವುದೇ ಅಡ್ಡಿ ಆತಂಕವನ್ನು ಉಂಟು ಮಾಡುತ್ತಿರಲಿಲ್ಲ. ದಿನಕರರು ಕೈಗೊಳ್ಳುವ ಎಲ್ಲ ಕಾರ್ಯ ಚಟುವಟಿಕೆಗಳನ್ನು ಅವರ ಇಡೀ ಕುಟುಂಬ ಪ್ರೀತಿ ಮತ್ತು ಅಭಿಮಾನದಿಂದ ಬೆಂಬಲಿಸುತ್ತಿತ್ತು. ಇದರಿಂದ ಸಮಾಜಸೇವೆ ಕ್ಷೇತ್ರದಲ್ಲಿ ಮುನ್ನಡೆಯಲು ದಿನಕರರಿಗೆ ಸಾಧ್ಯವಾಯಿತು.
ದಿನಕರ ದೇಸಾಯಿಯವರು ನೇರ, ನಿರ್ಭಿಡೆಯ, ಸರಳ ವ್ಯಕ್ತಿಯಾಗಿದ್ದರು. ಪ್ರಾಮಾಣಿಕತೆ ಹಾಗೂ ನಿಸ್ಪೃಹತೆಯನ್ನು ತಮ್ಮ ಜೀವನದುದ್ದಕ್ಕೂ ಅವ್ಚರು ಕಾಪಾಡಿಕೊಂಡು ಬಂದರು. ನಿಯಮಿತ ತನವನ್ನು ಅವರು ಸದಾ ಪಾಲಿಸಿಕೊಂಡು ಬಂದಿದ್ದರು ಬೆಳಿಗ್ಗೆ ೬ ಗಂಟೆಗೆ ಏಳುವುದು ನಂತರ ಶೌಚ, ಆ ಮೇಲೆ ದಾಡಿ ಮಾಡಿಕೊಳ್ಳುವುದು ನಿತ್ಯದ ರೂಢಿ. ಆ ಬಳಿಕ ಸ್ನಾನ, ಸ್ನಾನಕ್ಕೆ ಚರ್ಮಕ್ಕೆ ಹಿತವಾದ ಪಿಯರ್ಸ್ ಸಾಬೂನು, ಅದು ಸಿಗದೆ ಇದ್ದಾಗ ಮೈಸೂರು ಸ್ಯಾಂಡಲ್ ಅಥವಾ ಲಿರಿಲ್ ಸಾಬೂನಿನ ಅಪರೂಪದ ಬಳಕೆ. ಸ್ನಾನದ ನಂತರ ಚಹಾ, ಉಪಹಾರದ ಜೊತೆಗೆ ಬ್ರೆಡ್ ಟೋಸ್ಟ್ ಮತ್ತು ಮೊಟ್ಟೆಯನ್ನು ತೆಗೆದುಕೊಳ್ಳುತ್ತಿದ್ದರು. ಆಹಾರ ಸೇವನೆಯಲ್ಲಿಯು ಹಿತ ಮತ್ತು ಮಿತ. ಮಿತಕ್ಕೆ ಪ್ರಾಶಸ್ತ್ಯ. ನಾಳೆ ಏನು ತಿಂಡಿ ಎಂದು ಮೊದಲೇ ವಿಚಾರಿಸುತ್ತಿದ್ದರು. ಉಪ್ಪಿಟ್ಟು. ದೋಸೆ, ಬಠಾಣಿಕಾಳು ಉಸುಳಿ, ತಾಳಿಪಟ್ಟು, ಬ್ರೆಡ್ ಟೋಸ್ಟ್ ಹೀಗೆ ಪ್ರತಿದಿನ ಉಪಹಾರಕ್ಕೆ ಅವರು ಸೂಚನೆ ಕೊಡುತ್ತಿದ್ದರು. ಮುಂಬೈಯಿಂದ ಇಂದಿರಾ ದೇಸಾಯಿ ಅಂಕೋಲೆಗೆ ಬಂದಾಗ ಅಡಿಗೆ ಸರ್ವೋತ್ತಮನದು. ಮಧ್ಯಾಹ್ನ ೧೨:೩೦ಕ್ಕೆ ಅವರು ಊಟಮಾಡುತ್ತಿದ್ದರು. ಊಟ ಉಪಹಾರ ರುಚಿಕಟ್ಟಾಗಿರುವುದರೊಂದಿಗೆ ಎಲ್ಲವು ಶಿಸ್ತಿನಿಂದ ಇರುವದನ್ನು ಅವರು ಬಯಸುತ್ತಿದ್ದರು. ಊಟದಲ್ಲಿ ಮೀನು, ಕುರಿ, ಕೋಳಿ, ಬಸಲೆ ಸೊಪ್ಪು, ಶಟ್ಲಿ, ಚಿಪ್ಪಿಕಲ್ಲು ಇದನ್ನು ಬೆರಕೆ ಮಾಡಿದ ಸಾರನ್ನು ಇಷ್ಟಪಡುತ್ತಿದ್ದರು. ಊಟದ ನಂತರ ೧೫-೨೦ ನಿಮಿಷ ವಿಶ್ರಾಂತಿ. ಪಡೆದು ನಂತರ ಭಾರತ ಸೇವಕ ಸಮಾಜದ ಕಛೇರಿಗೆ ಹೋಗುತ್ತಿದ್ದರು. ಅಲ್ಲಿಂದ ರಾತ್ರಿ ೭.೩೦ ರಿಂದ ೮.೦೦ ಗಂಟೆಯೊಳಗೆ ಮನೆಗೆ ಬರುತ್ತಿದ್ದರು. ೮.೩೦ ರಿಂದ ೯.೦೦ ಗಂಟೆಯೊಳಗೆ ಊಟಮಾಡಿ ಮಲಗಿ ಬಿಡುತ್ತಿದ್ದರು. ರಾತ್ರಿ ೧೨ ರಿಂದ ೧೨:೩೦ರ ಸಮಯದಲ್ಲಿ ಎಚ್ಚರವಾದಾಗ ಮಂಚದ ಹತ್ತಿರ ಮೊದಲೇ ಸಿದ್ಧಪಡಿಸಿದ್ದ ಬಿಳಿಯ ಹಾಳೆಯಲ್ಲಿ ಚುಟುಕುಗಳನ್ನು ಬರೆದಿಡುತ್ತಿದ್ದರು. ತಿಂಡಿ, ತಿನಿಸುಗಳೆಂದರೆ ಅವರಿಗೆ ಇಷ್ಟ. ಚುರಮುರಿ, ಗರಂಮಸಾಲೆ ಹಾಕಿ ಕಲ್ಸಿದ ಅವಲಕ್ಕಿ ಚೆನ್ನಾಗಿ ಹುರಿದ ಶೇಂಗಾ ಬೀಜ, ಗರಿಗರಿಯಾದ ಚಕ್ಕುಲಿ, ಇವುಗಳನ್ನು ಅವರು ಇಷ್ಟಪಟ್ಟು ತಿನ್ನುತ್ತಿದ್ದರು.
ಡಾ. ಕ್ರೊನೆನ್ ಬರ್ಗ ಎಂಬ ನೇತ್ರ ವೈದ್ಯರು ಅಂಕೋಲೆಗೆ ಶಸ್ತ್ರ ಕ್ರಿಯೆಗೆ ಬಂದಾಗ ಅವರಿಗೆ ಕಲ್ಗನ ಮಾಂಸವನ್ನು ತರಿಸಿದ್ದಲ್ಲದೆ, ಬೇರೆ ಕಡೆಯಿಂದ ಪರಿಣತವಾದ ಅಡುಗೆ ಭಟ್ಟರನ್ನು ಕರೆಯಿಸಿ ಆ ವೈದ್ಯರಿಗೆ ವಿಶೇಷವಾದ ಅತಿಥ್ಯವನ್ನು ನೀಡಿದ್ದು ದಿನಕರರ ವಿಶೇಷ.
ದಿನಕರ ದೇಸಾಯಿಯವರು ತುಂಬಾ ಚೆನ್ನಾಗಿ ಉಡುಪು ಧರಿಸುತ್ತಿದ್ದರು. ಸರ್ವಂಟ್ಸ್ ಆಫ್ ಇಂಡಿಯಾ ಸೊಸೈಟಿಯನ್ನು ಸೇರಿದ ಹೊಸತರಲ್ಲಿ ಸೂಟನ್ನು ಧರಿಸಿದ ಅವರು ತುಂಬಾ ಚೆನ್ನಾಗಿ ಕಾಣುತ್ತಿದ್ದರು. ಶಿಸ್ತು ಮತ್ತು ದಕ್ಷತೆಯ ಕಡೆಗೆ ಅವರು ಗಮನ ಕೊಡುತ್ತಿದ್ದರು. ‘ದಾಸಾಳ’ ಅವರಿಗೆ ಪ್ರಿಯವಾದ ಹೂವು.
          “ದಾಸಾಳದೊಳಗುಂಟು
          ನನ್ನ ಜೀವದ ಗಂಟು
          ಹನ್ನೆರಡು ತಿಂಗಳು ಬಿರಿದು ಬಿರಿದೂ
          ಇದಕ್ಕೆ ಬೇಕಾಗಿಲ್ಲ ಯಾವ ಬಿರುದು.”
(ದಾಸಾಳ-ಕವನ ಸಂಗ್ರಹ : ದಿನಕರ ದೇಸಾಯಿ, ಪು. ೩)
ವರುಷವಿಡಿ ಅರಳುತ್ತಿದ್ದರೂ ಯಾವ ಬಿರುದನ್ನು ಬಯಸದೆ ದಾಸಾಳದಂತೆ ದಿನಕರರ ಜೀವನದ ರೀತಿ. ಗುಲಾಬಿ ಹೂವು ಅವರಿಗೆ ತುಂಬಾ ಪ್ರಿಯವಾಗಿತ್ತು. ಪೂಜೆ ಮಲ್ಲಿಗೆ, ಸಂಪಿಗೆ ಹೂವಿನ ಪರಿಮಳವನ್ನು ಅವರು ಇಷ್ಟಪಡುತ್ತಿದ್ದರು. ಬೆಕ್ಕು ದಿನಕರರಿಗೆ ಅಚ್ಚುಮೆಚ್ಚು. ಬೆಕ್ಕು ಸ್ವಾತಂತ್ರ್ಯದ ಸಂಕೇತ. ಅದು ತುಂಬಾ ಸ್ವಾಭಿಮಾನಿ. ಅದಕ್ಕೆ ಸರ್ಕಸ್ಸಿನ ಡೇರೆಗೆ ಅದು ಸೇರಲಿಲ್ಲ ಎಂದು ಚುಟುಕ ಬರೆದ ದಿನಕರರು, ಜನಸೇವಕದ ಪ್ರಜಾರಾಜ್ಯೋತ್ಸವ ಸಂಚಿಕೆಯಲ್ಲಿ ಬೆಕ್ಕಿನ ಚಿತ್ರವನ್ನು ಮುಖಪುಟದಲ್ಲಿ ಪ್ರಕಟಿಸಿದ್ದರು. ಅವರ ನಿಸರ್ಗ ಪ್ರೀತಿ ಅನನ್ಯವಾದುದು. ಜನಸೇವಕ ಪತ್ರಿಕೆಯ “ಉತ್ತರ ಕನ್ನಡ ಕೈಪಿಡಿ” ಎಂಬ ಅಂಕಣದಲ್ಲಿ ಉತ್ತರ ಕನ್ನಡದ ಎಲ್ಲ ಪ್ರೇಕ್ಷಣೀಯ ಸ್ಥಳಗಳನ್ನು ನಾಡಿನ ಜನತೆಗೆ ಪರಿಚಯಿಸಿದ್ದಾರೆ.
          ಒಂದು ಬದಿ ಸಹ್ಯಾದ್ರಿ, ಒಂದು ಬದಿ ಕಡಲು
          ನಡು ಮಧ್ಯದಲ್ಲಿ ಅಡಿಕೆ ತೆಂಗುಗಳ ಮಡಿಲು
          ಸಿರಿಗನ್ನಡದ ಚಪ್ಪರವೆ ನನ್ನ ಜಿಲ್ಲೆ
          ಇಲ್ಲಿಯೆ ಇನ್ನೊಮ್ಮೆ ಹುಟ್ಟುವೆನು ನಲ್ಲೆ
(ದಿನಕರ ಚೌಪದಿ – ದಿನಕರ ದೇಸಾಯಿ, ಚು.ಸಂ.೫೬೨, ಪು. ೧೧೩)
ಎಂದು ತಮ್ಮ ಚೌಪದಿಯಲ್ಲಿ ಉತ್ತರ ಕನ್ನಡದ ನಿಸರ್ಗ ಸೌಂದರ್ಯವನ್ನು ಬಣ್ಣಿಸುತ್ತಾ ಇಲ್ಲಿಯೇ ಇನ್ನೊಮ್ಮೆ ಹುಟ್ಟುತ್ತೇನೆ ಎಂದಿದ್ದಾರೆ. ಪಂಪ ಬನವಾಸಿಯನ್ನಿ ಮುರಿಸುಂಬಿಯಾಗಿ ಕೋಗಿಲೆಯಾಗಿ ಹುಟ್ಟ ಬಯಸಿದಂತೆ ದಿನಕರರು ಉತ್ತರ ಕನ್ನಡದಲ್ಲಿ ಜನ್ಮವೆತ್ತ ಬಯಸಿದ್ದಾರೆ. ನಿನ್ನ ಸ್ನೇಹಿತರು ಯಾರು ಎಂದು ಹೇಳು. ನಾನು ನಿನ್ನ ಬಗ್ಗೆ ಹೇಳುತ್ತೇನೆ. ಎಂಬ ಮಾತೊಂದಿದೆ. ಹಾಗೆ ಸಾಹಿತಿಗಳಾದ ದಿನಕರರು ಹಲವು ಸಾಹಿತಿಗಳ ಒಡನಾಟ ಹಾಗೂ ಗೆಳೆತನವನ್ನು ಹೊಂದಿದ್ದರು. ಬಿ.ಎಂ.ಶ್ರೀ, ವಿ.ಸೀ., ಡಿ.ವಿ.ಜಿ, ಮಾಸ್ತಿ, ಡಾ.ಗೋಕಾಕ್ ಮುಂತಾದವರ ಒಡನಾಟವಿದ್ದ ದಿನಕರರು ಅವರ ಬಗ್ಗೆ ಗೌರವವನ್ನು ಹೊಂದಿದ್ದರು. ಡಾ. ಶಿವರಾಮ ಕಾರಂತ, ಶಂಬಾ ಜೋಶಿ, ರಂಗನಾಥ ದಿವಾಕರ, ಖಾದ್ರಿ ಶಾಮಣ್ಣ, ಬಸವರಾಜ ಕಟ್ಟೀಮನಿ, ಚನ್ನವೀರ ಕಣವಿ, ಸದಾಶಿವ ಒಡೆಯರ, ಡಾ. ಆರ್. ಸಿ. ಹಿರೇಮಠ, ಡಾ.ಡಿ.ಸಿ. ಪಾವಟೆ, ಪಾಟೀಲ ಪುಟ್ಟಪ್ಪ, ಯಶವಂತ ಚಿತ್ತಾಲ, ಗೌರೀಶ ಕಾಯ್ಕಿಣಿ, ಆನಂದ ವರ್ಟಿ, ರಂ.ಶ್ರೀ.ಮುಗಳಿ ವಿ.ಜಿ.ಭಟ್ ಮೊದಲಾದವರು ದಿನಕರರ ಸಾಹಿತಿ ಮಿತ್ರರಾಗಿದ್ದರು. ಮಧು ದಂಡವತೆ, ವಿ.ಬಿ.ಕಾರ್ಣಿಕ, ಶ್ಯಾಮ ಸುಂದರ ಮಿಶ್ರಾ, ಆರ್.ಜಿ.ಕಾಕಡೆ ಮುಂತಾದವರು ಅವರ ರಾಜಕೀಯ ಹಾಗೂ ಸಾಮಾಜಿಕ ರಂಗದ ಸ್ನೇಹಿತರಾಗಿದ್ದರು.
ಕವಿ ಕರ್ಮಯೋಗಿ ದಿನಕರ ದೇಸಾಯಿ (೨)
‘ಶಿಸ್ತು ಎಂಬುದು ವಸ್ತು ಇದ್ದಷ್ಟು ಕಡಿಮೆ’ ಎಂದು ಚುಟುಕದಲ್ಲಿ ಹೇಳಿದ ದಿನಕರ ದೇಸಾಯಿಯವರು ಶಿಸ್ತು, ಸಮಯ ಪಾಲನೆಗೆ ಹೆಚ್ಚು ಮಹತ್ವ ಕೊಟ್ಟಿದ್ದರು. ಪುಸ್ತಕ, ಪೆನ್ನು, ಪೆನ್ಸಿಲ್ ಎಲ್ಲವನ್ನೂ ಸರಿಯಾಗಿ ಇಡುತ್ತಿದ್ದರು. ಯಾರಾದರೂ ಚೆಲ್ಲಾಪಿಲ್ಲಿ ಮಾಡಿದರೆ ಕೆರಳಿ ಕೆಂಡಾ ಮಂಡಲವಾಗುತ್ತಿದ್ದರು. ಎಲ್ಲ ಕಡೆಗೆ ಸಮಯಕ್ಕೆ ಸರಿಯಾಗಿ ಹೋಗುತ್ತಿದ್ದರು. ಯಾರಾದರೂ ಇಂಥ ಸಮಯಕ್ಕೆ ಬರುತ್ತೇನೆ ಅಂದರೆ ತಮ್ಮ ಕೆಲಸ ಪೂರೈಸಿ ಅವರಿಗಾಗಿ ಕಾಯುತ್ತಿದ್ದರು. ಅವರು ತಡಮಾಡಿ ಬಂದರೆ ತಡವಾಗಿ ಬಂದ ಸಂಗತಿಯನ್ನು ಪ್ರಸ್ತಾಪಿಸಿ ಅವರನ್ನು ಸ್ವಾಗತಿಸುತ್ತಿದ್ದರು.
ಅತಿಥಿ ಸತ್ಕಾರದಲ್ಲಿಯೂ ದಿನಕರರು ಎತ್ತಿದ ಕೈ, ತಮ್ಮಲಿಗೆ ಬರುವ ಅತಿಥಿಗಳ ಅಭಿರುಚಿಯನ್ನು ಗುರುತಿಸಿ ಅವರು ಖುಷಿ ಪಡುವಂತೆ ಅತಿಥಿ ಸತ್ಕಾರ ಮಾಡುತ್ತಿದ್ದರು. ತಾವು ಅತಿಥಿಗಳೊಂದಿಗೆ ಬರಬೇಕಾದ ಕಾರಣ ಅವರನ್ನು ಹೇಗೆ ಸತ್ಕರಿಸಬೇಕು ಎಂದು ಮೊದಲೇ ತಾಲೀಮು ಮಾಡಿ ತಮ್ಮ ಸಹೋದ್ಯೋಗಿಗಳಿಗೆ ತರಬೇತುಗೊಳಿಸಿ ಹೋಗುತ್ತಿದ್ದರು. ಡಾ.ಡಿ.ಸಿ.ಪಾವಟೆ ಅವರು ನಿಯೋಜಿತ ಕಾಲೇಜಿನ ಬಗ್ಗೆ ಚರ್ಚಿಸಲು ಭೇಟಿ ನೀಡುವ ಸಂದರ್ಭದಲ್ಲಿ ಎಲ್ಲೆಲ್ಲಿ ಏನೇನು ಇಡಬೇಕೆಂದು ತಾವೇ ಇಟ್ಟು ತೋರಿಸಿ ವ್ಯವಸ್ಥೆಯನ್ನು ವ್ಯವಸ್ಥಿತಗೊಳಿಸಿದ್ದರು. ಜವಾನನಿಂದ ದಿವಾನನವರೆಗೆ ಎಲ್ಲರನ್ನು ಸಮಭಾವದಿಂದ ಕಾಣುವುದು ದಿನಕರ ದೇಸಾಯಿಯವರ ಸ್ವಭಾವವೇ ಆಗಿತ್ತು. ಅಲ್ಲಿ ತರತಮ ಭಾವಕ್ಕೆ ಆಸ್ಪದವೇ ಇರಲಿಲ್ಲ.
ಹೆಸರು ದೇಸಾಯಿ. ಆದರೆ ದೇಸಾಯಿಕೆಯ ಯಾವ ಚಹರೆಯನ್ನು ಅವರಲ್ಲಿ ಹುಡುಕಲು ಸಾಧ್ಯವಿರಲಿಲ್ಲ. ಯಾರೋ ಒಬ್ಬರು ಅವರ ಕಾರ್ಯದ ವೇಗವನ್ನು ಕಂಡು ಕಾರು ಕೊಳ್ಳಲು ಸೂಚಿಸಿದರಂತೆ. ಆಗ ದಿನಕರರು ನಾನು ಸಾದಾ ಮನುಷ್ಯ. ಕಾರಿಗೆ ಕೊಡುವ ಹಣ ಹಾಕಿದರೆ ಒಂದೆರಡು ಹೈಸ್ಕೂಲು ತೆರೆಯಬಹುದು. ಇದರಿಂದ ನೂರಿನ್ನೂರು ಮಕ್ಕಳಾದರು. ಶಿಕ್ಷಣ ಪಡೆಯುತ್ತಾರೆ ಎಂದು ಹೇಳಿದ್ದನ್ನು ಅವರ ಒದನಾಡಿಗಳಾದ ಶ್ಯಾಮ ಹುದ್ದಾರರು ತಮ್ಮ ಲೇಖನದಲ್ಲಿ ಉಲ್ಲೇಖಿಸಿದ್ದಾರೆ. (ದಿನಕರ ದರ್ಶನ. ಲೇ. ಶ್ಯಾಮ ಹುದ್ದಾರ, ಪು. ೧೧೫)
ದಿನಕರ ದೇಸಾಯಿಯವರು ಐಷಾರಾಮಿ ವಸ್ತುಗಳನ್ನು ಖರೀದಿಸಿ ತಮ್ಮ ಜೀವನ ಮಟ್ಟವನ್ನು ಎತ್ತರಿಸಿಕೊಂಡಬರಲ್ಲ. ಉನ್ನತವಾದ ಆದರ್ಶ, ಮಾನವೀಯತೆ, ಸೇವಾ ಮನೋಭಾವದಿಂದ ತಮ್ಮ ಬಾಳಿನ ಮಟ್ಟವನ್ನು ಹೆಚ್ಚಿಸಿಕೊಂಡರು. ಅವರಿಗೆ ಹರಟೆ ಎಂದಿಗೂ ಇಷ್ಟವಾಗಿರಲಿಲ್ಲ. ಮಿತವಾದ ಮಾತು. ಚುರುಕಾದ ಚುಟುಕಾದ ಬರವಣಿಗೆ. ಸುತ್ತು-ಬಳಸು ಇಲ್ಲದ ನೇರ ಮಾತು. ಹೊಗಳಿಕೆ, ವಿಶೇಷಣ ಅವರಿಗೆ ಇಷ್ಟವಾಗುತ್ತಿರಲಿಲ್ಲ. ಕೆನರಾ ವೆಲ್‌ಫೆರ್ ಟ್ರಸ್ಟಿನ ಶಿಕ್ಷಣ ಸಂಸ್ಥೆಯ ಮುಖ್ಯಸ್ಥರು. ಸುದೀರ್ಘವಾದ ಪತ್ರ ಬರೆದಾಗ ಇಷ್ಟು ದೀರ್ಘವಾದ ಪತ್ರ ಬರೆಯಬೇಡಿರಿ ಎಂದು ಅವರಿಗೆ ತಿಳಿಸಿದರಂತೆ ದಿನಕರರು.
ವಾಗಾಡಂಭರಕ್ಕೆ ಅವರು ಅವಕಾಶ ಕೊಟ್ಟವರಲ್ಲ. ವಾಖ್ಯ ರಚನೆಯಲ್ಲಿ ಕರ್ಮಣಿ ಪ್ರಯೋಗಗಳಾದ ಹೋಗಲ್ಪಡು, ಮಾಡಲ್ಪಡು ಇಂತಹ ಪದಗಳನ್ನು ಅವರು ಇಷ್ಟ ಪಡುತ್ತಿರಲಿಲ್ಲ. ತಮ್ಮ ವಿಶ್ವಾಸಿಕ ಎಂದು ಬರೆಯದೆ ಅವರು ನಿಮ್ಮ ವಿಶ್ವಾಸಿಕ ಎಂದು ಬರೆಯುತ್ತಿದ್ದರು. ದಿನಕರರಿಗೆ ತಾಳ್ಮೆ ಕಡಿಮೆ, ಪರಿಸ್ಥಿತಿ ವಿಷಮಿಸಿದಾಗ ಅವರು ಸಿಟ್ಟಿಗೆದ್ದು ಕೂಗಾಡಿದ್ದು ಉಂಟು. ತಮ್ಮ ಮನಕ್ಕೆ ಒಪ್ಪದ್ದನ್ನು, ಸಮಾಜಕ್ಕೆ ಅಹಿತವನ್ನು ಯಾರು ಮಾಡಿದರೂ ಅವರು ಒಪ್ಪಿಕೊಳ್ಳುತ್ತಿರಲಿಲ್ಲ. ವ್ಯವಸ್ಥೆ ಅವ್ಯವಸ್ಥೆಯಾದರೆ ಅವರ ಸಿಟ್ಟಿನ ಕಟ್ಟೆ ಒಡೆಯುತ್ತಿತ್ತು. ಆದರೆ ಅವರ ಸಿಟ್ಟು ಕಾಗದದ ಬೆಂಕಿಯಂತೆ ಕ್ಷಣಿಕ. ಯಾರಾದರೂ ಏನಾದರೂ ಹೇಳಿದರೆ ಅವರು ನಂಬಿ ಬಿಡುತ್ತಿದ್ದರು. ಅವರ ನಂಬಿಕಸ್ಥರಾಗಿದ್ದವರು. ತಮ್ಮ ಸ್ವಾರ್ಥಸಾಧಿಸಿಕೊಳ್ಳಲು ಜಾಡಿ ಹೇಳಿದರೆ ಅದಕ್ಕೆ ಕಿವಿಗೊಡುತ್ತಿದ್ದರು. ಚಾಡಿಕೇಳಿ ಇನ್ನೊಬ್ಬರಿಗೆ ಕೇಡು ಬಗೆದವರಲ್ಲ ಅವರು.
ನಿರೀಶ್ವರವಾದಿಯಾಗಿದ್ದ ದಿನಕರರು ಸಮಾಜ ಸೇವೆಯಲ್ಲಿಯೇ ದೇವರನ್ನು ಕಂಡವರು. ಮೂಢನಂಬಿಕೆ, ಕಂದಾಚಾರ, ಸಂಪ್ರದಾಯ ಜಡತೆಯನ್ನು ಅವರು ವಿರೋಧಿಸುತ್ತಿದ್ದರು. ತಿಳುವಳಿಕೆ ಬಂದಾಗ ಅವರು ಜನಿವಾರವನ್ನು ತೆಗೆದು ಹಾಕಿದರು. “ಭಾರತದ ಪೀಡೆ” ಎಂಬ ಚಟುಕದಲ್ಲಿ ದಿನಕರರು
ಮೊನ್ನೆಯೇ ಹರಿದು ಹಾಕಿದೆನು ಜನಿವಾರ
          ಜನಿವಾರ ಜಾತಿವಾದಿಯ ಸೂತ್ರಧಾರ.
          ಜಾತಿ ಎಂಬುದು ಕೋತಿ ಮಾನಸಿಕ ಗೋಡೆ
          ಈ ಗೋಡೆ ಎನ್ನುವುದು ಭಾರತದ ಪೀಡೆ
೧೯೭೪ನೇ ಇಸ್ವಿ ಮೇ ತಿಂಗಳ ಮಯೂರ ಮಾಸಪತ್ರಿಕೆಯಲ್ಲಿ ಈ ಚುಟುಕ ಪ್ರಕಟವಾದಾಗ ಹಲವಾರು ಕಟುವಾಗಿ ಪ್ರತಿಕ್ರಿಯಿಸಿದರು. ದಿನಕರರು ಅದಕ್ಕೆ ಸೊಪ್ಪು ಹಾಕಲ್ಲಿಲ್ಲ.
೧೯೮೧ನೇ ಇಸ್ವಿಯಲ್ಲಿ ಗೋವಾದ ಗೋಕರ್ಣ ಪರ್ತಗಾಳಿ ಮಠದ ಸ್ವಾಮಿಗಳು ನೀಡಿದ ವಿದ್ಯಾಧಿರಾಜ ಪುರಸ್ಕಾರವನ್ನು ದಿನಕರರು ಸ್ವೀಕರಿಸಿದರು. ಆಗ ಅವರ ಅಭಿಮಾನಿಗಳೊಬ್ಬರು. ಇದು ದಿನಕರರ ಧೋರಣೆಗೆ ವಿರುದ್ಧವಾದುದು. ಅದನ್ನು ಸ್ವೀಕರಿಸಿ ತಾವು ಸಾಯುವ ಒಂದು ವರ್ಷ ಮೊದಲೇ ಅವರು ಸತ್ತು ಹೋದರು ಎಂದು ಹೇಳಿದರು. ಅವರು ಕೊಡುವ ಐದು ಸಾವಿರ ನಗದು ಕೆನರಾವೆಲ್‍ಫೇರ್ ಟ್ರಸ್ಟಿನ ಚಟುವಟಿಕೆಗೆ ಉಪಯೋಗವಾಗಲಿ ಎಂಬುದು ಒಂದು ಕಾರಣವಾದರೆ ಬದುಕಿನ ಅಂತ್ಯದಲ್ಲಿ ಯಾರ ಮನಸ್ಸನ್ನು ನೋಯಿಸುವ ಮನಸ್ಸು ಸಂಘಟನೆಯೊಂದಿಗೆ ಅವರು ಎಂದಿಗೂ ಗುರುತಿಸಿಕೊಂಡವರಲ್ಲ. ಜಮೀನ್ದಾರರ ಮನೆತನದಿಂದ ಬಂದ ದಿನಕರರು ಸದಾ ರೈತರ ಪರವಾಗಿದ್ದರು. ಜಮೀನ್ದಾರರ ಪ್ರತಿನಿಧಿಯಾದ ‘ಕೇಶವ ಕಾಮ್ತಿ’ ಕುರಿತು ಅವರು ಬರೆದ ಪದ್ಯ ಹೊಸಗನ್ನಡ ಗಮನಾರ್ಹ ಬಂಡಾಯ. ಗೀತೆಯೇ ಆಗಿದೆ. ತಮ್ಮದೇ ಜಾತಿಯ ಜಮೀನ್ದಾರರನ್ನು ದಿನಕರರು ಆ ಪದ್ಯದಲ್ಲಿ ವಿಡಂಬಿಸಿದ ಬಗೆ ಅವರ ಜಾತ್ಯಾತೀತ ನಿಲುವಿಗೆ ಹಿಡಿದ ಕನ್ನಡಿಯಾಗಿದೆ.
ದಿನಕರರಿಗೆ ೬೦ ವರ್ಷ ತುಂಬಿದಾಗ ಅಂಕೋಲೆಯಲ್ಲಿ ಅವರ ಅಭಿಮಾನಗಳು ಕರ್ನಾಟಕ ಸಂಘದವರು ಅವರ ಷಷ್ಠ್ಯಬ್ದಿ ಸಮಾರಂಭವನ್ನು ಆಚರಿಸಿದರು. ಆದರೆ ದಿನಕರರು ಆ ಸಮಾರಂಭದಲ್ಲಿ ಪಾಲ್ಗೊಳ್ಳಲಿಲ್ಲ. ಆ ಬಗ್ಗೆ ಅವರ ಚುಟುಕ ತುಂಬಾ ಮಾರ್ಮಿಕವಾಗಿದೆ.
“ನನಗೇಕೆ ಷಷ್ಠ್ಯಬ್ದಿ? ಸಾಕು ಬರವಣಿಗೆ
          ಕವಿಗೆ ಬೇಕಾಗಿಲ್ಲ ಯಾವ ಮೆರವಣಿಗೆ
          ಮೂಲೆಯಲಿ ಕುಳಿತು ಬರೆದರೆ ಒಂದು ಪದ್ಯ
          ತಾಯ್ನುಡಿಗೆ ಅರ್ಪಿಸಿದ ಹಾಗೆ ನೈವೇದ್ಯ
(ದಿನಕರನ ಚೌಪದಿ – ದಿನಕರ ದೇಸಾಯಿ ಚು. ಸಂ. ೧೦೮೩ ಪು. ೨೧೭)
ಕವಿಗೆ ಬರವಣಿಗೆಯೇ ಮುಖ್ಯ. ಮೆರವಣಿಗೆಯಲ್ಲ ಎಂಬುದನ್ನು ದಿನಕರರು ಈ ಚೌಪದಿಯಲ್ಲಿ ಮನವರಿಕೆ ಮಾಡಿಕೊಟ್ಟಿದ್ದಾರೆ.
೧೯೭೫ನೇ ಇಸ್ವಿನಲ್ಲಿ ದಿನಕರರ ಸಾಹಿತ್ಯ, ಶಿಕ್ಷಣ, ಸಮಾಜಸೇವೆಯನ್ನು ಗುರುತಿಸಿ ಕರ್ನಾಟಕ ವಿಶ್ವವಿದ್ಯಾಲಯ ಅವರಿಗೆ ಗೌರವ ಡಾಕ್ಟರೇಟ್ ಪದವಿಯನ್ನು ನೀಡಿತು. ಆ ಪದವಿ ದಾನ ಸಮಾರಂಭಕ್ಕೆ ದಿನಕರರು ಹಾಜರಾಗಲಿಲ್ಲ. ೧೯೭೪ನೇ ಇಸ್ವಿಯಲ್ಲಿ ಉತ್ತರ ಕನ್ನಡ ಜಿಲ್ಲಾ ಪತ್ರಕರ್ತರ ಸಮ್ಮೇಳನ ಸಿರಸಿಯಲ್ಲಿ ನಡೆಯಿತು. ಆ ಸಮ್ಮೇಳನದಲ್ಲಿ ಅವರನ್ನು ಸನ್ಮಾನಿಸುವ ಕಾರ್ಯಕ್ರಮವಿತ್ತು. ದಿನಕರರೂ ಅಲ್ಲಿಯೂ ಪಾಲ್ಗೊಳ್ಳಲಿಲ್ಲ. ಸನ್ಮಾನ ಹಾರ, ತುರಾಯಿ, ಆಡಂಬರ ಅಬ್ಬರ ಅವರಿಗೆ ಇಷ್ಟವಿರಲಿಲ್ಲ.
ಕನ್ನಡ, ಕೊಂಕಣಿ, ಇಂಗ್ಲೀಷ್ ಭಾಷೆಯಲಿ ದಿನಕರರು ಕೃತಿ ರಚಿಸಿದ್ದಾರೆ. ತಮ್ಮ ಮಾತೃಭಾಷೆಯಲ್ಲಿ ಅವರು ‘ದಿನಕರಾಲಿ ಕವಾನಾಂ’ ಎಂಬ ಸಂಕಲನ ರಚಿಸಿದ್ದಾರೆ. ಅಲ್ಲಿಯ ಕೆಲವು ಕವಿತೆಗಳು ಕೊಂಕಣಿ ಜನರ ಮನೆಮಾತಾಗಿದ್ದು. ಅವು ಜನಪದ ಹಾಡಿನ ಜನಪ್ರಿಯತೆಯನ್ನು ಪಡೆದುಕೊಂಡಿವೆ. ಮಾತೃಭಾಷೆಯ ಬಗೆಗೆ ಅಭಿಮಾನವಿದ್ದಂತೆ ಇತರ ಭಾಷೆಗಳನ್ನು ಅವರು ಗೌರವಿಸುತ್ತಿದ್ದರು. ಕನ್ನಡದ ಬಗ್ಗೆ ಅಪಾರ ಅಭಿಮಾನವಿದ್ದ ಅವರು ಕರ್ನಾಟಕ ಏಕೀಕರಣದ ಕರಡನ್ನು ಅವರೇ ಬರೆದುಕೊಟ್ಟಿದ್ದರು. ಅಖಂಡ ಕರ್ನಾಟಕದ ವಿಚಾರವನ್ನು ಜನಸೇವಕ ಪತ್ರಿಕೆಯಲ್ಲಿ ಅಗ್ರ ಲೇಖನ ಬರೆದು ಜನರ ಮುಂದಿಟ್ಟರು. ದಿನಕರರು ಸರಳ ಬದುಕನ್ನು ಬದುಕಿದವರು. ಅವರ ಸಾಹಿತ್ಯದ ಭಾಷೆಯು ಸರಳವಾಗಿಯೇ ಇದೆ.
ಭಾರತ ಸೇವಕ ಸಮಾಜದ ಅಜೀವ ಸದಸ್ಯತ್ವ, ರೌತಕೂಟದ ಸ್ಥಾಪನೆ, ರೈತ ಹೋರಾಟ, ಕೆನರಾ ವೆಲ್‍ಫೇರ್ ಟ್ರಸ್ಟಿನ ಸ್ಥಾಪನೆ, ಜನಸೇವಕ ಪತ್ರಿಕೆಯ ಆರಂಭ, ಲೋಕಸಭೆಗೆ ಸ್ಪರ್ಧೆ, ಸೋಲು, ಎರಡನೇ ಸಲ ಲೋಕಸಭೆಗೆ ಆಯ್ಕೆ, ನಿರಂತರ ಜನಪರವಾದ ಹೋರಾಟ. ಹಾಗೂ ಬರವಣಿಗೆ ಇವುಗಳನ್ನು ದಿನಕರ ದೇಸಾಯಿ ಅವರ ಬದುಕಿನ ಮುಖ್ಯ ಸಂಗತಿಗಳೆಂದು ಹೇಳಬಹುದಾಗಿದೆ.
ದಿನಕರರು ನಿಧನರಾದಾಗ ಅವರನ್ನು ಹತ್ತಿರದಿಂದ ಕಂಡು ಒಡನಾಡಿನ ಡಾ. ಪಾಟೀಲ ಪುಟ್ಟಪ್ಪನವರು ತಮ್ಮ ‘ವಿಶ್ವವಾಣಿ’ ಪತ್ರಿಕೆಯಲ್ಲಿ ಸಂಪಾದಕೀಯ ಇಲ್ಲಿ ಉಲ್ಲೇಖಿಸುವುದು ಸೂಕ್ತವಾಗಿದೆ. “ಡಾ. ದಿನಕರ ದೇಸಾಯಿಯವರು ಸರ್ವರ್ಥದಲ್ಲಿಯೂ ದೊಡ್ಡ ವ್ಯಕ್ತಿ ಅವರು ಮನುಷ್ಯರನ್ನು ವ್ಯಕ್ತಿಗಳನ್ನಾಗಿ ರೂಪಿಸತಕ್ಕವರು. ಯಾವುದನ್ನು ಕಟ್ಟಿದರೂ ಅವರು ಅದನ್ನು ದೊಡ್ಡದಾಗಿ ಬಂಧುರವಾಗಿ ಕಟ್ಟುತ್ತಿದ್ದರು. ಅವರು ಜನರ ಸಮೀಪ ಹೋದರು. ಎಷ್ಟು ಸಮೀಪ ಎಂದರೆ ಅವರೊಳಗೆ ಹೋದರು. ಅವರು ದೀನದಲಿತರು ಮೈ ತಯ್ಯಲಿಲ್ಲ. ಅವರನ್ನು ತಮ್ಮ ಹೃದಯದಲ್ಲಿಯೇ ಇರಿಸಿಕೊಂಡರು. ಅವರು ಜನರಿಗೆ ನುಡಿಗಲಿಸಿದರು ನಡೆಗಲಿಸಿದರು. ಗಾಂಧಿವಾದವನ್ನು ಬಾಯಿಂದ ಹೇಳಿದವರಿದ್ದಾರೆ. ಆದರೆ ದಿನಕರ ದೇಸಾಯಿಯವರಂತೆ ಅದನ್ನು ತಮ್ಮ ಜೀವನದಲ್ಲಿ ಬದುಕಿದವರಿಲ್ಲ. ದಿನಕರ ದೇಸಾಯಿಯವರ ನಿಧನದಿಂದ ಅದ್ಭುತ ಸಾಮರ್ಥ್ಯದ ಒಬ್ಬ ಮಹಾನ್ ವಿಧಾಯಕ ಕಾರ್ಯಪುರುಷನು ಕಣ್ಮರೆಯಾಗಿ ಹೋದಂತಾಯಿತು. ಜನರು ಬರುತ್ತಾರೆ ಹೋಗುತ್ತಾರೆ ಆದರೆ ದೇಸಾಯಿಯವರಂಥ ಜನರು ಸಿಕ್ಕುವುದಿಲ್ಲ. ಅವರು ಜೀವಿಸಿದ್ದಾಗಲೂ ಬದುಕಿದರು. ಸತ್ತಾಗಲೂ ಬದುಕಿರುತ್ತಾರೆ.” (ವಿಶ್ವವಾಣಿ, ಸಂ.ಪಾ.ಪು. ೯.೧.೧೧-೮೨-ಪು.೪)
ರಾಜಕಾರಣಿಗಳೇ ದೇಶದ ಆಗು, ಹೋಗುಗಳ ನಿರ್ಮಾಪಕರು ಎಂಬ ನಂಬಿಕೆ ಜನರಲ್ಲಿ ಮೊಳೆಯುತ್ತಿರುವಾಗಲೇ ತಮ್ಮ ಸಾಧನೆ ಹಾಗೂ ಸೇವಾ ಮನೋಭಾವದಿಂದ ಅಲ್ಲಗಳೆದವರು ದಿನಕರ ದೇಸಾಯಿ ರಾಜಕೀಯವನ್ನು ಜನಹಿತಕ್ಕಾಗಿ ಬಳಸಿದ ಬುದ್ಧಿವಂತಿಕೆಯನ್ನು ಸಮಾಜ ಸೇವೆಗಾಗಿ ದುಡಿಸಿಕೊಂಡ, ವಿದ್ಯೆಯನ್ನು ಲೋಕದ ಜನರ ಅರಿವಿನ ಕ್ಶಿತಿಜವನ್ನು ವಿಸ್ತರಿಸಲು ಉಪಯೋಗಿಸಿದ ದಿನಕರ ದೇಸಾಯಿ ಎಲ್ಲರೊಡನಿದ್ದು ಎಲ್ಲರಂತಾಗ ಅಪರೂಪದ ಸಾಧಕ ಹಾಗೂ ಜನಸೇವಕ.
“ರಾಜಕೀಯದಲ್ಲಿ ಪ್ರಗತಿಪಥ ತುಳಿದವರು ದೇಸಾಯಿಯವರು. ಸಾಮಾಜಿಕ ನ್ಯಾಯ ಹಾಗೂ ಜನತಂತ್ರ ಒಂದೇ ನಾಣ್ಯದ ಎರಡು ಮುಖ ಅವರ ಪಾಲಿಗೆ. ಸಮಾಜವಾದ ವ್ಯವಸ್ಥೆಯಲ್ಲಿ ನೇರನಂಬಿಕೆಯಿಂದಾಗಿ ಸರ್ವಾಧಿಕಾರ ಹುಕುಂಶಾಹಿ ಬಗೆಗೆ ನಿರಂತರ ಎಚ್ಚರ ಅವರನ್ನು ಆವರಿಸಿದೆ, ಶಿಕ್ಷಣ ಹಾಗೂ ಮಾಧ್ಯಮದ ವಿಷಯದಲ್ಲಿ ಅವರ ನಿಲುವು ಕರಾರುವಾಕ್ ಆದುದು. ಕನ್ನಡ ಆಡಳಿತ ಭಾಷೆ ಆಗದೆ ಬೆಳವಣಿಗೆ ಕನಸು. ಎಲ್ಲ ಮಟ್ಟದಲ್ಲಿಯೂ ಮಾತೃ ಭಾಷೆಯ ಮೂಲಕವೇ ಶಿಕ್ಷಣ ನೀಡತಕ್ಕದ್ದು. ಸದ್ಯದ ಶಿಕ್ಷಣ ಪದ್ಧತಿಯಲ್ಲಿ ವಿದ್ಯಾರ್ಥಿಗಳ ಜ್ಞಾನದ ಮಟ್ಟ ಇಳಿದಿದೆಯೇ ಹೊರತು ತಿಳುವಳಿಕೆಯ ಮಟ್ಟ ಹೆಚ್ಚಿಲ್ಲ ಎಂದು ಅವರ ಅಭಿಪ್ರಾಯ” ಎಂದು ಖಾದ್ರಿ ಶಾಮಣ್ಣ ದಿನಕರರ ಜೀವನ ಧೋರಣೆಯನ್ನು ಚಿತ್ರಿಸಿದ್ದಾರೆ.
ಸಮಾಜ ಸೇವಕ
ಸಮಾಜ ಸೇವೆ ಎಂಬ ಶಬ್ದ ಸವಕಳಿಯಾಗಿ, ವಿವಿಧ ಅರ್ಥಗಳನ್ನು ಪಡೆದು ಕೊಳ್ಳುತ್ತಿರುವ ಸಂದರ್ಭದಲ್ಲಿ ದಿನಕರ ದೇಸಾಯಿ ನಿಸ್ಪೃಹ ಸಮಾಜ ಸೇವಕರಾಗಿ ಮೂಡಿ ಬಂದರು. ಸೇವೆ ಎಂಬ ಪದಕ್ಕೆ ತಮ್ಮ ಜನಪದ ಕಾರ್ಯ ಚಟುವತಿಕೆಗಳ ಮೂಲಕ ಹೊಸ ಅರ್ಥ ಹಾಗೂ ಶಕ್ತಿಯನ್ನು ತುಂಬಿದರು. ೧೯೩೧ರಲ್ಲಿ ಭಾರತ ಸೇವಕ ಸಮಾಜವನ್ನು ಅವರು ಸೇರಿದರು. ಅಂದಿನಿಂದ ಅವರು ಕೊನೆಯವರೆಗೂ ಒಬ್ಬ ನಿಸ್ಪೃಹ ಹಾಗೂ ನಿಷ್ಠಾವಂತ ಸೇವಾವೃತಿಯಾಗಿ ಬದುಕಿದರು. ಗೋಪಾಲಕೃಷ್ಣ ಗೋಖಲೆಯವರು ೧೯೦೫ರಲ್ಲಿ ಆರಂಭಿಸಿದ ಭಾರತ ಸೇವಕ ಸಮಾಜ (ಸರ್ವಂಟ್ಸ್ ಆಫ್ ಇಂಡಿಯಾ ಸೊಸೈಟಿ) ಉನ್ನತ ಧ್ಯೇಯ ಹಾಗೂ ಆದರ್ಶವನ್ನು ಹೊಂದಿತ್ತು. ದೇಶದ ಜನತೆಯನ್ನು ಶೈಕ್ಷಣಿಕವಾಗಿ, ಸಾಮಾಜಿಕವಾಗಿ, ಸಾಂಸ್ಕೃತಿಕವಾಗಿ ಉದ್ಧರಿಸುವ ಹಾಗೂ ಅವರಲ್ಲಿ ರಾಷ್ಟ್ರೀಯತೆಯ ಮನೋಭಾವವನ್ನು ಬಿತ್ತುವ ಉದ್ದೇಶವನ್ನು ಅದು ಹೊಂದಿತ್ತು. ಕೋಮು
ಸೌಹಾರ್ದತೆ, ರಾಜಕೀಯ ಶಿಕ್ಷಣ, ವಿಧಾಯಕ ಆಂದೋಲನ, ಶಿಕ್ಷಣದ ಸಾರ್ವತ್ರೀಕರಣ, ಸ್ತ್ರೀಶಿಕ್ಷಣ, ದೀನದಲಿತರ ಉದ್ಧಾರದ ಹಂಬಲವನ್ನು ಭಾರತ ಸೇವಕ ಸಮಾಜ ಹೊಂದಿತ್ತು. ಈ ಸಮಾಜದ ಸದಸ್ಯನಾದವನು ಕೆಲವು ನಿಯಮಗಳನ್ನು ಪಾಲಿಸಬೇಕಾಗಿತ್ತು. ದೇಶ ಸೇವೆ, ಸ್ವಂತ ಹಿತಕ್ಕಿಂತ ಮೊದಲು ದೇಶದ ಹಿತ. ಎಲ್ಲ ಭಾರತೀಯರಲ್ಲೂ ಸಹೋದರ ಭಾವನೆ. ದೊರೆತ ಸ್ವಲ್ಪ ಸಂಭಾವನೆಯಲ್ಲಿ ಸಂತೃಪ್ತಿ. ಸ್ವಂತಕ್ಕೆ ಗಳಿಕೆ ನಿಷೇಧ, ಪವಿತ್ರವಾದ ವೈಯಕ್ತಿಕ ಜೀವನ, ಯಾರೊಂದಿಗೂ ಜಗಳ ಕೂಡದು. ಭಾರತ ಸೇವಕ ಸಮಾಜದ ಅಭಿವೃದ್ಧಿಯೇ ಮುಖ್ಯವಾಗಿರಬೇಕು. ದಿನಕರರು ಆಜೀವ ಸದಸ್ಯರಾಗಿ ಈ ಎಲ್ಲ ನಿಯಮಗಳನ್ನು ಪಾಲಿಸಿದರು.
೧೯೩೬ ರಿಂದ ೧೯೩೮ರವರೆಗೆ, ೧೯೪೦ ರಿಂದ ೧೯೪೩ರವರೆಗೆ ಬಿಜಾಪುರ ಜಿಲ್ಲೆ ಬರಗಾಲ ಪೀಡಿತವಾಗಿತ್ತು. ಆಗ ಭಾರತ ಸೇವಕ ಸಮಾಜದ ಉಪಾಧ್ಯಕ್ಷರಾಗಿದ್ದ ಎ.ವಿ.ಥಕ್ಕರ ಅವರ ಅಧ್ಯಕ್ಷತೆಯಲ್ಲಿ ಸೊಸೈಟಿಯು ಬರಪರಿಹಾರ ಸಮಿತಿಯನ್ನು ರಚಿಸಿತು. ದಿನಕರ ದೇಸಾಯಿ ಹಾಗೂ ಎಚ್.ಎಸ್.ಕೌಜಲಗಿಯವರು ಆ ಸಮಿತಿಯ ಗೌರವ ಕಾರ್ಯದರ್ಶಿಗಳಾಗಿದ್ದರು. ಎ.ವಿ. ಥಕ್ಕರ ಅವರ ನಿರ್ದೇಶನದಂತೆ ದಿನಕರರು ಬಿಜಾಪುರಕ್ಕೆ ಹೋಗಿ ಅಲ್ಲಿಯ ಬರಪರಿಸ್ಥಿತಿಯನ್ನು ಅಧ್ಯಯನ ಮಾಡಿ ವರದಿಯನ್ನು ನೀಡಿದರು. ಅವರ ವರದಿಯನ್ನು ಆಧರಿಸಿ ಪರಿಹಾರವನ್ನು ಭಾರತ ಸೇವಕ ಸಮಾಜ ನೀಡಿತು. ಹತ್ತು ಲಕ್ಷಕ್ಕಿಂತ ಹೆಚ್ಚು ರೂಪಾಯಿಗಳನ್ನು ಆ ಕಾಲದಲ್ಲಿಯೇ ಸಂಗ್ರಹಿಸಿದ್ದು, ನೆರವು ನೀಡಿದ ದಾನಿಗಳನ್ನು ದಿನಕರರು ಕೃತಜ್ಞತೆಯಿಂದ ಸ್ಮರಿಸಿದ್ದು ಆ ವರದಿಯಲ್ಲಿ ದಾಖಲಾಗಿದೆ. ಸರಕಾರ ನೀಡುವ ಪರಿಹಾರದಲ್ಲಿ ತಾರತಮ್ಯವಿದ್ದು ಅದನ್ನು ಸರಿಪಡಿಸಲು ಬರಪರಿಹಾರ ಸಮಿತಿ ಒತ್ತಾಯಿಸಿದ್ದನ್ನು ‘ಬಿಜಾಪುರ ಬರಪರಿಹಾರ ಸಮಿತಿಯ ವರದಿ (Report of the bigapur Famine Relief committe 1943) ಯಲ್ಲಿ ದಿನಕರರು ವಿವರಿಸಿದ್ದಾರೆ. ಈ ವರದಿಯನ್ನಾದರಿಸಿ ಭಾರತ ಸೇವಕ ಸಮಾಜವು ಸಂತ್ರಸ್ಥರಿಗೆ ಅಡಿಗೆ ಮನೆ ತೆರೆದು ಊಟದ ವ್ಯವಸ್ಥೆ, ಕೆಲವು ಕಡೆ ಆಹಾರ ಧಾನ್ಯ, ಬಟ್ಟೆ ಗಿರಣಿಗಳು ನೀಡಿದ ಬಟ್ಟೆಯು ಉಚಿತ ವಿತರಣೆ, ನೇಕಾರರಿಗೆ ಬಣ್ಣ ಹಾಕುವ, ಸೀರೆ ನೇಯುವ ಕೆಲಸ ಒದಗಿಸಿ ಬರಪರಿಹಾರ ನೀಡಲಾಯಿತು. ೧೨ ಮೇವಿನ ಕೇಂದ್ರ ತೆರೆದು ದನ ಕರುಗಳಿಗೆ ಮೇವು ನೀಡಿದ್ದನ್ನು ಈ ವರದಿಯಲ್ಲಿ ವಿವರಿಸಲಾಗಿದೆ.
ದಿನಕರರು ಸಮಾಜ ಸೇವಾ ಚಟುವಟಿಕೆಯು ರೈತ ಸಂಘಟನೆ ಅವರ ಹಕ್ಕಿಗಾಗಿ ಹೋರಾಟ, ಅದರ ಫಲಶ್ರುತಿಯಾಗಿ ಕೆನರಾವೆಲ್‌ಫೇರ್ ಟ್ರಸ್ಟ್ ಸ್ಥಾಪನೆ. ಆ ಮೂಲಕ ಶಿಕ್ಷಣ ಪ್ರಸಾರದ ಕಡೆಗೆ ಹೊರಳಿತು. ೧೯೩೭ರ ಸುಮಾರಿಗೆ ದಿನಕರರು ರೈತರ, ಕೂಲಿಕಾರರ, ಮೀನುಗಾರರ, ಕೃಷಿ ಕಾರ್ಮಿಕರ ಸಮಸ್ಯೆಗಳನ್ನು ವಿವರವಾಗಿ ಅಭ್ಯಾಸ ಮಾಡಿ ಅಂಕಿ ಅಂಶಗಳನ್ನು ಕಲೆ ಹಾಕಿದರು. ಉತ್ತರ ಕನ್ನಡ ಜಿಲ್ಲೆಯ ಗೇಣಿ ಪದ್ಧತಿಯನ್ನು ಕುರಿತು “Land Rent in north kanara” ಎಂಬ ಅಭ್ಯಾಸಪೂರ್ವ ವಾದ ವರದಿಯನ್ನು ಭಾರತ ಸೇವಕ ಸಮಾಜವು ೧೯೪೦ರಲ್ಲಿ ಪ್ರಕಟಿಸಿತು. ಸರಕಾರ ಮತ್ತು ಭೂಮಾಲೀಕರು ಭೂಮಿಯ ಉತ್ಪನ್ನದ ಎಲ್ಲ ಅಂಶವನ್ನು ಹೀರಿ ಬಿಡುತ್ತಿದ್ದ ಕಾರನ ಬಡರೈತರು ಶೋಷಣೆಗೆ ಒಳಗಾಗುತ್ತಿದ್ದುದನ್ನು ಇಲ್ಲಿ ವಿವರಿಸಿದ್ದಾರೆ. ಇದಕ್ಕೆ ರೈತ ಸಂಘಟನೆಯೊಂದೇ ಪರಿಹಾರ ಎಂದು ತಿಳಿಸಿದ್ದಾರೆ. ಅಂಕೋಲಾದಲ್ಲಿ ದಿನಕರರು ರೈತ ಚಳುವಳಿಯನ್ನು ಸುಸಂಘಟಿತ ರೀತಿಯಲ್ಲಿ ಆರಂಭಿಸಿದರು. ೧೯೪೦ನೇ ಇಸ್ವಿ ಮಾರ್ಚ್ ೧೬ ರಂದು ರೈತರ ಬೃಹತ್ ಸಮಾವೇಶ ಅಂಕೋಲೆಯಲ್ಲಿ ಏರ್ಪಟ್ಟಿತು. ಅಂದು ಅಂಕೋಲಾ ತಾಲೂಕ್ ರೈತ ಸಂಘ ಜನ್ಮ ತಾಳಿತು. ಮೂರರಲ್ಲಿ ಒಂದು ಪಾಲಿಗಿಂತ ಹೆಚ್ಚು ಗೇಣಿ ಕೊಡದಿರಲು ರೈತರು ನಿರ್ಧರಿಸಿದರು. ಇದರಿಂದ ಒಡೆಯ ಮತ್ತು ಒಕ್ಕಲ ನಡುವಿನ ಸಂಬಂಧ ಹಳಸಿತು. ಭೂಮಾಲೀಕರು ದಿನಕರರ ನೇತೃತ್ವದ ರೈತ ಸಂಘವನ್ನು ತಿರಸ್ಕರಿಸಿದರು. ೧೯೫೦ನೇ ಇಸ್ವಿ ಮೇ ೧೨ ರಂದು ಅಂಕೋಲಾದಲ್ಲಿ ಜಿಲ್ಲಾ ಮಟ್ಟದ ರೈತ ಸಮ್ಮೇಳನದಲ್ಲಿ ೫೦೦೦ದಷ್ಟು ರೈತರು ಪಾಲ್ಗೊಂಡು ಜಮೀನ್ದಾರರು ಆಘಾತಕ್ಕೊಳಗಾದರು. ರೈತರು ಗೇಣಿ ಕೊಡುವುದನ್ನು ನಿಲ್ಲಿಸಿದರು. ಆಗ ಕಾಂಗ್ರೆಸ್ ಪಕ್ಷದಲ್ಲಿದ್ದ ಭೂಮಾಲೀಕರು ಒಟ್ಟಾಗಿ ದಿನಕರ ದೇಸಾಯಿಯವರನ್ನು ಗಡಿಪಾರು ಮಾಡುವಂತೆ ಮುಂಬಯಿ ಸರ್ಕಾರಕ್ಕೆ ಒತ್ತಾಯ ತಂದರು. ದಿನಕರರನ್ನು ಜಿಲ್ಲೆಯಿಂದ ಐದು ವರ್ಷಗಳವರೆಗೆ ಗಡಿಪಾರು ಮಾಡಲಾಯಿತು. ದಿನಕರರು ರೈತರ ನಾಯಕರಾಗಿ ಪ್ರಭಾವಿ ವ್ಯಕ್ತಿಗಳಾದರು. ಭೂಮಾಲೀಕರು ಅವರನ್ನು ‘ಹಾವಳಿ ಮಂಜ’ ಎಂದು ಕರೆದರು. ಅವರನ್ನು ಗಡಿಪಾರು ಮಾಡಿದ್ದರಿಂದ ರೈತ ಚಳುವಳಿ ಸ್ಥಗಿತಗೊಳ್ಳುವ ಬದಲು ಅದು ಇನ್ನಷ್ಟು ತೀವ್ರವಾಯಿತು. ದಿನಕರರ ಅನುಪಸ್ಥಿತಿಯಲ್ಲಿ ಅವರ ಒಡನಾಡಿಗಳಾದ ಶೇಷಗಿರಿ ಪಿಕಳೆ ಮತ್ತು ದಯಾನಂದ ನಾಡಕರ್ಣಿಯವರು ರೈತರನ್ನು ಚೆನ್ನಾಗಿ ಸಂಘಟಿಸಿದರು. ರೈತ ಸಂಘಟನೆಯನ್ನು ದೇಸಾಯಿ, ಪಿಕಳೆ, ನಾಡಕರ್ಣಿ ಅವರು ಸಮರ್ಥವಾಗಿ ಸಂಘಟಿಸಿ ಮುನ್ನಡೆಸಿದರು. ಈ ಮೂವರನ್ನು ಭೂಮಾಲೀಕರ ಪಾಲಿನ ‘ತಾಪತ್ರಯ’ ರೆಂದೇ ಕರೆಯಲಾಗುತ್ತದೆ.
ದಿನಕರರು ರೈತ ಸಭೆಗಳನ್ನು ಸರಕಾರಿ ಕಚೇರಿಗಳ ಮುಂದೆ ನಡೆಸುತ್ತಿದ್ದರು. ರೈತರಿಗೆ ಅಧಿಕಾರಿಗಳ ಬಗೆಗೆ ಇರುವ ಭಯವನ್ನು ದೂರ ಮಾಡುವ ಹಾಗೂ ಅವರಲ್ಲಿ ಹೋರಾಟದ ಕೆಚ್ಚನ್ನು ಹೆಚ್ಚಿಸುವ ಹಂಬಲ ದಿನಕರರಿಗಿತ್ತು.
ರೈತರು ಕೂಟಾ ಕಟ್ಟಿದರೋ
          ಒಡೆಯರು ಘಟ್ಟಾ ಹತ್ತಿದರೊ
          ………………………..
          ನವುದೇ ಇದ್ದ ಈ ಭೂಮಿ
          ನವುದೇ ಆಗಲಿ ಹೇ ಸ್ವಾಮಿ
          ಅದಕ್ಕೇ ಕೂಟಾ ಕಟ್ಟುವುದು
          ಹೊಟ್ಟೆಯ ಗುರಿಯನು ಮುಟ್ಟುವುದು“
(ರೈತರ ಹಾಡುಗಳು – ದಿನಕರ ದೇಸಾಯಿ, ಪು.೧)
ಎಂದು ಹಾಡು ಕಟ್ಟಿದರು. ಈ ಹಾಡನ್ನು ಹಾಲಕ್ಕಿ ಒಕ್ಕಲಿಗರು. ಇತರ ರೈತರು ಕೂಡಿ ಗುಮಟೆ ಪಾಂಗಿನಲ್ಲಿ ಹಾಡಿದರು. ಈ ಹಾಡು ಜನರ ಮನೆ ಮನದಲ್ಲಿ ನೆಲೆ ನಿಲ್ಲುವಂತೆ ಮಾಡಿದರು. ಫೆಬ್ರವರಿ ೧೧, ೧೯೫೦ನೇ ಇಸ್ವಿಯಲ್ಲಿ ಕುಮಟಾ ತಾಲೂಕಿನ ಹಿರೇಗುತ್ತಿಯಲ್ಲಿ ರೈತರ ಪ್ರಚಂಡ ಸಭೆಯಲ್ಲಿ ರೈತ ಕೂಟದ ಉದ್ದೇಶವನ್ನು ವಿವರಿಸಿ, ಅಶ್ವಮೇಧದ ಕುದುರೆಯನ್ನು ಫೆಬ್ರವರಿ ೨೫ರಂದು ಬಿಡುತ್ತೇನೆ. ಸಾಹಸಿ ಬಬ್ರುವಾಹನರು ಯಾರಾದರೂ ಇದ್ದರೆ ಮುಂದೆ ಬರಲಿ ಎಂದಾಗ ಹಿರೇಗುತ್ತಿಯ ತರುಣ ಕಾಂಗ್ರೆಸ್ ಮುಂದಾಳು ಒಬ್ಬರು ಮುಂದೆ ಬಂದಾಗ ಸಭೆಯಲ್ಲಿ ಘರ್ಷಣೆ ಗೊಂದಲ ಉಂಟಾಯಿತು. ಆಗ ಸಗಡಗೇರಿ ವೆಂಕಟ್ರಮಣ ನಾಯಕರು ಹಾಗೂ ರೈತ ಕೂಟದ ಜನರು ದಿನಕರರನ್ನು ಅಲ್ಲಿಂದ ಎತ್ತಿಕೊಂಡು ಹೋಗಿ ಅವರಿಗೆ ರಕ್ಷಣೆ ನೀಡಿದರು. ರೈತರೊಂದಿಗೆ ಉಳಿದು ಊಟ ಮಾಡಿ, ಅವರ ಆತ್ಮವಿಶ್ವಾಸವನ್ನು ಹೆಚ್ಚಿಸಿದ ಅವರು ರೈತ ಚಳುವಳಿಗೆ ನವ ಚೈತನ್ಯವನ್ನು ತುಂಬಿದರು. ಈ ರೈತ ಕೂಟದ ಹೋರಾಟ ಮನೋಭಾವ, ಶಿಸ್ತು ಹಾಗೂ ಸಮುದಾಯದ ಹಿತ ಚಿಂತನೆಯ ಫಲಶೃತಿಯಾಗಿ ಕೆನರಾವೆಲ್‌ಫೇರ್ ಟ್ರಸ್ಟ್ ಜನ್ಮತಾಳಿತು.
೧೯೪೧ನೇ ಇಸ್ವಿಯಲ್ಲಿ ದಿನಕರ ದೇಸಾಯಿಯವರಿಗೆ ವಿಧಿಸಿದ್ದ ಹದ್ದುಪಾರಿನ ಆಜ್ಞೆಯನ್ನು ಸರಕಾರ ಹಿಂತೆಗೆದುಕೊಂಡಿತು. ಐದು ವರ್ಷದ ನಂತರ ಜಿಲ್ಲೆಗೆ ಮರಳಿ ಬಂದ ರೈತನಾಯಕ ದಿನಕರ ದೇಸಾಯಿಯವರನ್ನು ರೈತರು ಹೆಗಲ ಮೇಲೆ ಹೊತ್ತು ಜಯಘೋಷದೊಂದಿಗೆ ಬರಮಾಡಿಕೊಂಡ ರೀತಿ ಅನುಪಮವಾಗಿತ್ತು. ದಿನಕರರ ಆಗಮನ ರೈತ ದಿನಕರ ದೇಸಾಯಿಯವರೊಂದಿಗೆ ಸೇರಿ ಭೂಮಾಲೀಕರ ವಿರುದ್ಧ ರೈತ ಚಳುವಳಿ ನಡೆದಿದ್ದರು. ಇದು ಜಮೀನ್ದಾರರೇ ಹೆಚ್ಚಾಗಿ ಇರುವ ಪೀಪಲ್ಸ್ ಹೈಸ್ಕೂಲಿನ ಆಡಳಿತ ಮಂಡಳಿಗೆ ಸರಿಬರಲಿಲ್ಲ. ಶಿಕ್ಷಕರಾದ ಅವರು ರೈತ ಚಳುವಳೀಯಲ್ಲಿ ಪಾಲ್ಗೊಂಡಿದ್ದು ತಪ್ಪು ಎಂಬ ನೆಪ ಹೇಳಿ ಪಿಕಳೆಯವರನ್ನು ಜನವರಿ ೨೦, ೧೯೫೩ರಂದು ನೌಕರಿಯಿಂದ ವಜಾಗೊಳಿಸಿದರು.
ಹೋರಾಟದ ಹಾದಿಯನ್ನೇ ಹೆದ್ದಾರಿಯೆಂದು ಭಾವಿಸಿದ್ದ ಪಿಕಳೆಯವರು ಇದನ್ನು ಸವಾಲಾಗಿ ಸ್ವೀಕರಿಸಿದರು. ರೈತ ಚಳುವಳಿಯ ಸಂಗಾತಿ ದಯಾನಂದ ನಾಡಕರ್ಣಿ ಅವರೊಂದಿಗೆ ಮಾತನಾಡಿ ಹೊಸ ಶಾಲೆಯನ್ನು ಸ್ಥಾಪಿಸುವ ತೀರ್ಮಾನ ಮಾಡಿದರು. ದಿನಕರರು ಇದನ್ನು ಬೆಂಬಲಿಸಿದರು. ಪಿಕಳೆಯವರಿಗಾದ ಅನ್ಯಾಯ ಕಂಡು ರೈತರು ಅವರಿಗೆ ಬೆಂಬಲ ನೀಡಿದರು. ಪ್ರತಿ ಎಕರೆಗೆ ೫ ರೂಪಾಯಿಯಂತೆ ರೈತರಿಂದ ವಂತಿಗೆ ಕೂಡಿಸಲಾಯಿತು. ವಂತಿಗೆ ನೀಡಲು ಆಗದವರು ಕಟ್ಟಡದ ಕೆಲಸದಲ್ಲಿ ತೊಡಗಿಕೊಂಡು ಶ್ರಮದಾನ ಮಾಡಿದರು. ‘ಕೆನರಾ ಎಗ್ರಿಕಲ್ಚರ್ ಸ್ಕೂಲ’ ಎಂದು ಅದಕ್ಕೆ ಹೆಸರಿಡಲಾಯಿತು. ೧೯೫೩ನೇ ಇಸ್ವಿ ಜೂನ್ ೮ ರಂದು ಪಿಕಳೆಯವರು ಮುಖ್ಯಾಧ್ಯಾಪಕರಾಗಿ ಹೈಸ್ಕೂಲ್ ಆರಂಭವಾಯಿತು. ನಂತರ ೧೯೫೪ರಲ್ಲಿ ಪೀಪಲ್ಸ್ ಎಜ್ಯುಕೇಶನ್ ಸೊಸೈಟಿಯವರು ಇದರೊಂದಿಗೆ ವಿಲೀನಗೊಂಡು ಪೀಪಲ್ಸ್ ಮಲ್ಟಿ ಪರ್ಪಸ್ ಹೈಸ್ಕೂಲ್ ಎಂದು ಹೆಸರನ್ನು ಪಡೆಯಿತು. ಈ ಸಂಸ್ಥೆ ಆರಂಭವಾಗುವ ಸಂದರ್ಭದಲ್ಲಿಯೇ ಕೆನರಾ ವೆಲ್‌ಫೇರ್ ಟ್ರಸ್ಟ್ ಜನ್ಮತಾಳಿತು. ಉತ್ತರ ಕನ್ನಡ ಜಿಲ್ಲೆಯ ಇತಿಹಾಸದಲ್ಲಿ ಕೆನರಾವೆಲ್‌ಫೇರ್ ಟ್ರಸ್ಟು ವಿದ್ಯಾಪ್ರಸಾರದ ಹೊಸ ಶಕೆಯನ್ನೇ ಆರಂಭಿಸಿತು. ದಿನಕರ ದೇಸಾಯಿ ಅಧ್ಯಕ್ಷರಾಗಿ, ಶೇಷಗಿರಿ ಪಿಕಳೆ ಕಾರ್ಯದರ್ಶಿಯಾಗಿ, ದಯಾನಂದ ನಾಡಕರ್ಣಿಯವರು ಸ್ಥಾಪಕ ಟ್ರಸ್ಟಿಯಾಗಿ ಕೆನರಾವೆಲ್‌ಫೇರ್‌ಟ್ರಸ್ಟ್ ಆರಂಭವಾಯಿತು. ಬೊಂಬಾಯಿ ಪಬ್ಲಿಕ್ ಟ್ರಸ್ಟ್ ಆಕ್ಟ್ ಪ್ರಕಾರ ೧೯೫೩ನೇ ಇಸ್ವಿ ನವೆಂಬರ್ ೪ ರಂದು ಟ್ರಸ್ಟಿನ ನೋಂದಣಿ ಆಯಿತು. ಜನಸಾಮಾನ್ಯರ ಹಾಗೂ ತೀರ ಹಿಂದುಳಿದವರ ಅಭಿವೃದ್ಧಿಯ ಹಂಬಲದೊಂದಿಗೆ ಕೆನರಾ ವೆಲ್‍ಫೇರ್‌ಟ್ರಸ್ಟ್ ಆರಂಭವಾಯಿತು.
ಕೆನರಾವೆಲ್‍ಫೇರ್‌ಟ್ರಸ್ಟಿನ ಕಾರ್ಯಚಟುವಟಿಕೆ ಉತ್ತರ ಕನ್ನಡ ಜಿಲ್ಲೆಗೆ ಸೀಮಿತವಾಗಿತ್ತು. ಹಿಂದುಳಿದ ವರ್ಗದವರಲ್ಲಿ ವೃತ್ತಿ ವಿಷಯಕವಾದ ಜ್ಞಾನ ಹರಡುವ ಶಿಕ್ಷಣ ಸಂಸ್ಥೆಯ ನಿರ್ಮಾಣ ಹಾಗೂ ಅವರಿಗೆ ವಸತಿ ಗೃಹ ನಿರ್ಮಾಣ ಯೋಜನೆಯನ್ನು ಟ್ರಸ್ಟು ಹೊಂದಿತ್ತು. ಬಡ ಮತ್ತು ಹಿಂದುಳಿದ ಮಹಿಳೆಯರಿಗೆ ಶುಶ್ರೂಷಾ ವ್ಯವಸ್ಥೆ ಕಲ್ಪಿಸುವುದು. ಸಮಾಜ ಸೇವಾ ಸಂಸ್ಥೆಗಳನ್ನು ಸ್ಥಾಪಿಸುವುದು. ಗ್ರಾಮೀಣ ಜನರಲ್ಲಿ ಸ್ವಾವಲಂಬನೆಯ ಹಂಬಲವನ್ನುಂಟು ಮಾಡುವುದು, ಜನರಲ್ಲಿ ಭೂವ್ಯವಸಾಯದೊಂದಿಗೆ ಇನ್ನಿತರ ಉಪಯುಕ್ತ ಜ್ಞಾನವನ್ನು ಹೆಚ್ಚಿಸಿ ಅವರ ಸಂಘಟನೆಗೆ ಹೆಚ್ಚಿನ ಬಲವನ್ನು ತಂದಿತು. ೧೯೪೬ರಲ್ಲಿ ಗಿರಿ ಪಿಕಳೆಯವರು ಹಾಲಕ್ಕಿ ಒಕ್ಕಲಿಗರ ಸಂಘವನ್ನು ಸ್ಥಾಪಿಸಿದರು. ಅಂಕೋಲೆಯಲ್ಲಿ ನಡೆದ ಪ್ರಥಮ ಸಮ್ಮೇಳನದಲ್ಲಿ ಪಾಲ್ಗೊಂಡ ದಿನಕರರು ಭೂಮಾಲೀಕ ವರ್ಗ ನಿರ್ಮೂಲನೆಯಾಗುವವರೆಗೂ ರೈತರಿಗೆ ಸುಖ ನೆಮ್ಮದಿಯಿಲ್ಲ ಎಂಬ ಅಭಿಪ್ರಾಯ ವ್ಯಕ್ತಪಡಿಸಿದರು. ೧೯೪೭ನೇ ಇಸ್ವಿ ಮೇ ೮ ರಂದು ಉತ್ತರ ಕನ್ನಡದ ಇತಿಹಾಸದಲ್ಲಿಯೇ ಬೃಹತ್ತಾದ ಅಂದಿನ ಸಮ್ಮೇಳನದಲ್ಲಿ ಉಳುವವನೆ ಹೊಲದೊಡೆಯನಾಗಬೇಕು ಎಂದು ಜೋರಾಗಿ ಘೋಷಿಸಿದರು.
ಏಳಿರಿ ಏಳಿರಿ ರೈತರೆ ಎಲ್ಲ
          ಜಾಗೃತರಾಗಿರಿ ಊರೊಳಗೆಲ್ಲ
          ಹಳ್ಳಿ ಹಳ್ಳಿಗೂ ಕೂಟವೂ ಬೇಕು
          ಒಡೆಯರ ಅವಲಂಬಿಸುವುದು ಸಾಕು
ಎಂದು ರೈತರಿಗಾಗಿ ಹಾಡನ್ನು ಬರೆದು, ರೈತರ ಸಭೆಗಳಲ್ಲಿ ಅದನ್ನು ಹಾಡಿ, ರೈತರ ಕೂಟವನ್ನು ಕಟ್ಟಿ, ರೈತರ ಸಂಘಟನೆಗಳನ್ನು ಬಲಪಡಿಸಿದರು. ಅಂಕೋಲಾ, ಹೊನ್ನಾವರ, ಕುಮಟಾ ತಾಲೂಕುಗಳ ಹಲವಾರು ಹಳ್ಳಿಗಳಲ್ಲಿ ರೈತ ಸಭೆಯನ್ನು ನಡೆಸಿದರು. ದಿನಕರ ದೇಸಾಯಿಯವರ ಸಂಘಟಿತ ಹೋರಾಟಕ್ಕೆ ಮಣಿದ ಸರಕಾರವು ೧೯೫೬ನೇ ಇಸ್ವಿಯಲ್ಲಿ ಬೊಂಬಾಯಿ ಟೆನೆನ್ಸಿ ಹಾಗೂ ಎಗ್ರಿಕಲ್ಚರ್ ಲ್ಯಾಂಡ್ ಕಾಯಿದೆಗೆ ತಿದ್ದುಪಡಿ ಮಾಡಿ ಎಕರೆಗೆ ಇಪ್ಪತ್ತು ರೂಪಾಯಿ ಗೇಣಿಯನ್ನು ನಿಗದಿಪಡಿಸಿತು. ಅರಣ್ಯ ಭೂಮಿಯನ್ನು ಸಾಗುವಳಿಗೆ ಕೊಡಬೇಕು ಎಂದು ದಿನಕರರು ಬಲವಾದ ಹೋರಾಟ ನಡೆಸಿದ್ದರು. ಅಂದಿನ ಅರ್ಥ ಸಚಿವ ರಾಮಕೃಷ್ಣ ಹೆಗಡೆಯವರು ಒಂದು ಲಕ್ಷ ಸಾಗುವಳಿ ಯೋಗ್ಯ ಅರಣ್ಯ ಭೂಮಿಯನ್ನು ರೈತರ ಉಪಯೋಗಕ್ಕೆ ಬಿಡುವುದಾಗಿ ಆಶ್ವಾಸನೆ ನೀಡಿದ್ದರು. ಆದರೆ ಅದು ಅನುಷ್ಠಾನಕ್ಕೆ ಬರಲಿಲ್ಲ. ಕಾರ್ಮಿಕ ಸಂಘಟನೆಯ ಶಿಸ್ತನ್ನು ರೈತರ ಸಂಘಟನೆಗೂ ಅಳವಡಿಸಿಕೊಂಡು ದಿನಕರರು ಯಶಸ್ವಿಯಾದರು. ರೈತ ಸಭೆಯ ಚಟುವಟಿಕೆ. ಕಾರ್ಯ ಕಲಾಪ, ಕ್ರಿಯಾಯೋಜನೆಗಳ ಬಲದಿಂದ ಜನಬೆಂಬಲದೊಂದಿಗೆ ಅವರು ಲೋಕಸಭೆಗೂ ಆಯ್ಕೆಯಾದರು. ಕಾಗೋಡು ಸತ್ಯಾಗ್ರಹ ಅಥವಾ ರೈತ ಹೋರಾಟಕ್ಕಿಂತ ಮೊದಲೇ ಉತ್ತರ ಕನ್ನಡದಲ್ಲಿ ವ್ಯವಸ್ಥಿತವಾಗಿ ರೈತ ಸಂಘಟನೆಯನ್ನು ಕಟ್ಟಿ ಬೆಳೆಸಿದವರು ದಿನಕರ ದೇಸಾಯಿ.
ಕೆನರಾ ವೆಲ್‌ಫೇರ್ ಟ್ರಸ್ಟ್
ನನ್ನ ಕನ್ನಡ ಜಿಲ್ಲೆ ಬಡತನದ ಬಿಲ್ಲೆ,
          ಈ ಬಿಲ್ಲೆ ಹವ್ವಿಕೊಂಡವರಾರು, ನಲ್ಲೆ?
          ಆಗೇರಮುರಕುಂಡಿ, ಹಾಲಕ್ಕಿರಾಕು.
            ಮುಕ್ರಿ ವೆಂಕಟರಮಣ, ಹಳ್ಳೆರ ತೋಕು.
            (ದಿನಕರನ ಚೌಪಡಿ-ದಿನಕರ ದೇಸಾಯಿ ಚು.ಸಂ ೧೦೯೮ ಪು೨೨೦)
ಎಂದು ಉತ್ತರ ಕನ್ನಡ ಜಿಲ್ಲೆಯ ಬಡವರ ಹಿಂದುಳಿದವರ ಹಾಗೂ ದೀನದಲಿತರ ಅಬಿವೃದ್ಧಿಯ ಹಂಬಲವನ್ನು ಹೊತ್ತಿದ್ದ ದಿನಕರ ದೇಸಾಯಿ ಒಬ್ಬ ವ್ಯವಹಾರಿಕ ಕನಸುಗಾರರಾಗಿದ್ದರು. ಅವರ ಕನಸನ್ನು ನಿಜ ಜೀವನದಲ್ಲಿ ಅನುಷ್ಠಾನಕ್ಕೆ ತರಲು ಶ್ರಮಿಸಿದವರು ಶೇಷಗಿರಿ ಪಿಕಳೆ. ೧೯೪೧ರಲ್ಲಿ ಅಂಕೋಲಾದಲ್ಲಿ ಪೀಪಲ್ಸ್ ಎಜ್ಯುಕೇಶನ್ ಸೊಸೈಟಿ ಆರಂಭವಾಯಿತು. ಗಿರಿ ಪಿಕಳೆಯವರು ಅದರ ಆಜೀವ ಸದಸ್ಯರು ಸಂಸ್ಥಾಪಕ ಮುಖ್ಯಾಧ್ಯಾಪಕರು ಆಗಿದ್ದರು. ಜೀವನ ಮಟ್ಟವನ್ನು ಏರಿಸುವ ಉದ್ದೇಶವನ್ನು ಕೆನರಾವೆಲ್‌ಫೇರ್‌ಟ್ರಸ್ಟ್ ಹೊಂದಿತ್ತು. ಭಾರತ ಸೇವಕ ಸಮಾಜದ ಮಾದರಿಯಲ್ಲಿಯೇ ಟ್ರಸ್ಟು ಆಜೀವ ಕಾರ್ಯಕರ್ತರನ್ನು ನೇಮಿಸಿಕೊಳ್ಳುವ ನೀತಿಯನ್ನು ರೂಪಿಸಿತು. ಉಚಿತ ಪ್ರಾಥಮಿಕ ಶಾಲೆ ಹಾಗೂ ಶಿಕ್ಷಕರ ತರಬೇತಿ ಸಂಸ್ಥೆ, ಎಗ್ರಿಕಲ್ಚರ್ ಹೈಸ್ಕೂಲ್ ತೆರೆದು, ಅದರಲ್ಲಿ ವಿಜ್ಞಾನ, ಕೃಷಿ, ವಾಣಿಜ್ಯ ಹಾಗೂ ತಾಂತ್ರಿಕ ವಿಭಾಗ ತೆರೆಯುವುದು ಟ್ರಸ್ಟಿನ ಯೋಜನೆಯಾಗಿತ್ತು. ಹಿಂದುಳಿದ ವರ್ಗದವರಿಗೆ ವಿರ್ದ್ಯಾನಿಲಯ, ಜನರಲ್ಲಿ ಸಹಬಾಳ್ವೆಯನ್ನು ಮೂಡಿಸಲು ಸಮುದಾಯ ಕೇಂದ್ರ, ಸಾರ್ವಜನಿಕ ವಾಚನಾಲಯ, ವಸ್ತು ಸಂಗ್ರಹಾಲಯ, ಪ್ರಕಾಶನ ಸಂಸ್ಥೆ, ಮುದ್ರಣಾಲಯ, ಗ್ರಾಮೀಣ ಸಂಶೋಧನಾ ಘಟಕದ ಮೂಲಕ ಜನರ ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ ಜೀವನವನ್ನು ಅಭ್ಯಸಿಸುವ ಯೋಜನೆಯನ್ನು ಕೆನರಾವೆಲ್‌ಫೇರ್‌ಟ್ರಸ್ಟ್ ಹೊಂದಿತ್ತು. ಇದನ್ನು ದಿನಕರರು ಕೆನರಾವೆಲ್‍ಫೇರ್‌ಟ್ರಸ್ಟಿನ ಮುಖವಾಣಿಯಾದ ‘ಜನಸೇವಕ’ ಪತ್ರಿಕೆಯಲ್ಲಿ ಪ್ರಕಟಿಸಿದರು.
ಸಮಾಜ ಸೇವೆಯ ಹಿರಿಯ ಹಂಬಲದೊಂದಿಗೆ ಆರಂಭಗೊಂಡ ಕೆನರಾವಲ್‍ಫೇರ್‌ಟ್ರಸ್ಟು. ತಾನು ತೆರೆದ ಪ್ರತಿಯೊಂದು ಕೇಂದ್ರವು ಚತುರ್ಮುಖ ಕೇಂದ್ರವಾಗಿ ರೂಪುಗೊಳ್ಳುವ ಆಶಯವನ್ನು ಹೊಂದಿತ್ತು. ೧. ವಿದ್ಯಾಮಂದಿರ ೨. ವಾಚನಾಮಂದಿರ ೩. ಸೇವಾಕೇಂದ್ರ ೪. ವೈದ್ಯಕೀಯ ಕೇಂದ್ರ ಸ್ಥಾಪನೆ ಮಾಡುವ ಉದ್ದೇಶ ಟ್ರಸ್ಟಿನದಾಗಿತ್ತು. ಈ ಎಲ್ಲ ಯೋಚನೆಗಳನ್ನು ಯೋಜನೆಯನ್ನಾಗಿ ರೂಪಿಸಿ ಅದನ್ನು ಅನುಷ್ಠಾನಕ್ಕೆ ತರಲು ದಿನಕರ ದೇಸಾಯಿಯವರು ತಮ್ಮ ಒಡನಾಡಿಗಳೊಂದಿಗೆ ಅನವರತ ಶ್ರಮಿಸಿದರು. ಗ್ರಾಮೀಣ ಪ್ರದೇಶದಲ್ಲಿಯೇ ಸೇವಾ ಘಟಕಗಳು ಇರುವಂತೆ ದಿನಕರರು ನೋಡಿಕೊಂಡರು. ಆರಂಭದಲ್ಲಿ ಹದಿನೈದು ಹೈಸ್ಕೂಲುಗಳನ್ನು ತೆರೆದ ದಿನಕರರು ಅವುಗಳಿಗೆ ಜನತಾ ವಿದ್ಯಾಲಯ ಎಂದೇ ಹೆಸರಿಟ್ಟರು. ಕ್ರಮೇಣ ಅವುಗಳಿಗೆ ಸೇವಾಕೇಂದ್ರ, ಸಾರ್ವಜನಿಕ ವಾಚನಾಲಯ ಹಾಗೂ ವೈದ್ಯಕೀಯ ಕೇಂದ್ರವನ್ನು ಜೋಡಿಸುವ ಹಂಬಲವನ್ನು ದಿನಕರ ದೇಸಾಯಿ ಹೊಂದಿದ್ದರು. ಈ ಚತುರ್ಮುಖ ಕೇಂದ್ರ ಬಂಕಿಕೊಡ್ಲ ಮತ್ತು ಸಿರಾಲಿಯಲ್ಲಿ ಕಾರ್ಯರೂಪಕ್ಕೆ ಬಂದಿತು. ಆದರೆ ಕೆಲವು ಅನಾನುಕೂಲತೆಯಿಂದ ಟ್ರಸ್ಟಿನ ಎಲ್ಲಾ ಕೇಂದ್ರಗಳಲ್ಲಿ ಅದನ್ನು ತೆರೆಯಲು ಸಾಧ್ಯವಾಗಲಿಲ್ಲ. ದಿನಕರರು ತಮ್ಮ ಜೀವಿತಾವಧಿಯಲ್ಲಿಯೇ ೧೫ ಪ್ರೌಢಶಾಲೆ, ಮೂರು ಪದವಿ ಪೂರ್ವ ಕಾಲೇಜು ಹಾಗೂ ಎರಡು ಪದವಿ ಕಾಲೇಜುಗಳನ್ನು ಸ್ಥಾಪಿಸಿದರು. ಅಜ್ಞಾನದ ಕತ್ತಲೆಯನ್ನು ಕಳೆದು ಜ್ಞಾನದ ಬೆಳಕನ್ನು ನೀಡಿ ದಿನಕರ ಎಂಬ ಹೆಸರನ್ನು ಅನ್ವರ್ಥಕ ಮಾಡಿಕೊಂಡರು.
ಚತುರ್ಮುಖ ಕೇಂದ್ರ ಯೋಜನೆಯ ಅಡಿಯಲ್ಲಿ ದೇಸಾಯಿಯವರು ಶಿಕ್ಷಣ ಪ್ರಸಾರದ ಜೊತೆಗೆ ಬಡ ಜನರಿಗೆ ಅಂದು ಅಗತ್ಯವಾಗಿದ್ದ ವೈದ್ಯಕೀಯ ಸೌಲಭ್ಯವನ್ನು ಒದಗಿಸಿದರು. ಹೆರಿಗೆ ಕೇಂದ್ರ, ತಾಯಿ ಮತ್ತು ಮಗುವಿನ ಕಲ್ಯಾಣ ಕೇಂದ್ರ, ನೇತ್ರ ಚಿಕಿತ್ಸಾ ಶಿಬಿರ, ಕುಟುಂಬ ಯೋಜನಾ ಕಾರ್ಯಕ್ರಮ, ಬಡವರಿಗೆ ಉಚಿತ ವೈದ್ಯಕೀಯ ನೆರವು. ವಿದ್ಯಾರ್ಥಿಗಳಿಗೆ ಆರೋಗ್ಯ ವಿಮೆ. ಮಕ್ಕಳಿಗೆ ಹಾಲು, ಹರಿಜನ ಮಕ್ಕಳಿಗೆ ಪೌಷ್ಠಿಕ ಆಹಾರ ಕೊಡುವ ಕಾರ್ಯಕ್ರಮವನ್ನು ದಿನಕರರು ಅನುಷ್ಠಾನಕ್ಕೆ ತಂದರು.
ವಸತಿ ಸೌಕರ್ಯವಿಲ್ಲದ ಹರಿಜನರಿಗೆ ಅದರಲ್ಲಿಯೂ ವಿಶೇಷವಾಗಿ ಆಗೇರ ಜನರಿಗೆ ಹರಿಜನ ಕಾಲನಿಯನ್ನು ನಿರ್ಮಿಸಲಾಯಿತು. ಅವರಿಗೆ ಕೃಷಿ ಯೋಗ್ಯವಾದ ಭೂಮಿಯನ್ನು ಟ್ರಸ್ಟು ಒದಗಿಸಿತು. ಇಂದು ಸರಕಾರ ಅನುಷ್ಠಾನಕ್ಕೆ ತರುತ್ತಿರುವ ಯೋಜನೆಗಳನ್ನು ಅರ್ಧಶತಮಾನದ ಹಿಂದೆ ಅನುಷ್ಠಾನಕ್ಕೆ ತಂದಿದ್ದರು. ರೈತರಿಗೆ ಯೋಗ್ಯ ಬೆಲೆಯಲ್ಲಿ ಸಾಮಾಗ್ರಿ ದೊರಕಿಸಿಕೊಡುವ ಉದ್ದೇಶದಿಂದ ಟ್ರಸ್ಟು ಶಿರಾಲಿಯಲ್ಲಿ ಜನತಾ ಸ್ಟೋರ್ಸನ್ನು ತೆರೆಯಿತು. ಭಾರತ ಸೇವಕ ಸಮಾಜ ಈ ಕೆಲಸಕ್ಕೆ ಟ್ರಸ್ಟಿಗೆ ೨ ಸಾವಿರ ರೂಪಾಯಿ ನೆರವನ್ನು ಒದಗಿಸಿತ್ತು. ಕೆನರಾವೆಲ್‍ಫೇರ್‌ಟ್ರಸ್ಟಿನ ಶಾಲೆಗಳಿಗೆ ಭಾರತ ಸೇವಕ ಸಮಾಜ ಮತ್ತು ಕೇಂದ್ರ ಸರ್ಕಾರದ ನೆರವಿನಿಂದ ಮಕ್ಕಳಿಗೆ ಪ್ರತಿನಿದಿ ಮಧ್ಯಾಹ್ನ ಉಪಹಾರ, ಹಿಂದುಳಿದ ವರ್ಗದ ವಿದ್ಯಾರ್ಥಿಗಳಿಗೆ ಬಟ್ಟೆ ಮತ್ತು ಉಚಿತ ಪಠ್ಯಪುಸ್ತಕಗಳನ್ನು ಒದಗಿಸಿತು. ಅಂಕೋಲಾ ಮತ್ತು ಮುಂಡಗೋಡ ತಾಲೂಕುಗಳಲ್ಲಿ ಮಹಿಳಾ ಸ್ವಾವಲಂಬನೆಯನ್ನು ಗುರಿಯಾಗಿಟ್ಟುಕೊಂಡು ಹೊಲಿಗೆ ಶಾಲೆಯನ್ನು ಭಾರತ ಸೇವಕ ಸಮಾಜದ ನೆರವಿನಿಂದ ತೆರೆಯಿತು. ಬಹುಪಾಲು ಮಹಿಳೆಯರ ಆತ್ಮವಿಶ್ವಾಸವನ್ನು ಹೆಚ್ಚಿಸಿದ ಸ್ವಾವಲಂಬಿಗಳಾಗಿ ಬದುಕಲು ಅನುವು ಮಾಡಿಕೊಟ್ಟ ಈ ಹೊಲಿಗೆ ಶಾಲೆಗಳು ಸಲ್ಲಿಸಿದ ಸೇವೆ ಉಲ್ಲೇಖನೀಯ. ಇಂದು ಕೆನರಾ ವೆಲ್‍ಫೇರ್‌ಟ್ರಸ್ಟ್ ಹೆಮ್ಮರವಾಗಿ ಬೆಳೆದಿದೆ. ಹಳ್ಳಿಗಾಡಿನಲ್ಲಿ ಶಿಕ್ಷಣ ನೀಡುವಲ್ಲಿ ಮುಂಚೂಣಿಯಲ್ಲಿದೆ. ದಿನಕರ ದೇಸಾಯಿಯವರ ನಂತರ ಕಾರವಾರದ ಹಿರಿಯ ವ್ಯಾಯವಾದಿ, ಸಮಾಜ ಸೇವಾಕರಾದ ಶ್ರೀ. ಎಸ್. ಪಿ. ಕಾಮತ್ ಅವರು, ಟ್ರಸ್ಟಿನ ಅಧ್ಯಕ್ಷರಾಗಿ ದಕ್ಷತೆಯಿಂದ ಕಾರ್ಯ ನಿರ್ವಹಿಸುತ್ತಿದ್ದಾರೆ. ಅಂದು ಹದಿನೆಂಟು ಶಾಲೆ ಕಾಲೇಜುಗಳಿದ್ದ ಸಂದರ್ಭದಲ್ಲಿ ದಿನಕರರು ಚೌಪದಿ ಬರೆದಿದ್ದರು. ಇಂದು ಕೆನರಾವೆಲ್‍ಫೇರ್‌ಟ್ರಸ್ಟಿನ ಅಡಿಯಲ್ಲಿ ೪೨ ಸಂಸ್ಥೆಗಳು ಯಶಸ್ವಿಯಾಗಿ ಕಾರ್ಯನಿರ್ವಹಿಸುತ್ತಿವೆ.
ಹದಿನೆಂಟು ಶಾಲೆ ಕಾಲೇಜುಗಳ ಕಟ್ಟಿ
ಮಕ್ಕಳಿಗೆ ಬಡಿಸಿದೆನು ಜೀವನದ ರೊಟ್ಟಿ
ಆದರೂ ತೃಪ್ತಿಯಿಲ್ಲಮೊ ಕರುಣ ಸಿಂಧು
ನಾನು ಮಾಡಿದ ಕೆಲಸ ಬರಿ ಒಂದು ಬಿಂದು
(ದಿನಕರನ ಚೌಪದಿ, ದಿನಕರ ದೇಸಾಯಿ, ಚು.ಸಂ. ೨೩೬೫ ಪು. ೪೭೩)
ಸೇವಾವೃತ್ತಿಗಳಾದ ದಿನಕರರ ನಿರಹಂಕಾರ ಮನೋಭಾವ, ಈ ಚೌಪದಿಯಲ್ಲಿ ಅಭಿವ್ಯಕ್ತಿಗೊಂಡಿದೆ.
ಟ್ರಸ್ಟಿನ ಆರ್ಥಿಕ ಅವಶ್ಯಕತೆಗಳನ್ನು ನೀಗಿಸಲು ದಿನಕರರು ವಿದ್ಯಾರ್ಥಿ ಹಾಗೂ ಶಿಕ್ಷಣದಿಂದ ವರ್ಷಕ್ಕೆ ಒಂದು ರೂಪಾಯಿಯನ್ನು ಸ್ವಯಂ ಪ್ರೇರಣೆಯಿಂದ ಸಂಗ್ರಹಿಸಲು ಯೋಚಿಸಲಾಯಿತು. ಈ ಯೋಜನೆ ಯಶಸ್ವಿಯಾಯಿತು. ಕೆನರಾವೆಲ್‍ಫೇರ್‌ಟ್ರಸ್ಟಿನ ಸಂಸ್ಥೆಗಳನ್ನು ಭೇಟಿಯಾದವರು ವ್ಯಕ್ತಪಡಿಸಿದ ಅಭಿಪ್ರಾಯ, ಮೆಚ್ಚಿಗೆ ದಿನಕರರ ಸೇವಾ ಮನೋಭಾವಕ್ಕೆ ಹಿಡಿದ ಕನ್ನಡಿಯಾಗಿದೆ.
ಕವಿ ಕರ್ಮಯೋಗಿ ದಿನಕರ ದೇಸಾಯಿ (೩)
ಪತ್ರಿಕೋದ್ಯಮಿ ಜನಸೇವಕ – ವಾರ ಪತ್ರಿಕೆ
ಸಮಾಜ ಸೇವೆಯ ಒಂದು ಅಂಗವಾಗಿ ೧೯೫೫ನೇ ಇಸ್ವಿಯಲ್ಲಿ ಜನಸೇವಕ ಪತ್ರಿಕೆಯನ್ನು ದಿನಕರ ದೇಸಾಯಿ ಅವರು ಆರಂಭಿಸಿದರು. ಜನಸೇವಕ ಪತ್ರಿಕೆಯ ಮುಖ ಪುಟದ ಲೇಖನ ಹಾಗೂ ಸಂಪಾದಕೀಯವನ್ನು, ನಿರಂತರವಾಗಿ ಬರೆದರು ದಿನಕರ ದೇಸಾಯಿ. ಆ ಮೂಲಕ ಒಬ್ಬ ನಿರ್ಭೀತ, ನಿಷ್ಪಕ್ಷಪಾತಿ ಹಾಗೂ ಧೀಮಂತ ಪತ್ರಿಕೋದ್ಯಮಿಯಾಗಿ ಅವರು ಮೂಡಿಬಿಂದರು. “The journal is not a commercial venture for earning profits but a medium of mass education for the benefit of our rural population” ಎಂದು ಕೆನರಾ ವೆಲ್ ಫೇರ್ ಟ್ರಸ್ಟಿನ ಎರಡನೇ ವಾರ್ಷಿಕ ವರದಿಯಲ್ಲಿ ಅವರು ಬರೆದರು.
ಜನಸೇವಕ ಪತ್ರಿಕೆ ನಡೆಸುವ ಸಲುವಾಗಿ ದಿನಕರರು ಮುಂಬಯಿಯಿಂದ ಉತ್ತಮ ಗುಣಮಟ್ಟದ ಮುದ್ರಣಯಂತ್ರವನ್ನು ತರಿಸಿ ಅದಕ್ಕೆ ‘ಜನಮುದ್ರಣ’ ಎಂದು ಹೆಸರಿಟ್ಟರು. ಜನಸೇವಕ ನಿರ್ದಿಷ್ಟವಾದ ಧ್ಯೇಯ ಧೋರಣೆಯೊಂದಿಗೆ, ಜನಪರ ಆಶಯಗಳೊಂದಿಗೆ ಪ್ರಕಟವಾದ ಪತ್ರಿಕೆ. ಅದು ಇತರ ಪತ್ರಿಕೆಗಳಂತೆ ಸುದ್ದಿಗೆ ಮಸಾಲೆ ಹಚ್ಚಿ ಪ್ರಕಟಮಾಡಿ ಹಣ ದೋಚಲಿಲ್ಲ. ಈ ಕಾರಣದಿಂದ ಜನಸೇವಕ ಪತ್ರಿಕೆ ಲೋಕಸತ್ತೆಯ ಕಾವಲುಗಾರ ಎಂಬ ಬಿರುದಿಗೆ ಪಾತ್ರವಾಯಿತು. ಜನಸೇವಕ ವಾರಪತ್ರಿಕೆಯ ಮುಖಪುಟದ ಲೇಖನವಲ್ಲದೆ ‘ಭತ್ತದ ತೆನೆ’ ಎಂಬ ಅಂಕಣದಲ್ಲಿ ದಿನಕರರು ಬರೆದ ಚುಟುಕಗಳು ಸಮಕಾಲೀನ ಸಂಗತಿಯನ್ನೊಳಗೊಂಡು ಪ್ರಕಟವಾಗುತ್ತಿದ್ದವು. ‘ಉತ್ತರ ಕನ್ನಡಿಗ’ ‘ಪ್ರತಿಯೊಬ್ಬನ ಕೈಪಿಡಿ’ ಎಂಬ ಶಿರೋನಾಮೆಯಡಿಯಲ್ಲಿ ಉತ್ತರ ಕನ್ನಡ ಜಿಲ್ಲೆಯ ಪ್ರೇಕ್ಷಣೀಯ ಸ್ಥಳಗಳು, ಅಮೂಲ್ಯವಾದ ಗಿಡಮೂಲಿಕೆ ಹೂವು, ಜನಾಂಗಗಳ ಬಗ್ಗೆ ದಿನಕರರ ಅಭ್ಯಾಸ ಪೂರ್ಣವಾದ ಲೇಖನಗಳನ್ನು ಬರೆದು ಪತ್ರಿಕೆಯ ಮೌಲ್ಯವನ್ನು ಹೆಚ್ಚಿಸುತ್ತಿದ್ದರು. ೧೯೫೫ನೇ ಇಸ್ವಿ ಜನವರಿಯಲ್ಲಿ ಆರಂಭವಾದ ಜನಸೇವಕ ೧೯೭೨ನೇ ಇಸ್ವಿ ಆಗಸ್ಟ್ ೨ ರಂದು ತನ್ನ ಮಿರಿವ ಚಿನ್ನದ ದರಿನಂತೆ ಗುರುತನ್ನು ಉಳಿಸಿ ವಿರಮಿಸಿತು. ಹದಿನೇಳುವರೆ ವರ್ಷಗಳ ಕಾಲ ಒಂದು ಸಂಚಿಕೆಯೂ ತಪ್ಪದಂತೆ ೯೧೫ ಸಂಚಿಕೆಗಳನ್ನು ಪ್ರಕಟಿಸಿದ ಹಿರಿಮೆ ಜನಸೇವಕ ಸಂಪಾದಕೀಯ ಮಂಡಳಿಗೆ ಸಲ್ಲುತ್ತದೆ. ಇದಕ್ಕೆ ಚಾಲನಶಕ್ತಿ ದಿನಕರ ದೇಸಾಯಿ ಎಂಬುದನ್ನು ಪ್ರತ್ಯೇಕವಾಗಿ ಹೇಳಬೇಕಾಗಿಲ್ಲ. ದಿನಕರ ದೇಸಾಯಿಯವರ ಪತ್ರಿಕೋದ್ಯಮದ ಮೇಲೆ ನನ್ನ ಮಾರ್ಗದರ್ಶನದಲ್ಲಿ ಒಂದು ಎಂ.ಫಿಲ್ ಪ್ರಬಂಧ ಮಂಡನೆಯಾಗಿದ್ದು, ಈ ವಿಷಯದಲ್ಲಿ ಒಂದು ಮಹಾಪ್ರಬಂಧವನ್ನು ಮಂಡಿಸುವಷ್ಟು ವಿಫುಲ ಆಕರ ಸಾಮಗ್ರಿಗಳಿವೆ.
‘ಜನಸೇವಕ’ ಪತ್ರಿಕೆ ನಿಂತು ಹೋದಾಗ ನಾಡಿನ ಹಲವು ಪತ್ರಿಕೆಗಳು ಬಂಧುಮೊಬ್ಬನನ್ನು ಕಳೆದುಕೊಂಡ ಬಗೆಯಲ್ಲಿ ಪರಿತಪಿಸಿದವು. ‘ಉತ್ತರ ಕನ್ನಡ ಜಿಲ್ಲೆಯ ಪ್ರಗತಿ ಪರ ಪತ್ರ’ ಎಂದು ಹೆಸರಿಟ್ಟುಕೊಂಡ ಜನಸೇವಕ ಉತ್ತರ ಕನ್ನಡ ಜಿಲ್ಲೆಯ ಅಭಿವೃದ್ಧಿಗೆ ಹಲವು ಯೋಜನೆಗಳನ್ನು ಸೂಚಿಸಿತು. ಈವರೆಗೆ ಕೈಗೊಂಡ ಯೋಜನೆಗಳ ಸಾಧಕ ಬಾಧಕಗಳನ್ನು ಚರ್ಚಿಸಿತು. ಅಂದಿನ ಮುಖ್ಯಮಂತ್ರಿಗಳು ನೀಡಿದ ಭರವಸೆಯನ್ನು ‘ಮೈಸೂರು ಸರಕಾರದ ಮತ್ತೊಂದು ಗಾಳಿಪಟ’ ಎಂದು ಸಂಪಾದಕೀಯದಲ್ಲಿ ಅಣಕವಾಡಿತು. ಜನಸೇವಕ ಕನ್ನಡ ನಾಡು, ನುಡಿಯ ಬಗೆಗೆ ಜನಸೇವಕ ಅಗ್ರಲೇಖಗಳನ್ನು ಪ್ರಕಟಿಸಿತು. ಶಿವರಾಮ ಕಾರಂತರು ಪತ್ರಿಕೆ ನಿಂತಾಗ ನೀವು ನಿಮ್ಮ ಕರ್ತವ್ಯ ಮಾಡಿದ್ದೀರಿ. ಅದು ತೃಪ್ತಿಯ ವಿಷಯ ಎಂದು ಸಾಂತ್ವನ ಹೇಳಿದರು. ಪಾಟೀಲ ಪುಟ್ಟಪ್ಪ ಅವರು ಪ್ರಪಂಚದಲ್ಲಿ ಪತ್ರಿಕೆಯಲ್ಲಿ ಜನಸೇವಕದ ಬಗ್ಗೆ ಬರೆಯುತ್ತಾ ಅದನ್ನು ಅಮೇರಿಕಾದ ರಾಲ್ಪ ಇಂಗರಸಾಲನ ಪಿ.ಎಂ. ಪತ್ರಿಕೆಗೆ ಹೋಲಿಸಿದರು. ‘ಜನಸೇವಕ’ ದ ಮೂಲಕ ದಿನಕರ ದೇಸಾಯಿ ಒಬ್ಬ ಲೋಕಶಿಕ್ಷಹನಾಗಿ ಜ್ಕೆಲಸ ಮಾಡಿದರು. ಅವರೊಬ್ಬ ಸಮರ್ಥ ಪತ್ರಿಕೋದ್ಯಮಿ ಎಂಬುದನ್ನು ತಮ್ಮ ಬರವಣಿಗೆ ಪತ್ರಿಕಾ ಧೋರಣೆ, ಸಮಯ ನಿಷ್ಠೆ, ದಿಟ್ಟ ನಿಲುವಿನ ಮೂಲಕ ಸ್ಪಷ್ಟಪಡಿಸಿದರು. ನಾಮಾಂಕಿತ ಬರಹಗಾರರಾದ ಗೌರೀಶ್ ಕಾಯ್ಕಿಣಿಯವರು ಜನಸೇವಕದ ಖಾಯಂ ಅಂಕಣಕಾರರಾಗಿದ್ದರು. “ಜನಸೇವಕವು ನನ ಸಾಹಿತ್ಯಕ ಪ್ರಜ್ಞೆಗೆ ನಿಜವಾದ ಜನಸೇವೆಯನ್ನು ಕಲ್ಪಿಸಿತು. ನನ್ನ ತಿಕ್ಕಣಿಯನ್ನು ಒಕಣಿಕೆಯನ್ನು ಜನಸೇವೆಗೆ ಪಳಗಿಸಿತು” ಎಂದು ಗೌರೀಶರು ಜನಸೇವಕದಲ್ಲಿ ಬರೆದರು. ಇಂದು ‘ದಿನಕರ್ ದೇಸಾಯಿ’, ;ಜನಸೇವಕ’ ಇಬ್ಬರೂ ನಮ್ಮ ನಡುವೆ ಇಲ್ಲ. ಆದರೆ ಅವರು ನಿರ್ಮಿಸಿದ ಇತಿಹಾಸ, ಉಂಟುಮಾಡಿದ ಸಂಚಲನ, ಬಿಟ್ಟು ಹೋದ ಬೆಳಕು ಇನ್ನೂ ಇವೆ.
ಕಾರ್ಮಿಕ ಮುಂದಾಳು
ಭಾರತ ಸೇವಕ ಸಮಾಜದ ಆಜೀವ ಸದಸ್ಯರಾಗಿ ಸೇರಿದ ದಿನಕರರಿಗೆ ಕಾರ್ಮಿಕ ಆಂದೋಲನ ಪಿತಾಮಹ ಎಂದೇ ಖ್ಯಾತರಾದ ಎನ್.ಎಂ. ಜೋಶಿಯವರ ಮಾರ್ಗದರ್ಶನ ದೊರಕಿತು. ಅವರು ದಿನಕರರಿಗೆ ಕಾರ್ಮಿಕ ಸಂಘಟನೆಯ ಹೊಣೆಯನ್ನು ಹೊರಿಸಿದರು. ದೇಸಾಯಿಯವರು ಅದನ್ನು ಶ್ರದ್ಧೆ ಮತ್ತು ನಿಷ್ಠೆಯಿಂದ ನಿಭಾಯಿಸಿ ಕಾರ್ಮಿಕ ಸಂಘಟನೆಯಲ್ಲಿ ಸಿದ್ಧ ಹಸ್ತರೆನಿಸಿದರು. ಬೆಳಗಾವಿಯ ಗೋಕಾಕ ಹತ್ತಿಗಿರಣಿಯಲ್ಲಿ ಕಾರ್ಮಿಕರ ಸಂಪು ನಡೆಯುತ್ತಿತ್ತು. ಕಾರ್ಮಿಕರ ಮಾರ್ಗದರ್ಶನಕ್ಕಾಗಿ ಜೋಶಿಯವರು ಕನ್ನಡಿಗರಾದ ದಿನಕರರನ್ನು ಅಲ್ಲಿಗೆ ಕಳಿಸಿದರು. ಕಾರ್ಮಿಕ ಸಮಸ್ಯೆಯನ್ನು ಅರಿತು ಅವರೊಂದಿಗೆ ಬೆರೆತು ದಿನಕರರು ಕಾರ್ಮಿಕ ಸಂಘಟನೆಯನ್ನು ಬಲಪಡಿಸಿದರು. ಸಂಘ ಯಶಸ್ವಿಯಾಯಿತು. ಕಾರ್ಮಿಕ ಸಂಘಟನೆಯಲ್ಲಿ ಒದಗಿ ಬಂದ ಈ ಸವಾಲನ್ನು ದಿನಕರರು ಸದಾವಕಾಶವನ್ನಾಗಿ ಪರಿವರ್ತಿಸಿಕೊಂಡು ಯಶಸ್ವಿಯಾದರು.
ಅಲಿಖಿಲ ಭಾರತ ಕಡಲ ಕಾರ್ಮಿಕ ಸಂಘದ ಸ್ಥಾಪಕ ಕಾರ್ಯದರ್ಶಿಯಾಗಿ ದಿನಕರರು ದಕ್ಷತೆಯಿಂದ ಕಾರ್ಯನಿರ್ವಹಿಸಿದರು. ಏಳು ಜನ ಸದಸ್ಯರಿಂದ ಆರಂಭವಾದ ಸಂಘ ಮುಂದೆ ಹತ್ತು ಸಾವಿರಕ್ಕೂ ಅಧಿಕ ಸದಸ್ಯರನ್ನು ಹೊಂದಿ ಅಂತರಾಷ್ಟ್ರೀಯ ಮಟ್ತದ ಅತಿದೊಡ್ಡ ಕಡಲ ಕಾರ್ಮಿಕರ ಸಂಘಟನೆಯಾಗಿ ಬೆಳೆಯಿತು. ಆರಂಭದಲ್ಲಿ ಕಾಯದರ್ಶಿಯಾಗಿದ್ದ ದಿನಕರರೂ ನಂತರ ಅಧ್ಯಕ್ಷರಾಗಿ ದಕ್ಷತೆಯಿಂದ ಕಾರ್ಯ ನಿರ್ವಹಿಸಿದರು. ಪಿ ಆಂಡ್ ಒ ಎನ್ನುವ ಬ್ರಿಟಿಷ್ ಹಡಗು ಕಂಪನಿಯು ವಿರುದ್ಧ ನಲವತ್ತು ದಿನ ಕಾಲ ಸಂಪು ನಡೆಸಿ ಭಾರತ ಕಾರ್ಮಿಕ ಚಳುವಳಿಯಲ್ಲಿ ಒಂದು ಇತಿಹಾಸ ನಿರ್ಮಿಸಿದ ಶ್ರೇಯಸ್ಸು ದಿನಕರ ದೇಸಾಯಿಯವರಿಗೆ ಸಲ್ಲುತ್ತದೆ. ಕಡಲ ಕಾರ್ಮಿಕರ ಸಂಘಟನೆಯನ್ನು ಕುರಿತು. “Maritime Labour in India” – ಎಂಬ ಅಭ್ಯಾಸ ಪೂರ್ಣವಾದ ಗ್ರಂಥವನ್ನೇ ರಚಿಸಿದರು. ಹದಿಮೂರು ಅದ್ಯಾಯಗಳ ವ್ಯಾಪ್ತಿಯ ಈ ಪುಸ್ತಕ ಸಮುದ್ರ ಕೆಲಸಗಾರರ ಕುರಿತು ತಿಳಿಯಲಿಚ್ಚಿಸುವವರಿಗೆ ಸಕಲ ವಿವರಗಳನ್ನೊಳಗೊಂಡ ಉತ್ತಮ ಆಕರ ಗ್ರಂಥವಾಗಿದೆ. Among Indian seamen in Great Britan ಎಂಬ ಮುದ್ರಿತ ವರದಿಯಲ್ಲಿಯೂ ಬ್ರಿಟನ್ನಿನ ಕಡಲ ಕಾರ್ಮಿಕರ ಬಗೆಗೆ ಅವರ ವಸತಿ, ಊಟ, ಇತರ ಸವಲತ್ತುಗಳ ಬಗೆಗೆ ಚರ್ಚಿಸಿ ವರದಿಯನ್ನು ಮಂಡಿಸಿದ್ದಾರೆ. ಅವರು ಬರೆದ ‘ನಾ ಕಂಡ ಪಡುವಣ’ ಎಂಬ ಪ್ರವಾಸ ಕಥನದಲ್ಲಿ ನಾವಿಕರನ್ನು ಕುರಿತು ಅನೇಕ ವಿವರಗಳನ್ನು ತಮ್ಮದೇ ಆದ ಶೈಲಿಯಲ್ಲಿ ನಿರೂಪಿಸಿದ್ದಾರೆ.
೧೯೪೫ರಲ್ಲಿ ಡೆನ್ಮಾರ್ಕಿನ ಕೊಪನ್ ಹೇಗನ್‍ನಲ್ಲಿ ನಡೆದ ಹಡಗು ಕಾರ್ಮಿಕರ ಸಮ್ಮೇಳನಕ್ಕೆ, ದಿನಕರ ದೇಸಾಯಿಯವರನ್ನು ಭಾರತದ ಪ್ರತಿನಿಧಿಯಾಗಿ ಆರಿಸಿ ಕಳಿಸಿತು. ಆ ಸಮ್ಮೇಳನ ವಿವರಗಳು ‘ನಾ ಕಂಡ ಪಡುವಣ’ ಪ್ರವಾಸ ಕಥನದಲ್ಲಿ ಸ್ವಾರಸ್ಯಪೂರ್ಣವಾಗಿ ನಿರೂಪಣೆಗೊಂಡಿದೆ. ಬ್ರಿಟಿಷ್ ಸರಕಾರದ ಪ್ರತಿನಿಧಿಯಾದ ಎನ್. ಎ. ಗಟರಿಯವರು ದಿನಕರರನ್ನು ಕಂಡು ನಾವಿಕರ ಸಮಸ್ಯೆಯ ಬಗ್ಗೆ ಚರ್ಚಿಸಲು ಮುಂದಾದರು. ದಿನಕರರು ಮಾಡಿದ ಭಾಷಣದಿಂದ ಅವರು ಸ್ವಾಭಾವಿತರಾಗಿದ್ದರು. ಹಡಗು ಕಂಪನಿಗಳು ಕಾರ್ಮಿಕರ ನಿಧಿಗೆ ಸಂದಾಯ ಮಾಡುತ್ತಿದ್ದ ಹಣ ಭಾರತೀಯ ನಾವಿಕರಿಗೆ ಸಿಗುತ್ತಿರಲಿಲ್ಲ. ಈ ನಿಧಿಯಲ್ಲಿರುವ ಕೋಟಿಗಟ್ಟಲೇ ರೂಪಾಯಿಗಳ ಬಹುಭಾಗ ಭಾರತೀಯ ನಾವಿಕರಿಗೆ ಸಲ್ಲಬೇಕು ಎಂಬ ವಿಷಯವನ್ನು ಅವರು ಭಾಷಣದಲ್ಲಿ ಮಂಡಿಸಿ ಎಲ್ಲರ ಗಮನ ಸೆಳೆದರು.
ಕೊಪನ್ ಹೇಗನ್‍ನಿಂದ ಇಂಗ್ಲೆಂಡಿಗೆ ತೆರಳಿದ ದೇಸಾಯಿಯವರು ಅಲ್ಲಿಯ ಎಲ್ಲ ಮಹತ್ವದ ಬಂದರುಗಳಿಂದ ಭೇಟಿ ನೀಡಿ ಭಾರತೀಯ ಕಾರ್ಮಿಕರ ಪರಿಸ್ಥಿತಿಯಲ್ಲಿ ಪರಿಶೀಲಿಸಿದರು. ಅಲ್ಲಿಯ ಬಂದರುಗಳ ಕ್ಯಾಂಪಿನಲ್ಲಿ ವಾಸವಾಗಿರುವ ಕಾರ್ಮಿಕರ ನರಕ ಸದೃಶವಾದ ಪರಿಸ್ಥಿತಿಯನ್ನು ಕಂಡು ಕನಿಕರಗೊಂಡರು. ಕತ್ತಲೆ ಕೋಣೆ, ಮುರಿದ ನಲ್ಲಿಗಳು, ಹೊಲಸು ನಾರುವ ಬಚ್ಚಲುಗಳು, ಹರಿದ ಹಾಸಿಗೆಗಳು, ಜೀವ ಹಿಂಡುವ ಸೊಳ್ಳೆಗಳ ದಂಡನ್ನು, ಛಾಯಾ ಚಿತ್ರದೊಂದಿಗೆ ವಿವರವಾದ ವರದಿಯನ್ನು ಸಿದ್ಧಪಡಿಸಿ ಬ್ರಿಟಿಷ್ ಮಂತ್ರಿ ಮಂಡಲದ ಸರ್ .ಸ್ಪೆಪೋರ್ಡ್‍ಕ್ರಿಪ್ಸ್ ಅವರಿಗೆ ಸಲ್ಲಿಸಿದರು. ಈ ಹೋರಾಟದಿಂದ ಬ್ರಿಟಿಷ್ ಹಡಗು ಕಂಪನಿಗಳು ಕಾರ್ಮಿಕರ ಹಿತಾಸಕ್ತಿಯ ಬಗೆಗೆ ಗಮನಹರಿಸಿದವು.
ಅಂತಾರಾಷ್ಟ್ರೀಯ ಕಾರ್ಮಿಕ ಪರಿಷತ್ತಿನ ಕಾರ್ಯಚಟುವಟಿಕೆಗಳನ್ನುಜನರಿಗೆ ಪರಿಚಯಿಸಿಕೊಡುವ ಉದ್ದೇಶದಿಂದ ಅದನ್ನು ಕುರಿತು ‘ಪ್ರಪಂಚದ ಕೆಲಸಗಾರ’ ಎಂಬ ಗ್ರಂಥವನ್ನು ರಚಿಸಿದರು. ಒಟ್ಟು ಎಂಟು ಅಧ್ಯಾಯಗಳಲ್ಲಿ ಕೆಲಸಗಾರರ ಸಂಘದ ಎಲ್ಲಾ ಮಾಹಿತಿಗಳನ್ನು ದಿನಕರ ದೇಸಾಯಿ ಒದಗಿಸಿದ್ದಾರೆ. ಕೆಲಸಗಾರರ ಸಂಘದ ಎಲ್ಲಾ ಮಾಹಿತಿಗಳನ್ನು ದಿನಕರ ದೇಸಾಯಿ ಒದಗಿಸಿದ್ದಾರೆ. ಯಾವುದೇ ಒಂದು ಕ್ಷೇತ್ರವನ್ನು ಆಯ್ದುಕೊಂಡಾಗಲೂ ಆ ಕ್ಷೇತ್ರದ ಕುರಿತು ಆಳವಾದ ಅಭ್ಯಾಸ ಮಾಡಿ ಮಾಹಿತಿ ಸಂಗ್ರಹಿಸಿ. ಕ್ಷೇತ್ರ ಕಾರ್ಯಮಾಡಿ ದಿನಕರ ದೇಸಾಯಿಯವರು ತಮ್ಮ ಕಾರ್ಯ, ಯೋಜನೆ ರೂಪಿಸುತ್ತಿದ್ದರು. ಅದು ಅವರು ತಮ್ಮನ್ನು ತೊಡಗಿಸಿಕೊಂಡ ರೈತ, ಕಾರ್ಮಿಕ, ರಾಜಕೀಯ, ಶೈಕ್ಷಣಿಕ ಹಾಗೂ ಸಮಾಜಕಾರ್ಯ ಕ್ಷೇತ್ರಗಳಿಗೆ ಅನ್ವಯಿಸುತ್ತದೆ.
ಶಿಕ್ಷಣ ತಜ್ಞ
ದಿನಕರ ದೇಸಾಯಿಯವರನ್ನು ಶಿಕ್ಷಣ ಪ್ರಸಾರಕ, ಶಿಕ್ಷಣ ಸಂಸ್ಥೆಗಳ ನಿರ್ಮಾಪಕ, ಶಿಕ್ಷಣ ಪ್ರೇಮಿ ಎಂದು ಕರೆಯಲಾಗುತ್ತದೆ. ಅವರನ್ನು ಶಿಕ್ಷಣ ತಜ್ಞ ಎಂದು ಕರೆಯಲು ಬಹಳ ಜನ ಮುಂದಾಗುವುದಿಲ್ಲ. ದಿನಕರರ ಕುರಿತು ಹಾಗೂ ಅವರ ಬರಹಗಳ ಬಗ್ಗೆ ಆಳವಾದ ಅಧ್ಯಯನ ನಡೆಸಿದಾಗ ಅವರೊಬ್ಬ ಶಿಕ್ಷಣ ತಜ್ಞ ಹಾಗೂ ಶಿಕ್ಷಣ ವ್ಯವಸ್ಥೆಯ ಸುಧಾರಕ ಎಂಬ ಮಾತು ನಮಗೆ ಮನವರಿಕೆಯಾಗುತ್ತದೆ. ೧೯೬೭ ರಿಂದ ೧೯೭೧ರ ವರೆಗೆ ದಿನಕರರು ಲೋಕಸಭಾ ಸದಸ್ಯರಾಗಿದ್ದಾಗ ಸಂಸತ್ ಶಿಕ್ಷಣ ಸಮಿತಿಯ ಸದಸ್ಯರಾಗಿದ್ದರು. ಭಾರತ ಸೇವಕ ಸಮಾಜದ ಸಂಸ್ಥಾಪಕರಾಗಿದ್ದ ಗೋಪಾಲಕೃಷ್ಣ ಗೋಖಲೆಯವರು ಶಿಕ್ಷಣ ತಜ್ಞರಾಗಿದ್ದು, ಭಾರತ ಸೇವಕ ಸಮಾಜ ಶಿಕ್ಷಣದ ಸುಧಾರಣೆಗೆ ಮೊದಲು ಮನ್ನಣೆ ನೀಡಿತ್ತು. ದಿನಕರರು ಇಂಥ ಪ್ರಭಾವಲಯದಿಂದಲೇ ಬಂದವರಾಗಿದ್ದರು. ಕೊಠಾರಿ ಶಿಕ್ಷಣ ಆಯೋಗದ ಶಿಫಾರಸ್ಸನ್ನು ಪರಿಶೀಲಿಸುವ ೨೦ ಜನ ಸಂಸತ್ ಸದಸ್ಯರಲ್ಲಿ ದಿನಕರರೂ ಒಬ್ಬರಾಗಿದ್ದರು. ಲೋಕಸಭೆಯ ಚರ್ಚೆ, ಜನಸೇವಕದ ಬರಹ, ಚೌಪದಿ ಹಾಗೂ ಭಾರತದಲ್ಲಿ ಪ್ರಾಥಮಿಕ ಶಿಕ್ಷಣ ಎಂಬ ಆಂಗ್ಲ ಭಾಷೆಯ ಪುಸ್ತಕ, ‘ಮುಂಬಯಿ ಸಾಕ್ಷರತಾ ಪ್ರಸಾರದ ಮುದ್ರಿತ ವರದಿಯಲ್ಲಿ ದಿನಕರ ದೇಸಾಯಿ ಒಬ್ಬ ಶಿಕ್ಷಣ ತಜ್ಞ ಎಂಬ ಅಂಶವನ್ನು ಬಿತ್ತರಿಸುವ ವಿಷಯಗಳು ವಿಪುಲವಾಗಿವೆ.
ವಿದ್ಯೆ ಎಂಬುದು ರಾಗಿಯಾಗಬೇಕಣ್ಣ
          ಎಂದಿಗೂ ಆಗಬಾರದು ಬರೀ ಬಣ್ಣ
          ಇವರು ನೀಡುವ ವಿದ್ಯೆ ಚಕಮಕ ಗಿಲೀಟು
          ಎಷ್ಟು ದಿನ ಬಾಳುವುದು ಕಾಗದದ ಕೋಟು?
          (ದಿನಕರನ ಚೌಪದಿ – ಚು.ಸಂ. ೨೦೮೦, ಪು. ೪೧೬)
ವಿದ್ಯೆ ರಾಗಿಯಂತೆ ಜೀವದಾಯಿಯಾಗಿರಬೇಕು. ಅದು ಕಾಗದದ ಕೋಟಿನಂತೆ ತಾತ್ಕಾಲಿಕವಾಗಿರಬಾರದು ಎಂಬ ಆಶಯ ಈ ಚುಟುಕದಲ್ಲಿ ಅಭಿವ್ಯಕ್ತವಾಗಿದೆ.
ಭಾರತದಲ್ಲಿ ಪ್ರಾಥಮಿಕ ಶಿಕ್ಷಣ (Primary education in India) ಎಂಬ ಆಂಗ್ಲಭಾಷೆಯ ಕೃತಿಯ ೧೩ ಅಧ್ಯಾಯಗಳಲ್ಲಿ ದಿನಕರರು ಪ್ರಾಥಮಿಕ ಶಿಕ್ಷಣದ ಸವಾಲು ಹಾಗೂ ಸಾಧ್ಯತೆಗಳನ್ನು ವಿವರಿಸಿದ್ದಾರೆ. ಪ್ರಾಥಮಿಕ ಶಾಲೆಗಳು ಜೀವನದ ತಂಗು ಮನೆಗಳಾಗಬೇಕು ಎಂಬ ಅಭಿಪ್ರಾಯ ವ್ಯಕ್ತಪಡಿಸಿ, ಅದರ ಅವಶ್ಯಕತೆ, ಉದ್ದೇಶ, ನೀಡುವ ವಿಧಾನದ ಬಗ್ಗೆ ವಿವರಿಸಿದ್ದಾರೆ. ಕಡ್ಡಾಯ ಶಿಕ್ಷಣ, ಪ್ರಾಥಮಿಕ ಶಿಕ್ಷಣದ ಅವಧಿ, ಮಕ್ಕಳು ಶಾಲೆಗೆ ಹೋಗುವ ವಯಸ್ಸು, ತರಗತಿಯ ಪಾತ್ರ, ಪಾಳಿ ಪದ್ಧತಿ (Shift System) ಶಿಕ್ಷಕರ ಪೂರೈಕೆ, ಪಾಠಕ್ರಮ, ಕಟ್ಟಡಗಳ ಬಗ್ಗೆ ಸುದೀರ್ಘವಾಗಿ ಚರ್ಚೆ ನಡೆಸಿದ ದಿನಕರರು ಈ ಕೃತಿಯ ಮೂಲಕ ತಾನೊಬ್ಬ ಶಿಕ್ಷಣತಜ್ಞ ಎಂಬ ಸಂಗತಿಯನ್ನು ಮಾಡಿಕೊಟ್ಟಿದ್ದಾರೆ.
ದಿನಕರರು ತಾನು ಕಟ್ಟಿ ಬೆಳೆಸಿದ ಪ್ರೌಢಶಾಲೆಗಳಿಗೆ ‘ಜನತಾ ವಿದ್ಯಾಲಯ’ ಎಂದು ಹೆಸರಿಟ್ಟರು. ಇವುಗಳ ಕಟ್ಟಡದ ವಿನ್ಯಾಸ ಒಂದೇ ಬಗೆಯದಾಗಿದೆ. ಪ್ರತಿ ಹೈಸ್ಕೂಲಿನಲ್ಲಿಯೂ ಸುಂದರವಾದ ಹೂದೋಟವಿದೆ. ಒಂದನ್ನು ನೋಡಿ ಮತ್ತೊಂದು ಊರಿಗೆ ಹೋಗಿ ನೋಡಿದರೆ ಹಿಂದೆ ನೋಡಿದ ಜನತಾ ವಿದ್ಯಾಲಯವನ್ನೆ ನೋಡಿದಂತೆ ಅನಿಸುತ್ತದೆ. ಅವರು ಹೈಸ್ಕೂಲು ಕಟ್ಟಲು ನಿಸರ್ಗ ಸುಂದರವಾದ ತಾಣಗಳನ್ನೆ ಆಯ್ದುಕೊಳ್ಳುತ್ತಿದ್ದರು. ಸಮುದ್ರ ತೀರ, ನದಿಯ ದಡ, ಗುಡ್ಡದ ಹಿನ್ನಲೆಯುಳ್ಳ ಜಾಗವನ್ನೇವರು ಆಯ್ದು ಕೊಳ್ಳುತ್ತಿದ್ದರು.
ಮಹಿಳಾ ಶಿಕ್ಷಣಕ್ಕೆ ಹೆಚ್ಚಿನ ಮಹತ್ವ ಕೊಡುತ್ತಿದ್ದ ಅವರು ಮಾತೃಭಾಷೆಯಲ್ಲಿಯೇ ಶಿಕ್ಷಣ ಕೊಡಬೇಕೆಂಬ ವಿಚಾರ ಹೊಂದಿದ್ದರು. ತ್ರಿಭಾಷಾ ಸೂತ್ರ ಶಾಲಾಮಕ್ಕಳಿಗೆ ತೊಂದರೆಯಾಗುವುದನ್ನು ಗ್ರಹಿಸಿದ ದೇಸಾಯಿಯವರು ಬರೆದ ಚೌಪದಿ ಇಂತಿದೆ.
ಕನ್ನಡವ ಕಲಿಸಿ, ಸಾಕೆನ್ನುವರು ಮಂದಿ
          ಆದರೂ ಈ ಜಾಣರಿಗೆ ಬೇಕು ಹಿಂದಿ
          ಕೆಲವರಿಗೆ ಆಂಗ್ಲ ಭಾಷೆಯ ಮೇಲೆ ಪ್ರೀತಿ
          ಈ ಪರಿಸ್ಥಿತಿಯೊಳಗೆ ಮಕ್ಕಳಿಗೆ ಫಜೀತಿ
          (ಜನಸೇವಕ ಸಂ.೧೩, ಸಂ.೧೮, ಪು.೮)
ಭಾರತ ಸೇವಕ ಸಮಾಜದ ಹಲವು ಗಣ್ಯರು ದಿನಕರರು ಕಟ್ಟಿ ಬೆಳೆಸಿದ ಶಿಕ್ಷಣ ಸಂಸ್ಥೆಗಳನ್ನು ಸಂದರ್ಶಿಸಿ ತಮ್ಮ ಮೆಚ್ಚಿಗೆ ವ್ಯಕ್ತಪಡಿಸಿದ್ದಾರೆ. ಪ್ರತಿಯೊಂದು ಭಾರತೀಯ ಶಿಶು ಸುಶಿಕ್ಷಿತವಾಗುವಂತೆ ನೋಡಿಕೊಂಡರೆ ಮಾತ್ರ ಗೋಖಲೆಯವರ ಆತ್ಮಕ್ಕೆ ಶಾಂತಿ ದೊರೆಯುವುದು ಎಂದು ದಿನಕರರು ನಂಬಿಕೊಂಡಿದ್ದರು. ದಿನಕರರ ಸಾಹಿತ್ಯಕ, ಶೈಕ್ಷಣಿಕ, ಸಾಮಾಜಿಕ ಸೇವೆಯನ್ನು ಗುರುತಿಸಿ ೧೯೭೫ರಲ್ಲಿ ಕರ್ನಾಟಕ ವಿಶ್ವವಿದ್ಯಾಲಯ ಅವರಿಗೆ ಗೌರವ ಡಾಕ್ಟರೇಟ್ ಪದವಿ ನೀಡಿತು. ಉತ್ತರ ಕನ್ನಡದಲ್ಲಿ ನಾವು ಹೊಸ ಮಯೂರಶರ್ಮನನ್ನು ಶಿಕ್ಷಣ ಕ್ಷೇತ್ರದಲ್ಲಿ ದಿನಕರ ದೇಸಾಯಿಯವರ ಮೂಲಕ ನೋಡಿದೆವು ಎಂದು ಪ್ರೊ. ಬಿ.ಎಚ್. ಶ್ರೀಧರರು ನುಡಿದರು.
ರಾಜಕೀಯ ಮುತ್ಸದ್ಧಿ
ರಾಜಕಾರಣ – ರಾಜಕೀಯ – ಇಂಥ ಪದಗಳು ತನ್ನ ಗುರುತ್ವ ಮತ್ತು ಗಾಂಭೀರ್ಯವನ್ನು ಕಳೆದುಕೊಳ್ಳುತ್ತಿರುವ ಕಾಲದಲ್ಲಿಯೇ ದಿನಕರ ದೇಸಾಯಿಯಂಥವರು ಅಂಥ ಪದಗಳಿಗೆ ಹೊಸ ಚೈತನ್ಯ ಹಾಗೂ ಶಕ್ತಿಯನ್ನು ತುಂಬಿದರು. ಭಾರತ ಸೇವಕ ಸಮಾಜದ ಆಜೀವ ಸದಸ್ಯರಾಗಿ ಸೇವಾ ದೀಕ್ಷೆಯನ್ನು ಪಡೆದ ದಿನಕರರು ರಾಜಕಾರಣವನ್ನು ಸಮಾಜ ಸೇವೆಗಾಗಿ ದುಡಿಸಿಕೊಂಡರು. ಕಾರ್ಮಿಕ ಸಂಘಟನೆ, ರೈತಕೂಟದ ಸಂಘಟನೆ, ಪ್ರಜಾಸಮಾಜವಾದಿ ಪಕ್ಷದ ಸಂಘಟನೆಯ ಮೂಲಕ ದಿನಕರರು ತಮ್ಮ ಸಮಾಜಕಾರ್ಯದ ಅನುಭವವನ್ನು ವಿಸ್ತರಿಸಿಕೊಂಡರು. ಈ ಹಿನ್ನಲೆಯೊಂದಿಗೆ ಜನಪದ ಧೋರಣೆಯ ವಿಧಾಯಕ ಚಿಂತನೆಯ ದಿನಕರರು ರಾಜಕೀಯ ರಂಗ ಪ್ರವೇಶ ಮಾಡಿದರು. ೧೯೪೮ರಿಂದ ೧೯೬೧ರವರೆಗೆ ಮುಂಬಯಿ ನಗರಪಾಲಿಕೆಯ ಕಾರ್ಪೋರೇಟರ್ ಆಗಿ ಅವರು ಸಾರ್ಥಕವಾದ ಸೇವೆಯನ್ನು ಸಲ್ಲಿಸಿದ್ದಾರೆ. ಸಮಾಜವಾದವನ್ನು ತಮ್ಮ ಕ್ಷೇತ್ರದಲ್ಲಿ ಅನುಷ್ಠಾನಕ್ಕೆ ತರುವ ಉದ್ದೇಶದಿಂದ ಅವರು ಸಮಾಜವಾದವನ್ನು ಒಪ್ಪಿಕೊಂಡರು ಆ ದಿಸೆಯಲ್ಲಿ ಯಶಸ್ವಿಯಾಗಲು ಹಗಲಿರುಳು ದುಡಿದರು. ‘Public life must be spiritualised ಎಂಬ ಗೋಖಲೆಯವರ ಹೇಳಿಕೆಯನ್ನು ದಿನಕರರು ಅನುಷ್ಠಾನಕ್ಕೆ ತರಲು ಶ್ರಮಿಸಿದರು. ದಿನಕರರು ಸಮಾಜವಾದಿ ಪಕ್ಷದ ಒಳಜಗಳ, ಭಿನ್ನಾಭಿಪ್ರಾಯ ಯಾವುದರಲ್ಲಿಯೂ ಪಾಲ್ಗೊಳ್ಳದೆ ಸಮಾಜವಾದದ ಆದರ್ಶ ಹಾಗೂ ಉದ್ದೇಶಗಳನ್ನು ಸಮಾಜ ಹಿತಕ್ಕಾಗಿ ಬಳಸಿಕೊಳ್ಳಲು ಸಿದ್ಧರಾಗಿದ್ದರು. ಸಮಾತಾವಾದವನ್ನು ಅವರು ಓದಿಕೊಂಡಿದ್ದರು. ಅವರು ಲೋಹಿಯಾವಾದಿಗಳಾಗಿರಲಿಲ್ಲ. ಸಂಘಟನೆಯಲ್ಲಿ ತತ್ವಕ್ಕಿಂತ ವ್ಯಕ್ತಿ ಮುಖ್ಯವಾಗುವ ಸಂಗತಿಯನ್ನು ಮನಗಂಡ ದಿನಕರರು ಅದರಿಂದ ದೂರವಾಗಿದ್ದರು. “Political education through agitation is my mission” ಎಂದು ದಿನಕರರು ಹೇಳುತ್ತಿದ್ದರು. ರಾಜಕಾರಣ ಲೋಕಹಿತಕ್ಕಾಗಿ ಎಂಬುದು ಅವರ ನಂಬಿಕೆ.
ಎಂದಿಗೂ ಸೇರಿಲ್ಲ ಸರಕಾರಿ ಪಕ್ಷ
          ನೀರೆರೆದು ಬೆಳೆಸಿದೆನು ಲೋಕಹಿತ ವೃಕ್ಷ
          ಹೋರಾಟದಲ್ಲಿ ಹೋಯ್ತು ಜೀವನದ ಹಗಲು
          ವಿಶ್ರಾಂತಿ ಹೊಂದುವೆನು ಯಮಕೊಡಲು ಹೆಗಲು
          (ದಿನಕರ ಚೌಪದಿ, ದಿನಕರ ದೇಸಾಯಿ, ಚು.ಸಂ.೪೯೮, ಪು. ೧೦೦)
ದಿನಕರರು ೧೯೫೧ರಲ್ಲಿ ಲೋಕಸಭಾ ಚುನಾವಣೆಗೆ ನಿಂತು ಸೋತರು. ೧೯೬೭ರಂದು ಚುನಾವಣೆಯಲ್ಲಿ ಸ್ವತಂತ್ರ ಅಭ್ಯಾರ್ಥಿಯಾಗಿ ಸ್ಪರ್ಧಿಸಿ ಲೋಕಸಭಾ ಸದಸ್ಯರಾದರು. ೧೯೭೧ರ ಲೋಕಸಭಾ ಚುನಾವಣೆಯಲ್ಲಿ ಸ್ಪರ್ಧಿಸಿ ಪರಾಭವಗೊಂಡರು. ಒಂದು ಅವಧಿಗೆ ಲೋಕಸಭಾ ಸದಸ್ಯರಾದ ಅವರು ಹಿಂದಿನ ಸದಸ್ಯರಿಗಿಂತ ಹೆಚ್ಚು ಕ್ರಿಯಾಶೀಲರಾಗಿ ತಮ್ಮ ಜನಪರವಾದ ಕಾರ್ಯವನ್ನು ಮಾಡಿ ತೋರಿಸಿದ್ದಾರೆ. ತಾನು ಲೋಕಸಭೆಯಲ್ಲಿ ನಾಲ್ಕು ವರುಷವಿದ್ದೆ. ಆದರೆ ಒಂದು ದಿನಮೂ ತನಗೆ ಹರ್ಷವಿರಲಿಲ್ಲ ಎಂದು ಅವರು ಲೋಕಸಭೆಯ ಮೆತ್ತನೆಯ ಗಾದಿಯಲ್ಲಿ ಕುಳಿತರೂ ನನಗೆ ಕಂಡಿದ್ದು ನವಭಾರತದ ನಾರುವ ಬೀದಿ ಎಂದು ಚೌಪದಿಯಲ್ಲಿ ಬರೆದಿದ್ದಾರೆ.
ದಿನಕರ ದೇಸಾಯಿ ಒಬ್ಬ ಸಂಸದೀಯ ಪಟುವಾಗಿ ಗಮನಾರ್ಹ ಕೆಲಸಗಳನ್ನು ಮಾಡಿದ್ದಾರೆ. ಲೋಕಸಭೆಯಲ್ಲಿ ಅವರು ಚರ್ಚೆಯನ್ನು ಸಂಗ್ರಹಿಸಿ ಒಂದು ಪುಸ್ತಕ ಮಾಡಿದರೆ ಅದೊಂದು ಸ್ವಾರಸ್ಯಪೂರ್ಣವಾದ ಹೊತ್ತಿಗೆಯಾಗುತ್ತದೆ. ಅಧಿಕಾರ ವರ್ಗದವರನ್ನು ಸಮದೂರದಲ್ಲಿಟ್ಟಿದ್ದ ಅವರು ತಮ್ಮ ಕ್ಷೇತ್ರದ ಜನತೆಯ ಕೆಲಸವನ್ನು ಅತ್ಯಂತ ಕಾಳಜಿಯಿಂದ ಮಾಡಿಕೊಡುತ್ತಿದ್ದರು. ಅವರು ಲೋಕಸಭೆಗೆ ಆಯ್ಕೆಯಾದಾಗ ಪತ್ರಕರ್ತ ಖಾದ್ರಿ ಶಾಮಣ್ಣ ಅವರು ನೀವು ಲೋಕಸಭೆಗೆ ಯಾಕೆ ಆಯ್ಕೆಯಾದಿರಿ ಎಂದು ಕೇಳಿದಾಗ, ಇಲ್ಲಿ ಒಬ್ಬ ಲಫಂಗ ಕೂಡುವುದನ್ನು ತಪ್ಪಿಸಲಿಕ್ಕಾಗಿ ಎಂದು ಮಾರ್ಮಿಕವಾಗಿ ಉತ್ತರಿಸಿದರು. ಜನರಲ್ಲಿ ರಾಜಕೀಯ ಪ್ರಜ್ಞೆ ಮೂಡಿಸಲು ಹಾಗೂ ಯೋಗ್ಯವಂತ ಹುರಿಯಾಳುಗಳನ್ನು ಆಯ್ಕೆ ಮಾಡಲು ಜನರನ್ನು ಪ್ರೇರೇಪಿಸಲು ಚುನಾವಣೆಗೆ ನಿಂತ ಕಾರಣವನ್ನು ದಿನಕರರು ತಿಳಿಸಿದ್ದಾರೆ. ಚುನಾವಣೆಯ ಸೋಲಿನಿಂದ ತಮ್ಮ ಜನ ಸೇವೆಯ ಕಾರ್ಯ ನಿಲ್ಲುವುದಿಲ್ಲ ಎಂದು ಜನಸೇವಕ ಪತ್ರಿಕೆಯಲ್ಲಿ ದಿನಕರರು ಸ್ಪಷ್ಟಪಡಿಸಿದರು. ಅನಕ್ಷರತೆ, ರೈಲಿನ ಬಜೆಟ್ಟು, ಚಿನ್ನ ನಿಯಂತ್ರಣ ಮಸೂದೆ, ಕಾರವಾರ ಜಿಲ್ಲೆಗೆ ರೈಲು ಮಾರ್ಗ, ಕೇಂದ್ರ ಸರ್ಕಾರದ ಹರಿಜನ ಗಿರಿಜನ ಕಲ್ಯಾಣ ಚಟುವಟಿಕೆ. ಉಕ್ಕು ಹಾಗೂ ಗಣಿ ಖಾತೆಯ ನಷ್ಟವನ್ನು ಕುರಿತು ಅವರು ಲೋಕಸಭೆಯಲ್ಲಿ ಮಂಡಿಸಿದ ಚರ್ಚೆ ಅಭ್ಯಾಸಪೂರ್ಣ ಹಾಗೂ ಗಮನಾರ್ಹವಾಗಿತ್ತು.
ಕರ್ನಾಟಕ ಏಕೀಕರಣದ ಬಗ್ಗೆಯು ದಿನಕರರು ಹೋರಾಟ ನಡೆಸಿದರು. ಕರ್ನಾಟಕ ಏಕೀಕರಣದ ಮನವಿಯ ಕರಡನ್ನು ದಿನಕರ ದೇಸಾಯಿಯವರು ಬರೆದಿದ್ದರು. ಅದನ್ನು ಮೆಚ್ಚಿ ಕರಡು ಸಮಿತಿಯ ಪ್ರಧಾನ ಕಾರ್ಯದರ್ಶಿಗಳೂ ಮುಂಬಯಿ ಅಸೆಂಬ್ಲಿಯ ಉದಾಧ್ಯಕ್ಷರೂ ಆದ ಎಸ್.ಆರ್. ಕಂಠಿಯವರು ದಿನಕರ ದೇಸಾಯಿ ಅವರಿಗೆ ೬-೫-೧೯೫೪ರಂದು ಬರೆದ ಪತ್ರ ಜನಸೇವಕದಲ್ಲಿ ಪ್ರಕಟವಾಗಿದೆ. ಕರ್ನಾಟಕ ಏಕೀಕರಣ ಸಂದರ್ಭದಲ್ಲಿ ಕಾರವಾರವನ್ನು ಮಹಾರಾಷ್ಟ್ರಕ್ಕೆ ಸೇರಿಸಬೇಕು ಎಂದು ಕೊಂಕಣಿಗರು ಒತ್ತಾಯ ಮಾಡಿದಾಗ ಸ್ವತಃ ಕೊಂಕಣಿಗರೇ ಆದ ದಿನಕರರು ಅದನ್ನು ಬಲವಾಗಿ ವಿರೋಧಿಸಿದರು. ಪೋರ್ಚುಗೀಸರ ಧರ್ಮ ಪೀಡನೆಗೆ ಬೇಸತ್ತು ಕೊಂಕಣಿ ಜನರ ಹಿರಿಯರು ಕನ್ನಡ ಕರಾವಳಿಯಲ್ಲಿ ಬಂದು ನೆಲೆಸಿದಾಗ ಕನ್ನಡಿಗರು ಇವರನ್ನು ಸ್ವಾಗತಿಸಿ ಪುಣ್ಯ ಕಟ್ಟಿಕೊಂಡರು. ಈವರೆಗೂ ಕೊಂಕಣಿಗರನ್ನು ಚೆನ್ನಾಗಿ ನಡೆಸಿಕೊಂಡು ಬಂದಿದ್ದಾರೆ. ಕೊಂಕಣಿಗರೇ ನಮ್ಮನ್ನು ಕಡೆಗಣಿಸುತ್ತಿದ್ದರೆ ಎಂಬ ಆರೋಪ ಕನ್ನಡಿಗರಲ್ಲಿ ತಲೆಯೆತ್ತಿದ್ದುಂಟು. ಆದ್ದುರಿಂದ ಕಾರವಾರ ಕೊಂಕಣಿಗರು ಕನ್ನಡ ಜಿಲ್ಲೆಗೆ ಕೃತಜ್ಞತೆಯನ್ನು ಬಯಸದೇ ಕನ್ನಡ ನಾಡಿನಲ್ಲಿ ಸಂಪೂರ್ಣ ಸಮರಸವಾಗಬೇಕು ಎಂದು ತಿಳಿಯ ಹೇಳಿದರು. ಅದು ಜನಸೇವಕ ಪತ್ರಿಕೆಯಲ್ಲಿ ಪ್ರಕಟವಾಯಿತು. (೯, ೧೧-೧೯೫೫ ಪು. ೧) ಕರ್ನಾಟಕಕ್ಕೆ ಮೈಸೂರು ಎಂದು ನಾಮಕರಣ ಮಾಡದೆ ‘ಕರ್ನಾಟಕ’ ಎಂದೇ ಹೆಸರಿಡಬೇಕು ಎಂದು ದಿನಕರರು ಬಲವಾಗಿ ಪ್ರತಿಪಾದಿಸಿದರು. ನಾ ಕಂಡ ಪಡುವಣ ಎಂಬ ಪ್ರವಾಸ ಕಥನದಲ್ಲಿ ‘ಲಂಡನ್ನಿನಲ್ಲಿ ಕರ್ನಾಟಕ ಏಕೀಕರಣ’ ಎಂಬ ಅಧ್ಯಾಯವನ್ನೆ ಅವರು ಮೀಸಲಿಟ್ಟರು. ಬ್ರಿಟಿಷ್ ಸರ್ಕಾರದಲ್ಲಿ ಭಾರತದ ಮಂತ್ರಿಯಾಗಿದ್ದ ಲಾರ್ಡ ಪೆಥಿಕ್ ಲಾರೆನ್ಸ್ ಅವರನ್ನು ಭೆಟ್ಟಿಯಾಗಿ ಕರ್ನಾಟಕದ ಏಕೀಕರಣದ ಕುರಿತು ವಿವರ ನೀಡಿ, ಅವರೊಂದಿಗೆ ಸಮರ್ಥವಾಗಿ ವಾದಿಸಿ ಮನವರಿಕೆ ಮಾಡಿಕೊಟ್ಟರು. ಲೇಬರ್ ಪಕ್ಷ ಇಂಗ್ಲೆಂಡಿನಲ್ಲಿ ಅಧಿಕಾರಕ್ಕೆ ಬಂದರೆ ಭಾರತಕ್ಕೆ ಸ್ವಾತಂತ್ರ್ಯ ಕೊಡುವ ಪ್ರಸ್ತಾಪವಿದೆ ಎಂದು ಪೆಥಿಕ್ ಲಾರೆನ್ಸ್ ಹೇಳಿ ನಂತರ ಭಾರತ ಸರ್ಕಾರ ಏಕೀಕರಣದ ಸಮಸ್ಯೆ ಬಗೆಹರಿಸುತ್ತದೆ ಎಂದರು. ಡೆನ್ಮಾರ್ಕದ ನಾವಿಕ ಪರಿಷತ್ತಿನಲ್ಲಿ ಏರ್ಪಡಿಸಿದ ಊಟದ ಮೇಜವಾನಿಯಲ್ಲಿ ಮೆನ್ಯುಕಾರ್ಡಿನಲ್ಲಿ ದಿನಕರರು ಕನ್ನಡದಲ್ಲಿಯೇ ಸಹಿ ಮಾಡಿ, ತಮ್ಮಲ್ಲಿ ಸಹಜವಾಗಿದ್ದ ಕನ್ನಡಾಭಿಮಾನವನ್ನು ವ್ಯಕ್ತಪಡಿಸಿದ್ದಾರೆ. ದಿನಕರ ದೇಸಾಯಿ ಎಂದಿಗೂ ಮುಂದಿನ ಚುನಾವಣೆಯನ್ನು ಗಮನದಲ್ಲಿಟ್ಟುಕೊಂಡು ಕೆಲಸ ಮಾಡಿದ ಎಂದಿಗೂ ಮುಂದಿನ ಚುನಾವಣೆಯನ್ನು ಗಮನದಲ್ಲಿಟ್ಟುಕೊಂಡು ಕೆಲಸ ಮಾಡಿದ ರಾಜಕಾರಣಿಯಾಗಿಲ್ಲ. ಲೋಕಹಿತವೆಂಬ ವೃಕ್ಷವನ್ನು ನೀರೆರೆದು ಬೆಳಸಬೇಕೆಂಬ ಹಂಬಲ ಹೊಂದಿದ್ದವರು ಅವರು. ಆ ಕಾರಣ ದೇಶದ ಮುಂದಿನ ಪ್ರಗತಿಯನ್ನು ಸದಾಕಾಲ ಬಯಸುವ ರಾಜಕೀಯ ಮುತ್ಸಧಿ’ ಯಾಗಿದ್ದರು ದಿನಕರ ದೇಸಾಯಿ.
ದಿನಕರ ದೇಸಾಯಿಯವರ ಬರಹ
ದಿನಕರ ದೇಸಾಯಿಯವರ ಬದುಕು ದೊಡ್ದದು. ಅವರ ಬರಹಮೂ ಹಾಗೆ, ‘ನಡೆ-ನುಡಿಗಳೊಂದಾದ ಭಕ್ತಿ ಹಿತವಾಗಿವುದು ಶಿವಗೆ’ ಎಂಬುದು ಬಸವಣ್ಣ ವಚನ. ನಡೆ, ನುಡಿಗಳನ್ನು ಒಂದೇ ಆಗಿಸಿ ಆ ಮೂಲಕ ತಮ್ಮ ಹೋರಾಟಕ್ಕೆ ಶಕ್ತಿಯನ್ನು ಆವಹಿಸಿಕೊಂಡು ಜನರಿಗೆ ಹಿತವಾಗುವಂತೆ ನಡೆದವರು ನುಡಿದವರು ದಿನಕರ ದೇಸಾಯಿ. ಅವರು ಬದುಕಿದಂತೆ ಬರೆದ ಬಂಡಾಯಗಾರ “ನುಡಿದಂತೆ ನಡೆ ಇದೇ ಜನ್ಮ ಕಡೆ” ಎಂಬ ರೀತಿಯಲ್ಲಿ ಅವರು ನುಡಿದು ನಡೆದು ತೋರಿಸಿದರು.
ಕನ್ನಡ ನಮೋದಯದ ಸಂದರ್ಭದಲ್ಲಿ ಅವರು ಕಾವ್ಯರಚನೆಯನ್ನು ಮಾಡಿದರು. ನಮೋದಯದ ದೇಶಾಭಿಮಾನ ನಾಡು-ನುಡಿಯಪ್ರೇಮ-ಗೇಯಗುಣವನ್ನು ದಿನಕರರು ತಮ್ಮ ಕಾವ್ಯದಲ್ಲಿ ಸ್ವೀಕರಿಸಿದರು. ನಮೋದಯದ ಭಾವೋದ್ವೇಗ, ಪ್ರಕೃತಿ ವರ್ಣನೆ, ವಾಸ್ತವದಿಂದ ದೂರ ನಿಂತು ಕಾಲ್ಪನಿಕ ಲೋಕದಲ್ಲಿ ವಿಹರಿಸುವುದು ದಿನಕರರಿಗೆ ಒಗ್ಗದ ವಿಚಾರ. ವಾಸ್ತವತೆಯ ಅರಿವು, ದೀನ ದಲಿತರ ಹಿತ ಚಿಂತನೆ, ಬಡವರು ಏಳಿಗೆಯ ಚಿಂತನೆ ಅವರ ಮಕ್ಕಳ ಪದ್ಯ, ಚೌಪದಿ ಹಾಗೂ ಕವನಗಳಲ್ಲಿ ಕಾಣಬಹುದಾಗಿದೆ. ದಿನಕರ ದೇಸಾಯಿಯವರು ಕವನ ಸಂಗ್ರಹ, ಹೂಗೊಂಚಲು, ದಾಸಾಳ ಎಂಬ ಕವನ ಸಂಕಲನಗಳನ್ನು ಪ್ರಕಟಿಸಿದರು. ಈಗ ಅದು ಸಮಗ್ರ ಕಾವ್ಯವಾಗಿ ಪ್ರಕಟವಾಗಿದೆ. ಮಕ್ಕಳ ಗೀತೆಗಳು, ಮಕ್ಕಳ ಪದ್ಯಗಳು ಹಾಗೂ ಇವೆರಡನ್ನೂ ಕ್ರೋಡಿಕರಿಸಿದ ಮಕ್ಕಳ ಪದ್ಯ ಎಂಬ ಸಂಕಲನ ಪ್ರಕಟವಾಗಿದೆ. ೨೫೦೦ ಚೌಪದಿಗಳನ್ನೊಳಗೊಂಡ ಅವರ ‘ದಿನಕರನ ಚೌಪದಿ’ ಚುಟುಕು ಬ್ರಹ್ಮ ಚೌಪದಿಯ ಚಕ್ರವರ್ತಿ ಎಂದು ಹೆಸರಾದ ದಿನಕರ ದೇಸಾಯಿಯವರ ಚುಟುಕಗಳ ಸಂಕಲನವಾಗಿದೆ.
ಕಾವ್ಯ ಜನರಿಗೆ ತಲುಪಬೇಕು. ದಂತಗೋಪುರದಲ್ಲಿ ಕುಳಿತು, ಕಾವ್ಯ ಬರೆಯುವ ಕಾಲ ಇದಲ್ಲ. ಸಮಕಾಲೀನತೆ ಹಾಗೂ ವರ್ತಮಾನದ ತುರ್ತುಗಳಿಗೆ ಸ್ಪಂದಿಸಿದ್ದಾರೆ. ಅಂಥ ಕಾವ್ಯದಿಂದ ದೊರಕುವ ಕೀರ್ತೆಯು ಸುಡಲಿ ಎಂದು ನಂಬಿದವರು ದಿನಕರರು.
ಎಲೆ ಕವಿಯೆ ಸುಡು ನಿನ್ನ ಕವನಗಳ ಕೀರ್ತಿ
ತಿಳಿಬಾಳು ಗಿರಿಕಾನುಗಳೆ ನಿನ್ನ ಸ್ಫೂರ್ತಿ
ಕೇರಿ ಕೇರಿಗಳಲ್ಲಿ ಉರಿದರೂ ಜ್ವಾಲೆ
ಕವನ ಕಟ್ಟುವೆ ನೀನು ಮಲ್ಲಿಗೆಯ ಮೇಲೆ
(ದಿನಕರನ ಚೌಪದಿ, ದಿನಕರ ದೇಸಾಯಿ, ಚು.ಸಂ. ೪೬೬ ಪು ೯೪)
ಎಂದು ಕವಿಗೆ ಸವಾಲು ಹಾಕಿದವರು ದಿನಕರ ದೇಸಾಯಿ. ದಿನಕರರ ಬದುಕು ಹೋರಾಟದ ಸಾಹಸಗಾಥೆಯಾಗಿದೆ. ಅವರ ಕಾವ್ಯ ಜನಪದ ನಿಲುವಿನೊಂದಿಗೆ ಜನಮನವನ್ನು ತಲುಪಿದೆ. ವಿಮರ್ಶಕರು ಸಾಹಿತ್ಯ ಚರಿತ್ರೆಕಾರರು, ದಿನಕರರಿಗೆ ನಿಜವಾಗಿ ದಕ್ಕ ಬೇಕಾದ ಸ್ಥಾನಮಾನಗಳನ್ನು ತಮ್ಮ ಬರಹಗಳಲ್ಲಿ ನೀದಲಿಲ್ಲ. ಇದರಿಂದ ವಿಮರ್ಶಕರ, ಸಾಹಿತ್ಯ ಚರಿತ್ರೆಕಾರರ ಮಟ್ಟ ತಿಳಿಯಿತೇ ಹೊರತು ದಿನಕರರಿಗೆ ಇದು ಯಾವುದು ತಾಗಲಿಲ್ಲ ತಟ್ಟಲಿಲ್ಲ. ಜನಪದ ನಿಲುವಿನ ಜೀವಪರ ಚಿಂತನೆಯು ಅವರ ಕಾವ್ಯ ಕನ್ನಡ ಸಾಹಿತ್ಯದ ಆಯಾಮವನ್ನು ವಿಸ್ತರಿಸಿದೆ. “ಭಾವನಿರ್ಭರತೆ, ನೇರತೆ ಹಾಗೂ ಸಹಜಾಭೀವ್ಯಕ್ತಿ” ಇವು ದಿನಕರರ ಕಾವ್ಯದ ಲಕ್ಷಣ ಎಂದು ಡಾ. ವಿ.ಕೆ.ಗೋಕಾಕರು ‘ಕವನ ಸಂಗ್ರಹ’ ದ ಕೆಳೆನುಡಿಯಲ್ಲಿ ಸರಿಯಾಗಿ ಗುರುತಿಸಿದ್ದಾರೆ. ಅವರ ಕವನಗಳನ್ನು ೧. ವ್ಯಕ್ತಿ ಚಿತ್ರಗಳು, ೨. ಸ್ವಭಾವ ಚಿತ್ರಗಳು, ೩. ಸಾಮಾಜಿಕ ಪ್ರಜ್ಞೆ ೪. ವಿಡಂಬನೆ ಮತ್ತು ತಿಳಿಹಾಸ್ಯ, ೫. ಜೀವನ ದರ್ಶನ, ೬. ನಾಡು ನುಡಿಯ ಅಭಿಮಾನ, ಉತ್ತರ ಕನ್ನಡ ೭. ರಾಜಕೀಯ ಪ್ರಜ್ಞೆ, ೮. ಕಥನ ಕವನ, ೯. ಪ್ರೇಮಕವನ ೧೦. ಮಕ್ಕಳ ಗೀತೆಗಳನ್ನು ಹೋಲುವ ಕವನ ಎಂದು ಸಮಗ್ರ ಕಾವ್ಯವನ್ನು ವಿಂಗಡಿಸಿಕೊಂಡು ‘ದಿನಕರ ದೇಸಾಯಿ ಬದುಕು ಬರಹ’ ಎಂಬ ನನ್ನ ಪಿ.ಎಚ್.ಡಿ ಪ್ರಬಂಧದಲ್ಲಿ ಸುದೀರ್ಘವಾದ ವಿವರಗಳನ್ನು ನೀಡಲಾಗಿದೆ (ದಿನಕರ ದೇಸಾಯಿ, ಬದುಕು-ಬರಹ, ಡಾ. ಶ್ರೀಪಾದ ಶೆಟ್ಟಿ, ಪ್ರಸಾರಾಂಗ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾದ).
ದಿನಕರರ ಕಾವ್ಯದಲ್ಲಿ ಸಾಮಾಜಿಕ ಪ್ರಜ್ಞೆ – ಅಂತಸ್ತವಾಗಿದೆ.
          “ಹರಿಗೆ ಎಂದು ಗುಡಿಯನೊಂದ | ಕಟ್ಟುತಿರುವೆಯಾ
          ಹರಿಯ ಒಲುಮೆ ಪಡೆದು ಪುಣ್ಯ | ಗಳಿಸುತಿರುವೆಯಾ?
          ಹುಚ್ಚ. ನೀನು ಹಳ್ಳಿಗೋಡು | ದೀನ ಜನರ ಪಾಡ ನೋಡು,
          ಇರಲು ಗುಡಿಲು ಇಲ್ಲವಲ್ಲ | ಹೊಟ್ಟೆ ತುಂಬ ಅನ್ನವಿಲ್ಲ
          ದೀನಗೊಂದು ಗೂಡು ಸಾಕು | ದೇವಗೊಂದು ವಿಶ್ವ ಬೇಕು“
ಎಂಬ ‘ದೀನಗಿಂತ ದೇವ ಬಡವ’ ಎಂಬ ಅವರ ಕವನ ಗಮನಾರ್ಹವಾಗಿದೆ. ‘ಹರಿಜನರು’ ಎಂಬ ಅವರ ಕವನ ಹರಿಜನರ ಇರವನ್ನು ಸಾದರಪಡಿಸಿದೆ.
          ಆಗೇರ ಸೋಮೂ | ಮುಕ್ರಿ ಓಮೂ | ಹಳ್ಳೇರ ಖೇಮೂ ಹರಿಜನರೋ
          ಹಗಲು ಇರುಳೂ | ಬೆಳಗೂ ಬೈಗು | ದುಡಿದೂ ಹೊಟ್ಟೆಗೆ ಸಿಗದವರೋ
          ಸರಕಾರ ಸುಳ್ಳು | ಜನರಿಗೆ ಮಳ್ಳು | ಬಡವರದಲ್ಲಾ ಒಡೆಯರದೊ
          ಇಲ್ಲಾಗದ್ದೆ | ಇರುವುದು ಹುದ್ದೆ | ಹರಿಜನ ಹುದ್ದೆಯು ನಿಮಗಿಲ್ಲ
          ಹರನೂ ನೋಡಾ | ಹರಿಗೂ ಬೇಡಾ ಹೆಸರಿಗೆ ಮಾತ್ರ ಹರಿಜನರೋ
‘ಬಿರುಗಾಳಿ’ ಎಂಬ ಅವರ ಕವನ ಜಡ ಹಾಗೂ ಸ್ಥಗಿತ ಸ್ಥಿತಿಗೆ ಒಳಗಾದವರನ್ನು ಬಡಿದೆಚ್ಚರಿಸುವ ರೀತಿಯಲ್ಲಿ ರಚನೆಗೊಂಡಿದೆ.
          “ಬಿರುಗಾಳಿಯೇ ಬೇಕು ನಮ್ಮ ಉದ್ಧಾರಕ್ಕೆ
          ಪೊಳ್ಳು ಮರಿಗಳನೆಲ್ಲ ಭೂಮಿಗುರುಳಿಸಲಿಕ್ಕೆ
          ………………….
          ಸೋರುವಾ ಮಾಡುಗಳು ಮುರಿದು ಬಿದ್ದರೆ ಶಾಂತಿ
          ನಾರುವಾ ಗೂಡುಗಳು ಕಳಚಿ ಬಿದ್ದರೆ ಕ್ರಾಂತಿ
          ದರಗೆಲ್ಲ ದೂರಾಗಿ ಚೊಕ್ಕವಾಗಲಿ ನೆಲವು
          ಬಿರುಗಾಳಿಯಲ್ಲಿಯೆ ಬರಲಿ ನರನಿಗೆ ಗೆಲವು
ದಾಸಾಳದೊಂದಿಗೆ ನಮ್ಮ ಜೀವನವನ್ನು ಸಮೀಕರಿಸಿಕೊಂಡು ಕಾವ್ಯ ಬರೆದವರು ದಿನಕರ ದೇಸಾಯಿ. ಅವರು ತಾವು ಕಟ್ಟಿದ ಶಿಕ್ಷಣ ಸಂಸ್ಥೆಯ ಎದುರು ದಾಸಾಳ ಗಿಡ ನೆಡುತ್ತಿದ್ದರು. “ದಾಸಾಳ” ಎಂಬ ಹೆಸರಲ್ಲಿ ಅಂಕೋಲಾ ಜೆ.ಪಿ. ಕಾಲೇಜಿನ ವಾರ್ಷಿಕ ಪ್ರಕಟವಾಗುತ್ತಿದೆ.
          “ಸಾಮಾನ್ಯ ಹೂ ಜಾತಿ | ಬೇಕಿಲ್ಲ ಪ್ರಖ್ಯಾತಿ |
          ದಾಸಾಳ ನನ್ನ ಜೀವನದ ರೀತಿ
          ದಾಸಾಳದೊಳಗುಂಟು | ನನ್ನ ಜೀವನದ ಗಂಟು
          ಹನ್ನೆರಡು ತಿಂಗಳು ಬಿರಿದು ಬಿರಿದೂ |
          ಇದಕ್ಕೆ ಬೇಕಾಗಿಲ್ಲ ಯಾವ ಬಿರುದೂ
ದಿನಕರರು ಎಲ್ಲಾ ಪ್ರಶಸ್ತಿ ಮಾನಸನ್ಮಾನಗಳಿಂದ ದೂರ ಉಳಿದವರು. ದಾಸಾಳ ಹೂವಿನಂತೆ ದಿನವು ಅರಳಿದರು. ಯಾವುದೇ ಬಿರುದನ್ನು ಬಯಸದೇ ಸೇವಾ ವೃತ್ತಿಗಳಾಗಿ ಬದುಕಿದರು. ಅವರಿಗೆ ಅವರ ಪ್ರತಿಭೆಯನ್ನು ಗುರುತಿಸಿ, ಕ್ಯಾಂಡಿ, ಪಾರಿತೋಷಕ, ಸೇಂಟ ಜೇವಿಯರ್ ರಜತ ಪದಕ, ಅವರ ಕವನ ಸಂಗ್ರಹಕ್ಕೆ ಮುಂಬಯಿ ಸರ್ಕಾರದ ಪುರಸ್ಕಾರ, ಕರ್ನಾಟಕ ರಾಜ್ಯ ಸಾಹಿತ್ಯ ಅಕಾಡೆಮಿಯ ಪ್ರಶಸ್ತಿ, ದಿನಕರ ಚೌಪದಿಗೆ ರಾಜ್ಯ ಸಾಹಿತ್ಯ ಅಕಾಡೆಮಿಯ ಬಹುಮಾನ, ಬಿ.ಎನ್.ಗುಪ್ತ ಜನ್ಮಭೂಮಿ ಟ್ರಸ್ಟಿನ ಪತ್ರಿಕೋದ್ಯಮ ಪ್ರಶಸ್ತಿ, ಕರ್ನಾಟಕ ವಿಶ್ವವಿದ್ಯಾಲಯದ ಗೌರವ ಡಿ.ಲಿಟ್ ಪ್ರಶಸ್ತಿಗಳು ಅವರ ಕರ್ತವ್ಯ, ಸೇವಾ ಮನೋಭಾವವನ್ನು ಗುರುತಿಸಿ ಅವರಿಗೆ ಸಂದಾಯವಾದವು. ಇದನ್ನೆಲ್ಲಾ ದಿನಕರರು ಖುದ್ದಾಗಿ ಸ್ವೀಕರಿಸದೆ ತಮ ಪ್ರತಿನಿಧಿಗಳ ಮೂಲಕ ತರಿಸಿಕೊಂಡರು. ಪ್ರಶಸ್ತಿಯಿಂದ ಬಂದ ಹಣ, ಲೇಖನ, ಚೌಪದಿಯ ಪ್ರಕರಣೆಗೆ ದೊರೆತ ಗೌರವ ಸಂಭಾವನೆ ಎಲ್ಲವನ್ನು ಅವರು ಕೆನರಾವೆಲ್‍ಫೇರ್‌ಟ್ರಸ್ಟಿನ ಖಾತಗೆ ಜಮಾ ಮಾಡಿದರು. ಇನ್ನೊಂದು ಅಚ್ಚರಿಯ ಸಂಗತಿ ಎಂದರೆ ದಿನಕರ ದೇಸಾಯಿ ತಮ್ಮ ಹೆಸರಿನಲ್ಲಿ ಉಳಿತಾಯ ಖಾತೆಯನ್ನು ಹೊಂದಿರಲೇ ಇಲ್ಲ. ಇದು ಸರ್ವೆಂಟ್ಸ್ ಆಫ್ ಇಂಡಿಯಾ ಸೊಸೈಟಿಯ ತತ್ವ ಹಾಗೂ ಆದರ್ಶವೂ ಆಗಿತ್ತು.
ಕವಿ ಕರ್ಮಯೋಗಿ ದಿನಕರ ದೇಸಾಯಿ (೪)
ಕನ್ನಡ, ನಾಡು, ಬುಡಿಯ ಅಭಿಮಾನ ಅವರ ಕವನ, ಚೌಪದಿ ಮಕ್ಕಳ ಪದ್ಯದಲ್ಲಿ ದಾಂಗುಡಿಯಿಟ್ಟಿದೆ. ‘ಕನ್ನಡ ತಾಯಿ’ ಎಂಬ ಅವರ ಕವನ ಇಂತಿದೆ.
          “ಮೂರು ಮುನ್ನೀರುಗಳ ನೀಲ ಜಲ ಮಧ್ಯದಲಿ
          ಮೂರು ಸಾವಿರ ವರ್ಷದಾಚೆ ಜನಿಸಿ
          ಕೋಟಿ ಮಕ್ಕಳ ಹೆತ್ತ ಮುದುಕಿಯಾದರು ತಾಯಿ
          ತರುಣಿಯೋಲು ನೀನಿರುವೆ ಚೆಲುವಸೂಸಿ
          ‘ಕರ್ನಾಟಕಾಂಬೆಯ ಹೆಸರು’ ಕವನದಲ್ಲಿ
          ಚಂದನದ ನಿನ್ನ ಗುಡಿ | ಸಹ್ಯಾದ್ರಿ ನಿನ್ನ ಮುಡಿ |
          ಕನ್ನಡದ ವಚನವೇ ನಿನ್ನ ಬಾಯಿ
          ‘ಏಕೀಕೃತ ಕರ್ನಾಟಕ’
ಎಂಬ ಕವನದಲ್ಲಿ ಕನ್ನಡಿಗರು ಒಗ್ಗೂಡಬೇಕು ಎಂಬ ಸಂದೇಶವಿದೆ.
          ಕರಿಯ ಕಲ್ಲುಗಳು ಕೂಡ ಕೂಡಿದವು | ಗುಡಿಯ ಕಳಸಕಾಗಿ
          ನರನ ಹೃದಯಗಳು ಒಂದುಗೂಡವೇ | ಮಾತೃ ಭೂಮಿಗಾಗಿ?
          ಕನ್ನಡದ ಜನಮೊಂದು | ಕನ್ನಡದ ಮನವೊಂದು
          ಕನ್ನಡದ ಮನವೊಂದು | ಒಂದಾಯ್ತು ಒಂದು
          ನಾಡೆಲ್ಲ ಗೂಡೆಲ್ಲ ಹಾಡೆಲ್ಲ ಒಂದು
ಅವರ ಚೌಪದಿಯಲ್ಲಿಯೂ ಕನ್ನಡ ನುಡಿಯ ಅಭಿಮಾನ ವ್ಯಕ್ತವಾಗಿದೆ.
          ನನ್ನ ಕನ್ನಡ ನುಡಿಯೆ ನೀನೆಷ್ಟು ಚಂದ
          ಏನು ಗೀಚಿದರೂ ಆಗುವುದು ಶ್ರೀಗಂಧ
          ಸಿಂಗರದ ಗಣಿ ನಿನ್ನ ಶಬ್ದ ಸಂಪತ್ತು
          ಬಂಗಾರಕ್ಕಿಂತಲೂ ಶ್ರೇಷ್ಠ ನುಡಿಮುತ್ತು
ಕನ್ನಡ ನುಡಿಯ ಅಂದ, ಪರಿಮಳ, ಶಬ್ದಸಂಪತ್ತಿನ ನುಡಿಮುತ್ತಿನ ವರ್ಣನೆ ಇಲ್ಲಿದೆ.
          ಹೊಳೆಯ ಹೊನಲಿನ ತೆರದಿ ಉತ್ಸಾಹ ಸಾಗಿರಲಿ
          ಹೊಳೆಗೆ ಕದಲನು ಕೂಡುವಾಗೆ ಧೃಡವಾಗಿರಲಿ
          ಕಡಲತೆರೆ ತಾಯ್ನಾಡ ಪದವ ತೊಳೆಯುತಿರಲಿ
          ಇಂತಿರಲಿ ನನ್ನ ಬಾಳು
ಉತ್ಸಾಹ, ನಿರ್ಧಾರ ತಾಯ್ನಾಡಿನ ಪ್ರೀತಿ ಕಾವ್ಯದ ಚೌಕಟ್ಟಿನಲ್ಲಿ ಅಭಿವ್ಯಕ್ತಗೊಂಡಿದೆ.
          ಯುದ್ಧದ ಭೂತ ಪಿಶಾಚಿಗಳೆದ್ದು |
          ಜಗದೊಳಗೆಲ್ಲಾ ಗುಂಡಿನ ಸದ್ದು
          ದೇವನು ಸತ್ತನು, ಗುಡಿಯಲಿ ತಿಮಿರ |
          ದೇವನ ಬದಲು ಪಿಶಾಚಿಯೆ ಅಮರ
          ………….
          ಯುದ್ಧ ಕುಬೇರನ ರಣಕೊಂಬು |
          ಬುದ್ಧನಿಗಾಗಲಿ, ತಲೆ ದಿಂಬು
ಯುದ್ಧ – ಬೇಡ, ಬುದ್ಧ ಬೋಧಿಸಿದ ಶಾಂತಿ ಬೆಳಕು ಎಂಬ ಆಶಯ ದಿನಕರರದು.
          “ಮಂತ್ರಿ ಮೀಡುವ ವಚನ | ನಕ್ಷತ್ರಗಳ ಗಗನ |
          ಬರಿಯ ದಿಟ್ಟಿಸಿ ನೋಡಿ ನಲಿವ ನೋಟ”
          ಗುಲ್ಲು ಗದ್ದಲದೊಳಗೆ ರಾಜಕಾರಣಿ ಶ್ರೇಷ್ಠ |
          ಗುಲ್ಲು ಅಡಗಿದ ಕ್ಷಣತೆ ಆತನಾದನು ಬೃಷ್ಠ“
ಎಂದು ರಾಜಕಾರ್ಯವನ್ನು ಕವಿತೆಯನ್ನು ವಿಶ್ಲೇಷಿಸಿದ ದಿನಕರರು,
          ನಿನ್ನ ಪ್ರತಿಮೆಯ ನಿಲಿಸಿ | ನಾವು ಮರೆವುದು ವ್ಯರ್ಥ
          ನಮ್ಮ ಹೃದಯದೊಳಗಿರಲಿ | ನಿನ್ನ ಮರಣದ ಅರ್ಥ
          ನಿನಗೇಕೆ ಸ್ಮಾರಕವು | ಶಿಲ್ಪ ಕೃತಿ ಹೂಮಾಲೆ
          ಲೋಕವನೆ ಬೆಳಗುತಿದೆ | ನಿನ್ನ ಎಲುಬಿನ ಜ್ವಾಲೆ
          ಗಾಂಧೀಜಿಯವರ ತತ್ವ ಮತ್ತು ಮಹತಿಯನ್ನು ಕವನವಾಗಿಸಿದರು.
          ಭೂಮಿ ಇಳಿಜಾರು | ಜಾರಿದನು ನೆಹರು
          ಮಾಡಿಯನಾ ತ್ಯಾಗ | ಹಾಕಿದನು ಲಾಗ
          ಎಂದು ನೆಹರು ಆಡಳಿತವನ್ನು ವ್ಯಾಖ್ಯಾನಿಸಿದರು
          ಕುದುರೆಯಾಯಿತು ಕತ್ತೆ | ಪ್ರತಿಯೆಂಬರು ಮತ್ತೆ
ಎಂದು ರಾಜಕೀಯದ ಪರ್ಯನ್ನು ಅವರು ವಿಡಂಬಿಸಿದರು.
ಮಕ್ಕಳ ಕವಿಯಾಗಿ ದಿನಕರ ದೇಸಾಯಿ ತಮ್ಮದೇ ಹೆಜ್ಜೆ-ಗುರುತುಗಳನ್ನು ಮೂಡಿಸಿದ್ದಾರೆ. ಬಂಗಾಲಿ ಸಾಹಿತ್ಯದಲ್ಲಿ ಹೆಸರಾಂತ ಸಾಹಿತಿಗಳು ಮಕ್ಕಳಿಗಾಗಿ ಸಾಹಿತ್ಯ ರಚಿಸಿದ್ದಾರೆ. ಕನ್ನಡದಲ್ಲಿ ಕುವೆಂಪು, ಕಾರಂತ, ರಾಜರತ್ನ, ದಿನಕರ ದೇಸಾಯಿ ಮಕ್ಕಳಿಗಾಗಿ ಕವನ ಬರೆದಿದ್ದಾರೆ.
ನೊಬೆಲ್ ಪ್ರಶಸ್ತಿ ಪುರಸ್ಕೃತ ಸಿಂಗರ್ “ಮಕ್ಕಳಿಗೆ ಬರೆಯುವುದು ತುಂಬ ಕಷ್ಟ. ಕಾರಣ ದೊಡ್ಡವರ ಮುಂದೆ ನಾನು ಬರೆದ ಪದ್ಯವನ್ನು ಓದಿದಾಗ ಅವರಿಗೆ ಇಷ್ಟವಾದರೆ ಪೂರ್ತಿ ಕೇಳುತ್ತಾರೆ. ಇಲ್ಲದಿದ್ದರೆ ಆಕಳಿಸಿ ಬಿಡುತ್ತಾರೆ” ಎಂದು ಹೇಳಿದ್ದಾರೆ. ಮಕ್ಕಳ ಅರಿವನ್ನು ವಿಸ್ತರಿಸುವುದಕ್ಕಿಂತ ಮಿಗಿಲಾಗಿ ಅವರ ಭಾವಕೋಶವನ್ನು ವಿಸ್ತರಿಸುವಲ್ಲಿ ದಿನಕರರ ಮಕ್ಕಳ ಪದ್ಯ ಯಶಸ್ವಿಯಾಗಿವೆ. ದಿನಕರರಿಗೆ ಒಲಿದು ಬಂದ ಪ್ರಾಸ ಸಂಯೋಜನೆ ಅವರ ಕವನ, ಚೌಪದಿ, ಮಕ್ಕಳ ಪದ್ಯಗಳಲ್ಲಿ ತುಂಬಾ ಪರಿಣಾಮವನ್ನುಂಟು ಮಾಡಿವೆ.
ರಾಷ್ಟ್ರದ ಶಕ್ತಿಯನ್ನು ಮಿಲಿಟರಿ ಬಲದಿಂದ ಅಳೆಯುವ ಕಾಲ ಮುಗಿದಿದೆ. ಇಂದು ರಾಷ್ಟ್ರದ ಶಕ್ತಿಯನ್ನು ಮಕ್ಕಳ ಬಲದಿಂದ ಅಳೆಯುವ ಕಾಲ ಬಂದಿದೆ ಎಂಬ ಯುನಿಸೆಫ್ ನ ಮಾತನ್ನು ಮೊದಲೇ ಅರ್ಥಮಾಡಿಕೊಂಡಿದ್ದರು ದಿನಕರ ದೇಸಾಯಿ. ಮಗು ಕೇಂದ್ರೀಕೃತವಾದ ಸಾಹಿತ್ಯ ವಿರಳವಾಗಿದ್ದ ಕಾಲದಲ್ಲಿಯೇ ದಿನಕರರು ಮಕ್ಕಳ ಸಾಹಿತ್ಯವನ್ನು ರಚಿಸಿದರು.
          ಕನ್ನಡ ನುಡಿ ಮರದಲಿ ಹಣ್ಣಾಗಿದೆ | ಕವನದ ಮಾದಾಯಿ
          ಸವಿಯೋ ಹುಳಿಯೋ ಕಹಿಯೋ ಕೇಳುವ | ದಿನಕರ ದೇಸಾಯಿ
ಎಂದು ತಮ್ಮ ‘ಮಕ್ಕಳ ಗೀತೆಗಳು’ ಸಂಕಲನದಲ್ಲಿ ಅವರು ಬರೆದರು. ಹಾಸ್ಯ, ವಿಡಂಬನೆ, ಜೀವನ ಪ್ರೀತಿ, ಜೀವನ ದರ್ಶನ, ಕಥನಕವೆ ಎಲ್ಲವನ್ನು ಅವರ ಮಕ್ಕಳ ಪದ್ಯಗಳು ಒಳಗೊಂಡಿವೆ.
          “ನಗು ಮುಖವೆಂದಿಗು ಇರಲಣ್ಣಾ | ನೀನೇ ಸುಂದರ ಕಾಮಣ್ಣ
          ಅಳು ಬುರುಕಾದರೆ ನನ ತಮ್ಮಾ | ನಿನಗೆಂಬರು ಕಾಡಿನ ಗುಮ್ಮ
          ಹೀಗೆ ಜೀವನ ದರ್ಶನವನ್ನು ಮೂಡಿಸುವ ಕವಿ
          ಹೊಟ್ಟೆಯು ಪೂರಾ ತುಂಬಿದರೂ | ಉಪವಾಸದ ವೃತ ನಂಬುವರು“
ಎಂದು ವೃತ್ತದ ವಿಡಂಬನೆಯನ್ನು ಮಾಡಿದ್ದಾರೆ.
          “ತಿರುಗುವ ಪೃಥಿವಿಯು ಮಾಡಿದ್ದಾರೆ.
          ಗಗನದ ಗುಡುಗೇ ಅವನ ಬುಗುರಿ
          ತಾರೆಗಳೆಲ್ಲಾ ಮಿನುಗಲು ಮೇಲೆ
          ಮುಗಿಲೊಳಗೆಲ್ಲಾ ದೇವರ ಲೀಲೆ“
ಎಂದು ಪ್ರತಿಮಾತ್ಮಕ ನೆಲೆಯಲ್ಲಿ ದೇವರನ್ನು ಮಕ್ಕಳಿಗೆ ಬಣ್ಣಿಸುತ್ತಾರೆ.
          “ಹತ್ತಕ್ಕೆ ದೋಸೆ | ಇಪ್ಪತ್ತಕ್ಕೆ ಮೀಸೆ
          ಮೂವತ್ತಕ್ಕೆ ಅಪ್ಪ | ನಲ್ವತ್ತಕ್ಕೆ ದಪ್ಪ
          ಐವತ್ತಕ್ಕೆ ಮುಪ್ಪ | ಅರವತ್ತಕ್ಕೆ ಕೆಪ್ಪ
ಎಂದು ಹತ್ತು ವರ್ಷಗಳಿಗೆ ಬದಲಾಗುವ ದೇಹದ ಚಹರೆಯನ್ನು ವರ್ಣಿಸಲಾಗಿದೆ.
          ತಿಪ್ಪಾ ಭಟ್ಟರ ಡೊಳ್ಳು | ನೋಡಲು ಮಕ್ಕಳು ಮಳ್ಳು
          ಕುಂಬಳಕಾಯಿಯ ಹಾಗೆ | ಉರುಟುರುಟಾಗಿದೆ ಹೀಗೆ
          ………………………………………………
          ಮಜ್ಜಿಗೆ ನೀರಿನ ಭಟ್ಟ | ಮೀನನು ತಿಂದೆ ಬಿಟ್ಟ
          ತಿಪ್ಪಾ ಭಟ್ಟರ ಚಂದ ಕೊಡೆ | ಸಾವಿರ ತೂತುಗಳೆಲ್ಲಕಡೆ
          ಮಳೆ ನೀರೆಲ್ಲಾ ಒಳಗಡೆ | ಭಟ್ಟರು ಮಿಂದರು ಕೊಡೆಯೊಳಗೆ
ತಿಪ್ಪಾಭಟ್ಟರ ವಿಡಂಬನೆ. ಬೆಕ್ಕಿನ ವರ್ಣನೆ ಮಂಗ ಮತ್ತು ಹೇಟೆ (ಹೆಣ್ಣು ಕೋಳಿ) ಯ ಮದುವೆ, ಕಲ್ಪನೆಯ ಸೊಗಸು, ಊಟ, ತಿಂಡಿ ಕುರಿತ ಪದ್ಯ, ಗಾದೆ ಮಾತು, ಅನುಕರಣೆ ವಾಚಕ ಪದಗಳಿಂದ ದಿನಕರರ ಮಕ್ಕಳ ಪದ್ಯ ಮಕ್ಕಳ ಮನವನ್ನು ರಂಜಿಸುವುದರೊಂದಿಗೆ ಪ್ರಬದ್ಧರ ಗಮನವನ್ನು ಸೆಳೆದಿದೆ.
ಚುಟುಕು ಬ್ರಹ್ಮ : ಉದ್ದ ಕವನಗಳನ್ನು ರಚಿಸುವುದರಲ್ಲಿ ನನಗೆ ಬೇಸರ. ಶಕ್ತಿಯೂ ಸಾಲದು, ಕವನ ಚಿಕ್ಕದಾದಷ್ಟು ನನ್ನ ಮನಸ್ಸಿಗೆ ತೃಪ್ತಿ ಹೆಚ್ಚು. ನನ್ನಲ್ಲಿ ಸಹನೆ ಕಡಿಮೆ. ನೋವನ್ನಾಗಲಿ ಅನ್ಯಾಯವನ್ನಾಗಲಿ ತಾಳ್ಮೆಯಿಂದ ಸಹಿಸುವುದು ನನಗೆ ಕಷ್ಟ. ಇಂದಿನ ಪ್ರಪಂಚದಲ್ಲಿ ಹಸರಿಸಿದ ವಿದ್ವಾಂಸಕ ವಾತಾವರಣ | ಸಾಮಾಜಿಕ ಅನ್ಯಾಯ ಮುಂತಾದ ಅನಿಷ್ಟಗಳಿಂದ ಮನಸ್ಸು ಉದ್ರೇಕಗೊಳ್ಳುವುದು ಸಹಜ. ಉದ್ರೇಕ ಉಗ್ರವಾದಂತೆ ಕವನದ ಶರೀರಮೂ ಸಂಕುಚಿತವಾಗುತ್ತದೆ ಎಂಬ ವಿಚಾರವನ್ನು ಹೂಗೊಂಚಲು ಕವನ ಸಂಕಲನದ ಪ್ರಸ್ತಾವನೆಯಲ್ಲಿ ದಿನಕರರು ವ್ಯಕ್ತಪಡಿಸಿದ್ದಾರೆ. ದಿನಕರರಿಗೆ ಸಹಜವಾಗಿ ಒಲಿದು ಬಂದ ಪ್ರಾಸ ಅವರ ಚೌಪದಿಗೆ ವರವಾಗಿ ಪರಿಣಮಿಸಿದೆ. ಮೈದಾನ ಮುಟ್ಟಿದೆಲ್ಲ ಬಂಗಾರವಾದಂತೆ, ದಿನಕರರು ಬರೆದಿದ್ದೆಲ್ಲಾ ಚುಟುಕವಾಯಿತು. ಸರ್ವಜ್ಞ, ಡಿ.ವಿ.ಜಿ. ವಿಲಿಯಂ ಬ್ಲೆಕ್ ಇವರೆಲ್ಲರೂ ತನ್ನ ಚೌಪದಿಗೆ ಪ್ರೇರಣೆ ಎಂದ ದಿನಕರರು, ನಾನು ಬರೆದದ್ದು ಡೊಂಕಾಪುರದ ಪದ್ಯ ಎಂದರು.
          ನೀ ಭತ್ತ, ನೀ ರಾಗಿ, ನೀ ಜೋಳ, ಗೋಧಿ
          ಎಲೆ ಚುಟುಕ, ನೀ ನನ್ನ ಜೀವನದ ವ್ಯಾಧಿ
          ನೀ ಬಳ್ಳಿ, ನೀ ಚಿಗುರು, ನೀ ಮೊಗ್ಗು ಹೂವು
          ಎಲೆ ಚುಟುಕ ನೀನ ನನ್ನ ಜೀವನದ ನೋವು
(ದಿನಕರದೇಸಾಯಿ ದಿನಕರನ ಚೌಪದಿ, ಚುಸಂ. ೧೩೮೦, ಪು. ೨೩೬)
ಚುಟುಕ ಅನ್ನ ಹಾಗೂ ಜೀವನದ ವ್ಯಾಧಿಯಾಗಿ ಕಾಡುವ ನೋವಾಗಿ ಅದರಿಂದ ಸಮಾಜದ ವ್ಯಾಧಿಗೆ ಔಷಧವಾಗುವಂತಹ ಚುಟುಕ ಬರೆಸಿಕೊಂಡಿದೆ.
ಇಂದ್ರದೇವನು ಮೊನ್ನೆ ಮಾಡಿ ಟೆಲಿಪೋನು
          ಕೇಳಿದನು ದೇಸಾಯಿ ಹೇಗಿದ್ದಿ ನೀನು?
          ನನ್ನ ರಂಭೆಗೆ ನಿನ್ನ ಚುಟುಕುಗಳ ಹುಚ್ಚು
          ಪ್ರತಿ ಕಳಿಸಿ ಅದು ನನ್ನ ಲೆಕ್ಕಕ್ಕೆ ಹಚ್ಚುಯ್
          (ದಿನಕರದೇಸಾಯಿ ದಿನಕರನ ಚೌಪದಿ, ಚು ಸಂ ೨೫೨ ಪು. ೫೧)
ಸಾಹಿತ್ಯ ಲೋಕದಲ್ಲಿ ಪುಸ್ತಕ ಖರೀದಿಯಲ್ಲಿ ಇರುವ ಉದ್ರಿ ವ್ಯವಹಾರವನ್ನು ದಿನಕರರು ಇಲ್ಲಿ ಪ್ರಭುತ್ವದ ಪ್ರತಿನಿಧಿ ಬಿಂದ್ರನ ಮಾತಿನ ಮೂಲಕ ವಿಡಂಬಿಸಿದ್ದಾರೆ. ಅವರ ಕವನ, ಮಕ್ಕಳ ಪದ್ಯಗಳಲ್ಲಿಯೂ ಚೌಪದಿಯ ಪ್ರವೇಶ ವಿಪುಲವಾಗಿದೆ.
          ಇರುಳಬ್ಬೆ ಬೆಸಲಾಗೆ ಕೂಸು ಮುಂಜಾವು
          ಮುಗುಳು ನಗೆ ಬೀರಿ ಸತ್ಕರಿಸಿದವು ಹೂವು.
          ಗಿಡಬಳ್ಳಿಗಳು ಹಾಡಿದವು ಮಧುರ ಕವನ.
          ಬಾಲರವಿ ಹಣಹಣಕಿ ನೋಡಿದನು ಜನನ.
(ದಿನಕರದೇಸಾಯಿ ದಿನಕರನ ಚೌಪದಿ, ಚುಸಂ ೧೬೫ ಪು. ೩೩)
ಚೌಪದಿಯಲ್ಲಿ ಕಾವ್ಯ ಗುಣವನ್ನು ಇಷ್ಟು ಚೆಂದವಾಗಿ ದುಡಿಸಿಕೊಂಡ ಎಷ್ಟೋ ಚುಟುಕಗಳಿವೆ. ರಾಜಕೀಯದ ವಿಡಂಬನೆ ಅವರ ಚೌಪದಿಗಳಲ್ಲಿ ಅಥೆಂಟಿಕ್ ಆಗಿ ಮೂಡಿಬಂದಿದೆ.
          ನೀನ್ಯಾಕೋ? ನಿನ್ನ ಹಂಗ್ಯಾಕೋ ಹೇ ರಂಗ
          ನಮಗೆ ಬೇಕಾದದ್ದು ಮಂತ್ರಿಗಳ ಸಂಗ
          …………………………………….
          ಮಾರಾಯ ಕುಡಿಕುಡಿದು ರಸ್ತೆಯಲಿ ಬಿದ್ದ
          ಆದರೂ ರಾಜಕಾರಣದಲಿ ಗೆದ್ದ
          ಇವನಾರು ಗೊತ್ತೆ ಕರ್ನಾಟಕದ ಗುಂಡು
          ಇಂದಿರಮ್ಮನ ಕೈಲಿ ರಬ್ಬರಿನ ಚೆಂಡು
ಇಂತಹ ಸಾವಿರಾರು ಚೌಪದಿಗಳನ್ನು ಉದಾಹರಿಸಬಹುದು.
          ಸಹ್ಯಾದ್ರಿಯಾಗಿರಲಿ ಜೀವನದ ಕನಸು
          ಕಾವೇರಿಯಂತಿರಲಿ ಮಾನವನ ಮನಸು
          ಜೋಗ ಜಲಪಾತವಾಗಲಿ ಗೈವ ಕಾರ್ಯ
          ಯಶಗಳಿಸುತಿರಬೇಕು ಕಡಲ ಔದಾರ್ಯ
(ದಿನಕರದೇಸಾಯಿ ದಿನಕರನ ಚೌಪದಿ, ಚುಸಂ ೨೨೨೬ ಪು. ೪೪೬)
ಸೂಭಾಷಿತದಂತಹ ಚೌಪದಿಯನ್ನು ಕಟ್ಟಿಕೊಟ್ಟ ದಿನಕರರು ಚುಟುಕು ಸಾಮ್ರಾಟ. ಚೌಪದಿಯ ಚಕ್ರವರ್ತಿ.
ಕೊಂಕಣ ಕವಿ : ಕೊಂಕಣಿ ದಿನಕರರ ಮಾತೃಭಾಷೆ. ಕೊಂಕಣಿಯಲ್ಲಿ ಅವರು ಬರೆದ ಕವನಗಳು ಕೊಂಕಣಿ ಭಾಷಿಕರ ಮನೆಮಾತಾಗಿ ಅವು ಜನಪದ ಹಾಡಿನ ಜನಪ್ರಿಯತೆ ಪಡೆದುಕೊಂಡಿವೆ. ಅವರು ಬರೆದ ಪಾಳಣೊ(ಜೋಗುಳ), ಶಾಂತೊಲೆಂ ಬಿರಾಡ (ಶಾಂತುವಿನ ಬಿಡಾರ) ಪಾವಸಾಳೊ ದೀಸ (ಮಳೆಗಾಲದ ದಿನ), ಬುಕಲೊ (ಗಂಡು ಬೆಕ್ಕು), ಉನಾಡ ನಾಗೇಶ (ತುಂಟ ನಾಗೇಶ), ಲಾಲ ಬಾವುಟೊ (ಕೆಂಪು ಬಾವುಟ) ಇಂತಹ ಕವನಗಳು ಕಾವ್ಯಗುಣ, ವಿಡಂಬನಾತ್ಮಕತೆ, ನವಿರಾದ ಶೈಲಿಯಿಂದ ಮನಮುಟ್ಟುತ್ತವೆ. ಈ ಎಲ್ಲಾ ಕವಿತೆಗಳು ‘ದಿನಕರಾಲಿ ಕವನಾಂ’ ಎಂಬ ಸಂಕಲನದಲ್ಲಿ ದೇವನಾಗರಿ ಲಿಪಿಯಲ್ಲಿ ಪ್ರಕಟಗೊಂಡಿದೆ. ತಾನು ಬಾಲ್ಯದಲ್ಲಿಯೆ ಕೊಂಕಣಿ ಕವನಗಳನ್ನು ಬರೆದಿದ್ದು, ಅಚ್ಚಿ (ತಾಯಿಯ ತಾಯಿ) ಹಾಡುಗಾರ್ತಿಯಾಗಿದ್ದು ನನ್ನ ಹಾಡಿನ ರಚನೆಗೆ ಅವರು ಪ್ರೇರಣೆಯಾದುದ್ದನ್ನು ದಿನಕರರು ಕವನ ಸಂಕಲನದ ಪ್ರಸ್ತಾವನೆಯಲ್ಲಿ ಬರೆದಿದ್ದಾರೆ.
          ತೂಪ ಲೊಣಯಾವರಿ ಹೋ ಸಂಸಾರ
          ವಾಯಕರ ಜಾತಾ ಖೂಬ ಖಾಲ್ಯಾರ
          ದೇಖೂನ ಆಕ ವಚೂಲ ಕುಳಾರ
          ಉಲಯ ರೆ ಆತಾ ಆಲಯ ರೆ ಭಾಮೋಜೀ
(ತುಪ್ಪ ಹಾಗೂ ಬೆಣ್ಣೆಯ ಮೇಲಿನ ಸಂಸಾರ ಹೆಚ್ಚು ಸೇವಿಸಿದರೆ ಉಪದ್ರವಕ್ಕೆ ಕಾರಣವಾಗುತ್ತದೆ. ಆದ್ದರಿಂದ ಹೀಗೆ ಆಗುವುದು ಬೇಡ. ಇದನ್ನು ತಿಳಿದು ನೋಡು, ಅಕ್ಕ ತವರು ಮನೆಗೆ ಹೋಗಲಿ, ಭಾಮೋಜಿ ಮಾತನಾಡು) ಎಂದು ನೆಂಟ ಭಾವನನ್ನು ಕೆಣಕುವ ರೀತಿ ಸೊಗಸಾಗಿದೆ.
ದಿನಕರರು ಒಬ್ಬ ಗಮನಾರ್ಹ ಕವಿ. ಕಾವ್ಯದ ಎಲ್ಲ ಸಾಧ್ಯತೆಗಳನ್ನು ಜನಹಿತಕ್ಕಾಗಿ ದುಡಿಸಿಕೊಂಡ ಕವಿ ‘ನನ್ನ ದೇಹದ ಬೂದಿ’ ಎಂಬ ಅವರ ಕವನ ದಿನಕರ ಜೀವನಾದರ್ಶವನ್ನು ಕನ್ನಡಿಸಿದೆ.
          ಸತ್ತ ಮೇಲಾದರೂ ದೇಹ ಸೇವೆಗೆ ನಿಲಲಿ
          ಇಂದಿಗೀ ನರಜನ್ಮ ಸೇವೆಯೆಂದು
          ತನ್ನ ಸ್ವಾರ್ಥವ ನೆನೆದು ವ್ಯರ್ಥವಾಗಿದೆ ದೇವ
          ನಿಜಸೇವೆಗೈಯಲಿಕೆ ಬರಲಿ ಮುಂದು
ದಿನಕರ ದೇಸಾಯಿಯವರಂತೆ ಹೀಗೆ ಬರೆದ ಮತ್ತು ಬದುಕಿನ ಎಷ್ಟು ಜನ ಕವಿಗಳು ನಮಗೆ ಸಿಗುತ್ತಾರೆ. ನೆಹರು ವಿಲ್ ನಾಮೆಯೂ ಇದೆ ಆಶಯವನ್ನು ಹೊಂದಿತ್ತು. ತನ್ನ ಬೂದಿಯನ್ನು ಭತ್ತ ಬೆಳೆಯಲು, ಮೀನು ಪುಷ್ಟಿಗೊಳ್ಳಲು, ಕಮಲ ಅರಳಲು ಬಳಸಿ ಎಂದು ಹೇಳಿದವರು ದಿನಕರರು. ಅವರಿಗೆ ಅವರೇ ಹೋಲಿಕೆ. ‘ನಾನು ಸಾಯಲು ನನ್ನ ಕವನಗಲನ್ನು ಮರೆತು ಬಿಡಿ ಎಂದು ಕವಿ ಹೇಳುತ್ತಾನೆ. ಆದರೆ ಇಂಥ ಮುದ್ದು ಕವನಗಳನ್ನು ಮರೆತು ಬಿಡುವುದು ಹೇಗೆ? ಕವಿಯೇ ಹೇಳಿದಂತೆ ಎಲ್ಲೆಲ್ಲಿಯೂ ದೇವನ ಭಾವ ಪವನ ಬೀಸುತ್ತಿದೆ. ಆ ಕವನದ ಒಂದು ಪಾವನ ಸುಳಿ ಈ ಕಾವ್ಯಮಾಲೆ” ಎಂದು ಡಾ. ವಿ. ಕೆ. ಗೋಕಾಕರು ಕವನ ಸಂಗ್ರಹದ ‘ಕೆಳನುಡಿ’ ಯಲ್ಲಿ ಮರೆಯಬಾರದಂತಹ ಮಾತು ಬರೆದರು.
ಸಂಶೋಧಕ ದಿನಕರ ದೇಸಾಯಿ
ದಿನಕರ ದೇಸಾಯಿಯವರು ತಮ್ಮ ವ್ಯಕ್ತಿತ್ವದ ಎಲ್ಲ ಸಾಧ್ಯತೆಗಳನ್ನು ಸಮರ್ಥವಾಗಿ ದುಡಿಸಿಕೊಂಡರು. ಬಿ.ಎ. ಪರೀಕ್ಷೆಯಲ್ಲಿ ಪ್ರಥಮ ದರ್ಜೆಯಲ್ಲಿ ತೇರ್ಗಡೆಯಾಗುವುದರೊಂದಿಗೆ ಕ್ಯಾಂಡಿ ಪಾರಿತೋಷಕವನ್ನು ಪಡೆದುಕೊಂಡರು. ನಂತರ ಅವರು ಎಂ.ಎ ಹಾಗೂ ಎಲ್.ಎಲ್.ಬಿ. ವ್ಯಾಸಂಗವನ್ನು ನಡೆಸಿದರು. ಕಲ್ಯಾಣಿ ಚಾಲುಕ್ಯರ ಆಡಳಿತದಲ್ಲಿಯ ಮಹಾಮಂಡಲೇಶ್ವರರು (Mahamandaleshwaras under the chalukyas of Kalyani) ಎಂಬ ವಿಷಯದ ಮೇಲೆ ಜಗತ್ತಿನ ಶ್ರೇಷ್ಠ ಇತಿಹಾಸ ಪ್ರಾಧ್ಯಾಪಕರಾದ ಫಾದರ ಹೆರಾಸ್ ಅವರ ಮಾರ್ಗದರ್ಶನದಲ್ಲಿ ಮಹಾಪ್ರಬಂಧವನ್ನು ಮಂಡಿಸಿದರು. ಈ ಮಹಾಪ್ರಬಂಧಕ್ಕೆ ಸೇಂಟ್ ಜೇವಿಯರ್ ರಜತ ಪದಕ ದೊರೆಯಿತು. ಅವರು ಮಂಡಿಸಿದ ಈ ಮಹಾಪ್ರಬಂಧ ಇತಿಹಾಸದ ಅಭ್ಯಾಸಿಗಳಿಗೆ ಒಂದು ಉತ್ತಮ ಆಕರಗ್ರಂಥವಾಗಿದೆ. ಮಹಾಮಂಡಳೇಶ್ವರರ ಇತಿಹಾಸವನ್ನು ಹಿಂದಿನ ಇತಿಹಾಸಕಾರರು ಅಲಕ್ಷಿಸಿದ್ದರು. ಪ್ಲೀಟ್ ಅವರು ಈ ಬಗ್ಗೆ ಅಧ್ಯಯನ ಆರಂಭಿಸಿದ್ದರು. ದಿನಕರರು ಅದನ್ನು ವಿಸ್ತರವಾಗಿ ಅಧ್ಯಯನ ಮಾಡಿದರು. ಶಾಸನಗಳನ್ನು ಆಕರವಾಗಿಟ್ಟುಕೊಂಡು ಅಧ್ಯಯನ ಅಧ್ಯಯನ ನಡೆಸಿದ ದಿನಕರರು ಹಲವಾರು ಹೊಸಸಂಗತಿಗಳನ್ನು ಬೆಳಕಿಗೆ ತಂದಿದ್ದಾರೆ. ನಾಯಕ, ಗೌಡ, ಅರಸು, ಆಳು ಎಂಬ ಪದವನ್ನು ಹೊಸ ದೃಷ್ಟಿಕೋನದೊಂದಿಗೆ ವಿಶ್ಲೇಷಿಸಿದ್ದು ಈ ಕೃತಿಯ ವಿಶೇಷ. ನಾಣ್ಯ, ತೂಕ ಮತ್ತು ಅಳತೆ, ನ್ಯಾಯ ನಿರ್ಣಯ, ಆರ್ಥಿಕ ಸ್ಥಿತಿ, ಸಾಮಾಜಿಕ ಜೀವನ ಆ ಕಾಲದ ಮಾಸ್ತಿಕಲ್ಲು, ವೀರಗಲ್ಲು ಆ ಕಾಲದ ಧರ್ಮವನ್ನು ವಿವೇಚಿಸಲಾಗಿದೆ. ಬಸವಣ್ಣ ಬಿಜ್ಜಳವನ್ನು ಕೊಲೆ ಮಾಡಿದನೆ? ಎಂಬ ಸಂಗತಿಯನ್ನು ಬಸವಣ್ಣನ ವಚನಗಳು ಮೂಲಕವೇ ವಿಶ್ಲೇಷಿಸಿ ಆತನ ಅಹಿಂಸಾತತ್ವವನ್ನು ನಿರೂಪಿಸಿ, ಬಸವಣ್ಣ ಹಿಂಸಾವಾದಿಯಲ್ಲ ಎಂದು ಪ್ರತಿಪಾದಿಸಿದ್ದಾರೆ. ಮಹಾಮಂಡಲೇಶ್ವರರ ಕಾಲದ ಭಾಷೆ, ಸಾಹಿತ್ಯ, ಶಿಕ್ಷಣದ ಸ್ಥಿತಿಗತಿಗಳನ್ನು ಕುರಿತು ಗಂಭೀರವಾದ ಚರ್ಚೆ ನಡೆದಿದ್ದು ಈ ಮಹಾಪ್ರಬಂಧ ದಿನಕರರು ಒಬ್ಬ ಸಂಶೋಧಕ ಎಂಬ ಸಂಗತಿಯನ್ನು ಸ್ಪಷ್ಟಪಡಿಸಿದೆ.
‘ನಾ ಕಂಡ ಪಡುವಣ’ ಎಂಬ ಪ್ರವಾಸ ಕಥನ ದಿನಕರರ ನೇರ, ಸರಳ ಹಾಗೂ ಸುಲಭ ಸಂವಹನಗೊಳ್ಳುವ ಗದ್ಯ ಶೈಲಿಯಿಂದ ಕೂಡಿದೆ. ಸಮಾಜವಾದಿ ನಿಲುವಿನ ಕಾರ್ಮಿಕ ನಾಯಕ, ರಾಜಕೀಯ ಮುತ್ಸದ್ಧಿ ದಿನಕರರು ತಾವು ಕಂಡ ಡೆನ್ಮಾರ್ಕ, ಕೋಪನ್-ಹೆಗನ್ … ಇಂಗ್ಲೆಂಡ್‍ನಲ್ಲಿಯ ನಿಸರ್ಗ, ತಂತ್ರಜ್ಞಾನ, ರಾಜಕೀಯ, ಕಾರ್ಮಿಕರ ಹಿತಾಸಕ್ತಿ, ಮೂಡನಂಬಿಕೆ, ಸಾಮ್ರಾಜ್ಯಶಾಹಿ ಧೋರಣೆಗಲನ್ನು ಮನಮುಟ್ಟುವಂತೆ ಚಿತ್ರಿಸಿದ್ದು, ದಿನಕರರ ಗದ್ಯ ಬರವಣಿಗೆಗೆ ಉತ್ತಮ ನಿದರ್ಶನವಾಗಿದೆ.
ದಿನಕರ ದೇಸಾಯಿಯವರು ಅಧ್ಯಯನ ನಡೆಸಿ, ಬರೆದು ಭಾರತ ಸೇವಕ ಸಮಾಜಕ್ಕೆ ಒಪ್ಪಿಸಿದ ಐದು ವರದಿಗಳು ಇಂಗ್ಲಿಷ್ ಭಾಷೆಯಲ್ಲಿವೆ.
೧. ಅಮಲನಾರದಲ್ಲಿಯ ಪೊಲೀಸ್ ಗೋಲಿಬಾರಿನ ವರದಿ ೨. ಸಾಕ್ಷರತೆಯತ್ತ ಮುಂಬಯಿ ೩. ಬ್ರಿಟನ್ನಿನಲ್ಲಿ ಭಾರತದ ನಾವಿಕರ ನಡುವೆ. ೪. ಬಿಜಾಪುರ ಬರಪರಿಹಾರ ಸಮಿತಿಯ ವರದಿ ೫. ಉತ್ತರ ಕನ್ನಡದಲ್ಲಿ ಗೇಣಿ ಪದ್ಧತಿ. ಈ ವರದಿಗಳು ಸಾಕಷ್ಟು ಅಂಕಿ-ಸಂಕಿಗಳೊಂದಿಗೆ ಸಂಬಂಧಿಸಿದ ಸಂಗತಿಗಳ ವಿವರವನ್ನು ತುಂಬಾ ಶಿಸ್ತು ಹಾಗೂ ಅಚ್ಚುಕಟ್ಟುತನದಿಂದ ಮಂಡಿಸಿವೆ. ಇವು ಕೇವಲ ವರದಿಯಾಗಿರದೆ ಸಾಹಿತಿಯೊಬ್ಬ ಭಾಷಾಶೈಲಿ, ಸಮಾಜ ಸೇವಕನೊಬ್ಬನ ಮಾನವೀಯ ಅಂತಃಕರಣವನ್ನು ನಿರೂಪಿಸಿದ್ದು ವಿಶೇಷ.
ಬಾಲ್ಯದಲ್ಲಿ ತಾಯಿಯನ್ನು ಕಳೆದುಕೊಂಡ ದಿನಕರನ್ನು ಕಾಣಲು ಬಂದ ಬಂಧುಗಳು ಅವರಿಗೆ ದುಡ್ಡು ಕೊಡುತ್ತಿದ್ದರು. ಈ ದುಡ್ಡಿನಿಂದ ಸಿಹಿ ತಿಂಡಿಯನ್ನು ತಿನ್ನದೆ ಅವರು ಮೇಣಬತ್ತಿಯನ್ನು ಕೊಂಡು ತಂದು ಹಚ್ಚಿ ಸಂತಸಪಡುತ್ತಿದ್ದರು. ಈ ಮೇಣಬತ್ತಿಯನ್ನು ಹಚ್ಚುವ ಸುಳಿಯೇ ಅವರಲ್ಲಿ ದೀಪ್ತವಾಗಿ ಉತ್ತರ ಕನ್ನಡ ಜಿಲ್ಲೆಯಾದ್ಯಂತ ಹಳ್ಳಿಗಾಡಿನಲ್ಲಿ ಜನತಾ ವಿದ್ಯಾಲಯಗಳ ಮಾಲೆಯನ್ನು ಹೆಣೆದರು. ಅವು ಇಂದು ಎಷ್ಟೋ ಕುಟುಂಬದ ಯುವಕರಿಗೆ ಬೆಳಕಿನ ದಾರಿಯನ್ನು ತೋರಿಸಿವೆ. ಮೇಣಬತ್ತಿಯನ್ನು ಹಚ್ಚಿದ ದಿನಕರರು ತಾವು ಮೇಣಬತ್ತಿಯಂತೆ ಬೆಳಕನ್ನು ಬೀರುತ್ತಾ ಕರಗಿ ಹೋದರು. ಮೇಣಬತ್ತಿ ತನ್ನನ್ನು ಸುಟ್ಟುಕೊಳ್ಳುತ್ತಾ ಇತರರಿಗೆ ಬೆಳಕು ನೀಡುತ್ತದೆ. ಶಿಕ್ಷಕನ ಮಗನಾದ ದಿನಕರ ದೇಸಾಯಿ ಶಿಕ್ಷಣ ಸಂಸ್ಥೆಗಳನ್ನು ಆರಂಭಿಸಿದರು. ಶಿಕ್ಷಣದ ಕುರಿತು ಪುಸ್ತಕ, ಲೇಖನ, ಚೌಪದಿಯನ್ನು ಬರೆದರು. ಲೋಕ ಶಿಕ್ಷಕರಾದರು.
          “ಹಳ್ಳಿಯಲಿ ಕಟ್ಟುವನು | ದಿಲ್ಲಿಯಲಿ ಕುಟ್ಟುವನು
          ಚೌಪದಿಯ ಸಾಲಡಿಗೆ | ಕೆದಕು ಮೆಟ್ಟುವನು
          ಎಂದು ಕವಿ ವಿ.ಜಿ.ಭಟ್ಟರು ದಿನಕರರ ಬಗ್ಗೆ ಬರೆದರು.
          ನಿಂದಿರೆ ದಂಡಾಧೀಶ ಕುಳ್ಳಿರೆ ಮಂತ್ರಿ
          ತೊಡಂಕೆತೆ ಕವಿ ನಾಳ್ಪ್ರಭು ಜನಾರ್ಧನದೇವಂ
ಎಂದು ಜನ್ನ ಕವಿ ತನ್ನ ಕುರಿತು ಹೇಳಿಕೊಂಡಿದ್ದಾನೆ. ಹಾಗೆ ದಿನಕರ ದೇಸಾಯಿ ನಿಂತುಕೊಂಡರೆ ರೈನಾಯಕ, ಕಾರ್ಮಿಕರ ಮುಂದಾಳು, ಕುಳಿತುಕೊಂಡಿದ್ದರೆ ಸಂಸದೀಯ ಪಟು, ಪತ್ರಿಕೋದ್ಯಮಿ, ಶಿಕ್ಷಣ ಸಂಸ್ಥೆಗಳ ರೂವಾರಿ, ತೊಡಗಿಸಿಕೊಂಡರೆ ಕವಿ, ಸಂಶೋಧಕಮ್ ಚಿಂತನಶೀಲ.
ಒಳಿತು ಮಾಡಿದರೆ ಅದು ಪುಣ್ಯಗಳ ರಾಶಿ.
          ಕೆಡಕು ಮಾಡಿದರೆ ಅದು ಪಾಪ ಬಿಕನಾಸಿ.
          ಯಾವ ದೇವರ ಪೂಜೆ ಮಾಡಿದರು ವ್ಯರ್ಥ.
          ಜನಸೇವೆಯೇ ಪೂಜೆ, ಇದುವೆ ಪುರುಷಾರ್ಥ.
          (ದಿನಕರದೇಸಾಯಿ ದಿನಕರನ ಚೌಪದಿ, ಚುಸಂ ೫೬೨ ಪು. ೧೦೯)
ದಿನಕರರು ಬರೆದ ಈ ಚೌಪದಿ ಅವರ ಜೀವನ ದೃಷ್ಟಿಯ ಅಭಿವ್ಯಕ್ತಿಯೂ ಹೌದು. ಸದಾಕಾಲ ಜನಹಿತದ ಕಾರ್ಯವನ್ನು ಮಾಡುತ್ತ, ಜನಸೇವೆಯನ್ನು ಪೂಜೆ ಎಂದು ಭಾವಿಸಿದವರು ದಿನಕರ ದೇಸಾಯಿ. ಜನತಾ ವಿದ್ಯಾಲಯ, ಜನತಾ ಪ್ರಕಾಶನ, ಜನ ಮುದ್ರಣ ಜನಸೇವಕ, ಜನತಾಸ್ಪೋರ್ಸ. ಹೀಗೆ ಜನರ ಹೆಸರಿನಲ್ಲಿಯೇ ಸೇವಾಕಾರ್ಯ ಆರಂಭಿಸಿದರು ಅವರು. ಕನ್ನಡಕ್ಕೊಬ್ಬನೆ ದಿನಕರ. ಇಂದಿಗೂ ಅವರಂತೆ ಯಾರು ಹಾಡಿಲ್ಲ ಎಂದರು ಡಾ.ವಿ.ಕೆ. ಗೋಕಾಕ. “ಶ್ರೀ ದಿನಕರ ದೇಸಾಯಿಯವರ ಜೀವನದಲ್ಲಿ ಅರಳಿದ ಎರಡು ಮಂದಾರಗಳು ಇವು; ಒಂದು ಕಾವ್ಯ ಇನ್ನೊಂದು ದೇಶ ಸೇವೆ, ವಿನಯದಿಂದ ಬಾಗಿ ಬಳಕುವ ಲತೆ ಅದು, ಅದಕ್ಕೆ ವೃಥಾಡಂಬರ ಬೇಡ ಮೈತುಂಬ ಹೂ ಬೇಡ, ಬರಿ ಎರಡು ಹೂಗಳಲ್ಲಿ ತನ್ನ ಅಮೃತ ತತ್ವವನ್ನು ಅರಳಿಸಿ ಅದು ಕೃತ ಕೃತ್ಯವಾಗುತ್ತಲಿದೆ.” ಡಾ. ಗೋಕಾಕರ ಈ ಕೆಳ ನುಡಿ ದಿನಕರರ ಜನಸೇವೆ ಮತ್ತು ಕವಿತ್ವದಿಂದೊಡಗೂಡಿದ ವ್ಯಕ್ತಿತ್ವಕ್ಕೆ ಬರೆದ ಮುನ್ನುಡಿಯೂ ಹೌದು. ದಿನಕರ ದೇಸಾಯಿ, ಕಡಲತೀರದ ದ್ರೋಣ. ಅವರಿಗೆ ಅವರೇ ಹೋಲಿಕೆ “ಡಾ. ದಿನಕರ ದೇಸಾಯಿಯವರ ಬರಹ ದೊಡ್ದದು. ಬದುಕು ಅದಕ್ಕೂ ದೊಡ್ದದು. ಅವರ ಚರಿತ ಚಾರಿತ್ರ್ಯ ಎಲ್ಲ ಸದಾ ಸ್ವಾರಸ್ಯದ ಸ್ಪೂರ್ತಿಯ ಸೆಲೆ ” ಡಾ. ಗೌರೀಶ ಕಾಯ್ಕಿಣೆ ‘ದಿನಕರ ದೇಸಾಯಿ ಬದುಕು-ಬರಹ, ಮಹಾಪ್ರಬಂಧಕ್ಕೆ (ಡಾ. ಶ್ರೀಪಾದ ಶೆಟ್ಟಿ) ಬರೆದ ಬೆನ್ನುಡಿ, ಅವರ ಜೀವನ ಮತ್ತು ಸಾಧನೆಗೆ ಹಿಡಿದ ಕನ್ನಡಿಯೂ ಹೌದು. ದಿನಕರ ಎಂದರೆ, ಅರಿವಿನ ಬೆಳಕು, ಹೋರಾಟದ ಪಂಜು, ಅಕ್ಷರ ಸೂರ್ಯ

